
Era Lei 18/2002, de 5 de junhsèga, de cooperatives, introdusic cambiaments importants en çò que hè ara legislacion anteriora sus aguesta matèria –Lei 4/1983, de 9 de març, de cooperatives de Catalonha–, era tòca des quaus ère adaptar eth quadre normatiu as cambiaments tecnologics, economics e ena organizacion deth trabalh.
Es darrères modificacions dera Lei de cooperatives –eth Decrèt lei 1/2011, de 15 de hereuèr, de modificacion dera Lei 18/2002, de 5 de junhsèga, de cooperatives, e era Lei 10/2011, de 29 de deseme, de simplificacion e melhorament dera regulacion normativa–, qu'an estat innovacions importantes ena legislacion catalana per arrepòrt as cooperatives, adapten eth quadre normatiu as naues exigéncies internacionaus de comptabilitat e as exigéncies europèes de reduccion de còsti e reduccion de cargues administratives.
Maugrat açò, transcorrudi mès de dètz ans dempús que s'aprovèc era Lei 18/2002, era naua realitat sociau e economica en qué es empreses cooperatives an d’operar aconselhaue ua naua revision normativa, justificada entà configurar eth quadre juridic cooperatiu catalan coma un regim juridic flexible damb diferentes alternatiues empresariaus, a fin que cada empresa cooperativa pogue escuélher era formula que melhor s'adapte ara sua realitat e la hèsque mès competitiva en mercat.
Tanben, pendent es ans dera actuau crisi economica, es cooperatives an tornat a demostrar un gran poder de resiliéncia, non solaments en mantenement des lòcs de trabalh, mès tanben, e sustot, en mantenement dera estabilitat e dera qualitat dera ocupacion.
En aguest nau contèxt socioeconomic, e en acompliment deth mandat estatutari dera regulacion, der emparament e deth sosten deth movement cooperatiu coma competéncia exclusiva dera Generalitat –article 124 der Estatut d'autonomia de Catalonha–, s'adòpte ua naua lei de cooperatives qu'introdusís es reformes de besonh entà arténher un regim juridic modèrne, clar e flexible, que tengue en compde es exigéncies actuaus e es demandes futures, e qu'enfortisque era formula societària cooperativa coma instrument de creacion d'ocupacion establa e de qualitat arraïtzada en territòri.
Era Lei s'inspire enes principis generaus istorics dera Aliança Cooperativa Internacionau (ACI) e mès que mès ena idèa, qu'ei un element de consensus de pertot, qu'era cooperativa ei «ua associacion autonòma de persones que s'an unit de manèra volontària entà satisfèr es sòns besonhs e aspiracions economiques, sociaus e culturaus en comun mejançant ua empresa de proprietat conjunta e de gestion democratica». Tanben, es principis cooperatius qu’an d’inspirar era activitat des cooperatives en Catalonha, e qu'exprimís aguesta lei, son es definidi pera ACI. Aguesti principis son era adesion volontària e dubèrta; era gestion democratica per part des sòcis; era participacion economica des sòcis; era autonomia e era independéncia; era educacion, era formacion e era informacion; era cooperacion entre cooperatives, e er interès entara comunautat.
Era Lei non impòse un unic modèl d'empresa cooperativa, mès que daurís un ventalh de possibilitats, e ei era cooperativa madeisha era que, mejançant era autonomia de volontat des sòcis, se autoregule enes estatuts sociaus e decidís quina formula d'entre es diferentes possibles s'adapte melhor ara sua realitat, e tot açò en tot respectar es principis que caracterizen era formula cooperativa e, en generau, era economia sociau. Der aute costat, ath delà de constatar eth besonh d'establir era naua regulacion des cooperatives que se hè mejançant aguesta lei, cau mencionar era inquietud deth mon cooperatiu entà qu'es agents qu'an era iniciativa legislativa promòiguen tanben era adopcion d'ua lei qu'establisque eth quadre juridic entath conjunt des entitats qu'intègren era economia sociau en marc de çò qu'establís er article 124.4 der Estatut d'autonomia.
En contèxt d'aguest regim de flexibilitat, es objectius d'aguesta naua lei de cooperatives son promòir era creacion de cooperatives e era consolidacion des ja existentes; refortir es vies de finançament intèrne; melhorar era gestion empresariau, e arténher un major dimensionament deth mon cooperatiu, tostemp damb era perspectiva dera simplificacion e era eliminacion de cargues, tant per çò qu'ei des procediments de foncionament intèrne des cooperatives coma ena sua relacion damb era Administracion.
Ei evident qu'ua des vies entà promòir era utilizacion dera formula societària cooperativa ei era d'apropar eth lenguatge tecnic especific d'aguest encastre ara coneishença generau e simplificar-ne es concèptes. Alavetz, en tot atier ad aguest objectiu de facilitar era coneishença e era aplicacion deth dret cooperatiu, er article 1, que reformule eth concèpte de societat cooperativa, e er article 2, qu'exprimís auti concèptes e tèrmes pròpris deth dret cooperatiu, vien un instrument util tanben entà esclarir-les e apropar-les a persones non especializades en aguesta matèria.
En çò que hè as seccions de cooperatives, er objectiu dera Lei ei perméter, cossent damb çò qu'establís era norma comptable e a condicion qu'es estatuts atau ac dispòsen, que cada ua des seccions pogue amiar a tèrme separadaments era distribucion deth resultat comptable e era imputacion de pèrtes.
Ena linha dera simplificacion e era potenciacion des mejans telematics, se da era possibilitat as societats cooperatives d'auer un web corporatiu, per mejan deth quau pòden convocar era assemblada generau e méter a disposicion des sòcis era documentacion e era informacion prescriptives entà poder amiar a tèrme determinades operacions societàries, coma fusions o transformacions.
Es institucions dera Union Europèa an exprimit eth besonh d'adoptar iniciatiues orientades a favorir era metuda en òbra de naui projèctes empresariaus. En aguesta linha d'accion e entà promòir era autoocupacion mejançant era creacion de cooperatives, ua des principaus naues mesures dera Lei ei era reduccion, de tres membres a dus, deth nombre minim de sòcis entà constituïr quina classa que sigue de cooperativa, a excepcion des cooperatives de consumidors e usatgèrs, que s'a redusit a un minim de dètz persones fisiques sòcies. Aguesta nauetat s'incorpòre pr'amor que s'a constatat que, en auti encastres territoriaus, era introduccion d'aguesta modificacion a contribuït ara creacion d'empreses cooperatives e, donques, d'ocupacion establa. Era exigéncia de tres membres ère soent un obstacle entà iniciar projèctes empresariaus mejançant era formula cooperativa.
En regim sociau s'admet qu'es comunautats de bens poguen auer era condicion de sòci levat de que, pera classa de cooperativa en qüestion o pera activitat cooperativizada, non sigue possible.
Ena linha dera adopcion de mesures orientades a favorir era simplificacion des condicions de besonh entara metuda en marcha de naues iniciatiues empresariaus, s'establís que determinades classes de cooperatives que non supèren es dètz sòcis poguen emplegar un procediment d'inscripcion mès agil e operatiu, eth nomentat procediment exprés.
Se regule de manèra mès detalhada er aqueriment e era baisha dera condicion de sòci. Tanben s'establís eth tèrme maximau entà resòlver sus era demanda de baisha, e s'establís que, en cas de manca de resolucion, era baisha sigue considerada justificada. Finauments, se sistematizen e se meten en clar es diferenti tipes de baisha.
Entà favorizar es contribucions des sòcis, coma hònt de finançament des cooperatives, se dispòse que solaments pòden èster objècte de deduccions per baisha non justificada o expulsion es contribucions obligatòries, e s'establís un limit en çò que hè as deduccions aplicables.
Per çò qu'ei dera disciplina sociau, en atencion ara demanda formulada per diferenti representants de cooperatives damb un nombre elevat de sòcis, era Lei dèishe libertat entà qu'era cooperativa pogue atribuïr era competéncia de sancion a un organ diferent deth conselh rector, maugrat qu'establís qu'en cas de fauta fòrça grèu era facultat de sancion non pòt èster delegada.
Se regulen mès detalhadaments es drets e es obligacions des sòcis e es casi que hèn possible era suspension des drets, e s'introdusissen es precaucions deuant deth possible exercici abusiu deth dret d'informacion.
Tanben, en matèria de responsabilitat, s'establís enes cooperatives eth regim unic de responsabilitat limitada des sòcis en çò que hè a tresaus, sense perjudici dera responsabilitat deth sòci entara cooperativa enes tèrmes e es condicions qu'establís er article 41.
S'i introdusissen naues categories de sòcis, coma eth sòci temporau, e se preve qu'era collaboracion deth sòci collaborador pogue consistir solaments ena aportacion de capitau. Per çò qu'ei des sòcis de trabalh, se preve qu'era cooperativa, mejançant es estatuts o eth reglament de regim intèrne, pogue regular un regim juridic entad aguestes persones diferentes der establit entàs sòcis trabalhadors des cooperatives de trabalh associat, en tot respectar en tot cas es limits der article 132.4, e açò peth hèt qu'es cooperatives d'autes classes pòden auer ua realitat organizativa e ues previsions fiscaus qu'aconselhen de regular eth regim des sòcis de trabalh d'ua manèra diferenta ara prevista entàs cooperatives de trabalh associat.
Era Lei suprimís era figura deth sòci excedent, en tot considerar que non ei cap un tipe de sòci, mès ua situacion ena quau se pòt trapar quinsevolhe tipe de sòci pendent eth periòde de temps en qué non pòt amiar a tèrme era activitat cooperativizada.
Entà favorizar era entrada de finançament, s'establís un regim mès flexible entath sòci collaborador que solaments apòrte capitau. Atau, se preve que non se pogue obligar aguestes persones a soscríuer naues contribucions en capitau sociau o a aumentar es qu'an soscrites. Ena madeisha linha de flexibilitat, se preve que poguen pactar percéber un interès e qu'es sues obligacions e retribucions se someten ath regim previst entàs contribucions volontàries, o ben que poguen participar enes excedents annaus, en proporcion ath capitau qu'agen desborsat, en tot préner en cargue, se cau, es pèrtes der exercici ena madeisha proporcion enquiath limit dera sua aportacion.
Ua des novetats principaus ei qu'eth sòci collaborador que solaments apòrte capitau pogue non auer dret de vòt, e açò entà hèr prevaler eth sòn critèri ara ora de fixar es relacions societàries e facilitar ad aguest tipe de sòci era totau libertat entà hèr es sues contribucions.
Finauments, ena linha de promòir era continuitat dera participacion des sòcis en projècte cooperatiu, s'establís que, s'es estatuts ac preven, quinsevolhe sòci que per causa justificada non pogue amiar a tèrme definitivaments era activitat cooperativizada que ne motivèc era admission e non sollicite era baisha ne era declaracion de situacion d'excedéncia, passe a auer era condicion de sòci collaborador s'atau ac establissen es estatuts sociaus.
Per arrasons sistematiques e de tecnica legislativa, s'a diferenciat entre es organs obligatòris –era assemblada generau e eth conselh rector– e es organs facultatius. En aguest sens, era intervencion de compdes deishe d'èster un organ obligatòri e passe a èster un organ facultatiu. Ath delà, en tot tier en compde era disfuncion que pòt comportar era exigéncia qu'aguest cargue sigue exercit obligatòriaments per un sòci, pera implicacion tecnica des prètzhèts qu'a atribuïdes, se daurís era possibilitat que pogue èster ocupada per ua persona que non sigue sòcia.
Com s'a ja hèt evident, entà hèr mès competitives es cooperatives, cau melhorar era gestion empresariau, en tot dotar-les d'un regim juridic de foncionament mès agil. Entà dar responsa ad aguesta demanda s'a redusit considerablaments eth nombre d'actes que per imperatiu legau an d’èster acordadi pera assemblada generau. Atau, deishen d'èster competéncies intransferibles dera assemblada actes en qué era rapiditat e era agilitat ena decision soent son un factor important de competitivitat, coma, entre auti, era admission de finançament volontari des sòcis, eth nomentament e cessament dera direccion o era participacion en convènis cooperatives e autes formes de collaboracion.
Tanben, entà favorir ua melhora gestion empresariau, se hè possible qu'es sòcis, en exercici dera sua autonomia de volontat, decidisquen que persones que non son sòcies poguen hèr partida deth conselh rector dera cooperativa.
Ath delà, se da cobertura legau ara possibilitat que deuant eth cessament de bèth membre deth conselh rector en arrason de fòrça majora, aguest organ pogue nomentar damb caractèr transitòri un substitut enquia que se debane era prumèra assemblada generau.
Ath madeish temps, damb era finalitat de facilitar eth foncionament des societats cooperatives e hèr-ne possible era simplificacion e era reduccion de còsti, se poténcie era utilizacion de mejans telematics, tant entara celebracion des reünions des organs sociaus des cooperatives coma entara publicitat de documents e era realizacion de comunicacions damb es sòcis. Atau, se preve qu'era assemblada pogue èster convocada mejançant un anonci publicat en web corporatiu dera societat o, en cooperatives damb un gran nombre de sòcis, per mejan dera publicacion en un mejan de comunicacion de grana difusion.
Era Lei tanben dèishe clar qu'ua persona juridica solaments pòt auer un representant laguens der organ sociau en qué participe.
En matèria de capitau, se permet qu'eth conselh rector, jos era sua responsabilitat, pogue fixar era valor des contribucions en natura. Se suprimís, donques, eth caractèr obligatòri der arrepòrt prealable d'expèrts independenti.
Ena linha de promòir era autonomia de volontat dera cooperativa, se fixe era regulacion legau des limits as quaus s’auràn de conformar es contribucions des naui sòcis, mès se permet qu'era assemblada generau ne pogue aplicar d'auti a condicion que i age prevision estatutària, a fin de hèr possible que, en atencion as circonstàncies economiques e sociaus deth moment, era assemblada generau age libertat entà fixar-ne er impòrt en cada moment.
Un des mecanismes entà promòir era constitucion e era consolidacion des cooperatives ei eth sòn regim economic. Era exigéncia d'un hons de resèrva obligatòri (HRO) damb ua dotacion fòrça nauta e era destinacion qu'era norma enquia ara en vigor establie entad aguesti hons obligatòris podien desfavorizar era utilizacion des cooperatives coma forma d'empresa. En aguest sens, s'a revisat era dotacion deth HRO damb era tòca de hèr possible qu'er impòrt d'aguest hons sigue er adequat entà arténher empreses solides, mès non sigue un element dissuasiu entà constituïr cooperatives. Atau, se rebaishe eth percentatge des excedents qu'era Lei exigís coma dotacion minima ath HRO, que passe a èster d'un 20%. Ath madeish temps, entà promòir que volontàriaments es cooperatives dòten mès eth HRO, s'a previst qu'era imputacion de pèrtes ad aguest hons se pogue aumentar, ena madeisha proporcion que s'age dotat eth hons de resèrva obligatòri, en percentatge superior ath minim previst legauments.
Coma novetat importanta, s'establís era possibilitat de perméter, en moment dera liquidacion o era transformacion dera cooperativa, eth repartiment d'ua part deth hons de resèrva obligatòri, a condicion qu'es estatuts sociaus ac prenen en compde e solaments entàs hons generadi a compdar dera entrada en vigor d'aguesta lei. Aguesta, ath delà, permet qu'era cooperativa, en exercici dera sua autonomia de volontat, pogue escuélher era entitat publica o privada a qué destine eth HRO que resulte dera liquidacion. Tanben, en cas dera transformacion en entitat sense ànim de lucre, s'establís era possibilitat qu'era cooperativa traspasse eth sòn patrimòni, includit eth hons de resèrva obligatòri, ara naua entitat.
Finauments, s'agranissen es possibilitats de destinacion deth hons d'educacion e promocion cooperativa (HEPC). Atau, se preven coma destinacion d'aguest hons, entre autes mesures, era promocion de relacions laguens dera madeisha cooperativa –mejançant era organizacion d'activitats culturaus, professionaus e assistenciaus entàs sòcis, trabalhadors e entar entorn locau e era comunautat en generau– e era realizacion d'accions qu'entraïnen ua responsabilitat sociau empresariau.
D'un aute costat, s'a revisat era norma que hè referéncia ara documentacion sociau e comptable, a fin de precisar-ne mès clarament eth contengut e arténher qu'eth procediment de legalizacion d'aguesta documentacion sigue mès operatiu.
Per çò qu'ei des procediments per arrepòrt as modificacions estructuraus, se n'a melhorat era redaccion, en tot indicar mès minuciosaments es documents e es tramits que s’an de seguir en aguesti procediments, e s'i an implementat mesures qu'impliquen ua simplificacion e ua eliminacion de cargues. En procediment de fusion e de transformacion, en lòc dera publicacion der acòrd de fusion en Jornau Oficiau dera Generalitat de Catalonha e en un jornau de grana difusion deth territòri a on age eth domicili sociau cada ua des cooperatives participantes ena fusion, s'establís era opcion de notificar er acòrd de fusion, de manèra provatòria e per escrit, as sòcis e as creditors. Aguesta mesura pòt supausar un minorament important des còsti de formalizacion e pòt ajudar a escuerçar es tèrmes de formalizacion dera fusion. Tanben s'establís era possibilitat que se publique en web corporatiu que regule aguesta lei era informacion que s’a de méter a disposicion des sòcis en moment de publicar era corresponenta convocacion dera assemblada generau.
Coma mecanismes entà favorizar eth continuament dera activitat economica e eth mantenement dera ocupacion, era Lei daurís era possibilitat de reactivar societats dissolvudes qu'encara non agen iniciat eth remborsament des contribucions sociaus as sòcis, e tanben preve que poguen participar en un procediment de fusion.
D'un aute costat, entà favorir era intercooperacion e un major dimensionament deth mon cooperatiu, dempús dera perspectiva dera simplificacion e era eliminacion de cargues, s'a suprimit era obligacion legau de portar a escritura publica e inscríuer es convènis intercooperatius en Registre de Cooperatives, pr'amor que se considère era soscripcion des convènis ua manifestacion dera autonomia dera volontat des cooperatives en encastre privat, laguens dera estrategia empresariau, qu'afècte unicaments es empreses e es sòcis que les soscriuen. Tanben, entà evitar interpretacions equivòques que pòden auer efèctes negatius entàs cooperatives, s'indique de manèra explicita qu'es operacions de forniment e eth liurament de productes o servicis entre es cooperatives signantes deth convèni non se considèren operacions damb tresaus persones.
Damb era finalitat d'arreconéisher ena cooperativa de dusau grad un instrument de intercooperacion entre es entitats que la formen, tan ample coma es respectius estatuts establisquen entà propiciar-ne eth desvolopament e era competitivitat, s'òpte per definir-ne er objècte mejançant ua formula legau non limitativa, en tot deishar libertat as cooperatives entà que, mejançant es estatuts, permeten ua vinculacion de major o menor grad, que pòt anar dempús d'ua relacion de collaboracion enquia auer es finalitats d'un grop cooperatiu damb direccion unitària en toti es aspèctes en qué atau s'age pactat. En aguest nau quadre juridic, s'abilite era utilizacion dera denominacion grop cooperatiu entàs cooperatives de dusau grad damb integracion empresariau; d'aguesta manèra se favorissen er imatge e eth pes institucionau de cooperatives de dusau grad que ja foncionauen coma taus e se promò era creacion d'autes analògues ad aguesta regulacion, damb era tòca finau de promòir formes empresariaus de mès volum, mès dinamiques, que melhoren era competitivitat e asseguren era subervivença des cooperatives.
Laguens deth madeish objectiu d'arténher un major dimensionament deth mon cooperatiu, se daurís era possibilitat qu'es empreses de caractèr individuau poguen accedir coma sòcies a ua cooperativa de dusau grad sense besonh d'integrar-se necessàriaments laguens d'ua cooperativa de prumèr grad o d'un aute tipe de persona juridica, a condicion qu'era cooperativa ac considère convenent e non ac age proïbit mejançant ua disposicion estatutària. Aguest cambiament se justifique pera volontat de non limitar estrategies empresariaus que pòden èster viables e favorir eth creishement e eth desvolopament cooperatiu.
En çò que tanh as classes de cooperatives, era Lei introdusís modificacions sollicitades peth sector. Atau, s'an modificat era definicion e er objècte de cooperativa agricòla e s'a establit ua naua classa de cooperativa, era nomentada cooperativa integrau. Era cooperativa integrau ei ua cooperativa de prumèr grad qu'eth sòn objècte son activitats economiques o sociaus autes qu'es nomentades en article 109.1 o qu'a per objècte activitats economiques o sociaus pròpries de mès d'ua sòrta de cooperativa. Quan es activitats economiques, es servicis o es activitats empresariaus dera cooperativa integrau seràn encaminadi ara promocion e era melhora deth miei rurau e ara produccion agricòla, era cooperativa pòt adoptar era denominacion de cooperativa rurau. Finauments, a prepausa dera Federacion de Cooperatives d'Abitatges de Catalonha, se daurís era possibilitat qu'es entitats publiques, es cooperatives e es entitats sense ànim de lucre, entà amiar a tèrme es sues activitats, poguen accedir non solaments a un locau, mès tanben a un abitatge, e se revise eth percentatge dera soma que s’a d’aplicar ath HRO e ath HEPC, que passe a èster deth 90% e deth 10%, respectivaments.
Es organizacions representatives des cooperatives integrantes dera Confederacion de Cooperatives de Catalonha trabalhen ena recèrca d'un modèl d'organizacion unitària que substituïsque es actuaus estructures e dòte eth cooperativisme catalan d'ua votz unitària e de major fòrça ena defensa des interèssi que les son pròpris. A fin que sigue possible eth modèl d'organizacion unitària qu'impulse eth madeish sector, ena regulacion des federacions s'a suprimit era referéncia as federacions de sòrtes de cooperatives, e tanben eth nombre minim de cooperatives exigides entà poder constituïr ua federacion.
S'a revisat era regulacion relativa ara inspeccion e ath regim sancionador e desqualificador, entà aportar mès claretat, concretar era tipificacion des infraccions e racionalizar e simplificar es procediments corresponenti.
Per çò qu'ei des procediments de resolucion extrajudiciaris des conflictes cooperatius, era Lei includís eth procès de mediacion.
Era Lei s'estructure en cinc títols, damb cent cinquanta nau articles, ueit disposicions addicionaus, sies disposicions transitòries, ua disposicion derogatòria e sèt disposicions finaus.
Eth títol I, sus es societats cooperatives, compde onze capítols. Eth prumèr capítol includís definicions de tèrmes deth mon cooperatiu ar efècte dera corrècta comprenença e interpretacion dera Lei e era regulacion deth web corporatiu, entre autes disposicions generaus. Eth dusau capítol regule era constitucion, era inscripcion e eth registre des cooperatives e eth contengut minim des estatuts, entre d'auti ahèrs. Eth tresau, regule eth regim sociau; eth quatau, es organs sociaus des cooperatives; eth cincau, eth regim economic; eth siesau, era comptabilitat; eth setau, era modificacion des estatuts sociaus e es procèssi de fusion, scission, transformacion, dissolucion e liquidacion des societats cooperatives. Eth capítol ueitau regule, per seccions, es onze tipes de cooperatives de prumèr grad –cooperatives agràries, maritimes, fluviaus o lacustres, d'assegurances, de consumidors e usatgèrs, de credit, d'ensenhament, d'abitatge, sanitàries, de servicis, de trabalh associat, e cooperatives integraus–; eth nauau regule es cooperatives de dusau grad; eth detzau, es convènis intercooperatius e d'autes formes de collaboracion economica des cooperatives. Eth capítol onzau regule es casi en qué es cooperatives se pòden considerar d'iniciativa sociau o entitats sense ànim de lucre.
Eth títol II regule es federacions de cooperatives e era Confederacion de Cooperatives de Catalonha.
Eth títol III, sus era Administracion publica e eth cooperativisme, compde dus capítols. Eth prumèr capítol regule era inspeccion des cooperatives, establís eth regim de sancion e es casi de desqualificacion. Eth dusau capítol establís es mesures de promocion e sosten cooperatiu.
Eth títol IV, sus eth Conselh Superior dera Cooperacion, compde dus capítols. Eth prumèr capítol establís es competéncies e era natura juridica deth Conselh; eth dusau capítol, es mesures de conciliacion, mediacion e arbitratge.
Eth títol V establís era jurisdiccion e era competéncia entara resolucion de conflictes.
Es disposicions addicionaus includissen es aspèctes següenti: era aplicacion materiau dera Lei; era promocion deth cooperativisme e dera economia sociau; es cooperatives de sosten empresariau; eth centre de trabalh subordinat o accessòri; es despenes notariaus; era utilizacion des naues tecnologies dera informacion e era comunicacion en foncionament deth Registre de Cooperatives de Catalonha; era modificacion deth Decrèt 203/2003, d’1 d'agost, sus era estructura e eth foncionament deth Registre Generau de Cooperatives de Catalonha, e era introduccion deth cooperativisme enes plans d'ensenhament.
Es disposicions transitòries establissen eth regim transitòri en çò que hè as dorsièrs en matèria de cooperatives iniciades abans dera entrada en vigor d'aguesta lei; era aplicacion des disposicions deth capítol VII deth títol I; es grops cooperatius; eth representant dera persona juridica en conselh rector; eth Conselh Superior dera Cooperacion, e era inscripcion de cooperatives.
Era disposicion derogatòria abolís era Lei 18/2002, de 5 de junhsèga, de cooperatives.
Es disposicions finaus contien era encomana ath Govèrn entara modificacion deth Reglament sus era estructura e eth foncionament deth Registre Generau de Cooperatives de Catalonha, entara elaboracion e era adopcion deth Reglament deth Conselh Superior dera Cooperacion, e entara elaboracion e era adopcion des estatuts sociaus entà cooperatives inscrites peth procediment exprés; era modificacion dera Lei 6/1998, de 13 de mai, de regulacion deth foncionament des seccions de credit des cooperatives; era adaptacion dera norma de seccions de credit, e era entrada en vigor.

[bookmark: _Toc438199839][bookmark: _Toc438200065]Article 1. Objècte
1. Er objècte d'aguesta lei ei regular eth foncionament des cooperatives coma societats que, en tot obrar damb plea autonomia de gestion e jos es principis de liura adesion e de baisha volontària, damb capitau variable e gestion democratica, assòcien persones fisiques o juridiques damb besonhs o interèssi sòcioeconomics comuns damb era intencion de melhorar era situacion economica e sociau des sòns compausants e der entorn comunitari en tot hèr ua activitat empresariau de basa collectiva, en qué eth servici mutuau e era aportacion pecuniària de toti es membres a de perméter de complir ua foncion adreçada a melhorar es relacions umanes e a méter es interèssi collectius peth dessús de tota idèa de benefici particular.
2. Es principis cooperatius formuladi pera Aliança Cooperativa Internacionau s’an d’aplicar ath foncionament e ara organizacion des cooperatives, s’an d’integrar enes hònts deth dret cooperatiu catalan coma principis generaus e apòrten un critèri interpretatiu d'aguesta lei.
3. Es cooperatives pòden amiar a tèrme quina activitat economica o sociau que sigue.

As efèctes d'aguesta lei, se compren per:
a) Activitat cooperativizada: era activitat qu'amien a tèrme es sòcis d'ua cooperativa, que pòt èster en forma de liurament de bens, servicis, trabalh o quina auta activitat que sigue.
b) Auança laborau: era soma qu'arreceben es sòcis que trabalhen ena cooperativa en concèpte de retribucion peth sòn trabalh, a compde deth resultat annau der exercici economic dera cooperativa.
c) Excedent cooperatiu: eth resultat positiu obtengut per ua cooperativa, frut dera sua activitat en un exercici economic, calculat a compdar dera diferéncia entre es ingrèssi e es còsti dera activitat cooperativizada –en cas qu'eth resultat sigue negatiu son pèrtes. Er excedent ei aplicat de conformitat damb çò que dispòsen es estatuts o çò qu'acordarà era assemblada generau.
d) Retorn: er impòrt que pòden percéber es sòcis des cooperatives, en cas d'auer resultats positius, un còp pagadi es impòsti exigibles e dotadi es hons. Eth retorn se determine en proporcion ara activitat cooperativizada qu'amie a tèrme eth sòci, damb independéncia dera sua participacion en capitau sociau.
e) Seccions de cooperativa: es unitats organizatives intèrnes dera cooperativa, damb autonomia de gestion, possibilitat de patrimònis separadi ad aguest efècte e comptabilitat separada, sense perjudici dera responsabilitat generau e unitària dera cooperativa. Aguestes seccions se pòden constituïr, laguens der objècte sociau dera cooperativa, entà amiar a tèrme activitats economiques o sociaus especifiques o entà desvolopar er objècte sociau dera cooperativa en un encastre territoriau determinat.
f) Reglament de regim intèrne: es normes de foncionament intèrne o organizacion foncionau dera cooperativa, de caractèr facultatiu e que non requerissen escritura publica ne inscripcion en Registre de Cooperatives.
g) Hons de resèrva obligatòri (HRO): eth hons destinat ara consolidacion e ara solvabilitat dera cooperativa, que non se pòt repartir entre es sòcis, exceptat deth cas de dissolucion o transformacion dera cooperativa, en qué eth hons se pòt repartir damb es limits e es condicions qu'establís aguesta lei.
h) Hons d'educacion e promocion cooperativa (HEPC): eth hons destinat ara formacion e ara promocion des sòcis e es trabalhadors dera cooperativa, ath sosten deth cooperativisme e era intercooperacion, ath sosten ar entorn sociau e ara comunautat en generau, e ara responsabilitat sociau. Eth HEPC non se pòt repartir entre es sòcis ne se pòt méter jos segrèst. Aguest hons pòt èster gerit dirèctaments pera cooperativa o ben, indirèctaments, en tot aportar-lo jos quin títol que sigue, totauments o parciauments, a ua entitat publica o privada qu'age per objècte era realizacion d'activitats analògues as d'aguesta resèrva.

1. Aguesta lei regule es cooperatives qu'amien a tèrme principauments en Catalonha era sua activitat, cooperativizada damb es sòcis respectius, sense perjudici dera activitat damb tresaus persones o dera activitat instrumentau o personau accessòria que poguen amiar a tèrme dehòra de Catalonha.
2. Aguesta lei ei aplicabla as federacions e es confederacions de cooperatives qu'an er objècte sociau principauments en encastre de Catalonha.
3. Es societats cooperatives, es federacions e es confederacions de cooperatives que regule aguesta lei an d’auer eth domicili sociau en municipi de Catalonha a on amien a tèrme principauments es activitats economiques e sociaus.
Article 4. Denominacion
1. Era denominacion des cooperatives que regule aguesta lei a d’includir necessàriaments en tota era documentacion eth tèrme societat cooperativa catalana (SCC o SCoopC). En tota era documentacion des cooperatives tanben s’an de consignar es dades d'inscripcion en Registre de cooperatives. Era denominacion pòt includir eth mot cooperativa.
2. Es cooperatives damb seccion de credit subjècte ara lei que les regule an d’includir era expression e seccion de credit ena denominacion sociau.
3. Eth mot cooperativa o tot aute mot damb un sens semblable o que pogue dar lòc a confusions non pòt èster emplegat coma denominacion, títol o sostítol o nòm en cap panèu, mèrca, etiqueta, entèsta o anonci, ne en cap sòrta de document, per cap persona, societat, associacion o entitat que non sigue ua cooperativa.
4. Ua societat cooperativa non pòt adoptar cap denominacion identica o similara ara d'ua auta societat cooperativa preexistenta ne includir ena denominacion cap referéncia que pòrte a confusion sus era sua natura juridica.
[bookmark: _Toc438199842][bookmark: _Toc438200068]Article 5. Operacions damb tresaus persones
Es cooperatives pòden hèr operacions damb tresaus persones que non ne siguen sòcies sense cap auta limitacion qu'es establides pes sòns estatuts sociaus o per aguesta lei.

1. Es estatuts sociaus des societats cooperatives pòden establir era existéncia des seccions definides en article 2.e e n’an de fixar es competéncies, qu'en cap de cas pòden afectar es non delegables des organs sociaus obligatòris.
2. Eth foncionament des seccions de cooperativa pòt èster reglat pes estatuts sociaus o per reglament.
3. Es estatuts sociaus des societats cooperatives pòden establir qu'era distribucion deth resultat, tant s'ei positiu com s'ei negatiu, se hèsque de manèra diferenciada en cada ua des seccions; en aguest cas, ena memòria des compdes annaus s’an de detalhar es critèris d'assignacion e imputacion utilizadi e es modificacions qu'an agut d’acòrd damb era normativa comptable aplicabla. En abscéncia de prevision estatutària, era distribucion deth resultat non  s'a de diferenciar entre seccions.
4. En cas qu'ua societat cooperativa age d’arrespóner a responsabilitats contractuaus o extracontractuaus derivades dera accion d'ua seccion, era cooperativa pòt repetir contra es sòcis qu'intègren era seccion e exigir-les eth desborsament efectiu des contribucions engatjades o des garanties procurades. Se se hè usatge d'aguesta potestat, s’a de hèr a constar exprèssaments deuant es tresaus persones damb es quaus era cooperativa age de contractar.
5. Era assemblada generau dera cooperativa pòt suspéner motivadaments es acòrds dera assemblada dera seccion que considère contraris ad aguesta lei o as estatuts o qu'ataquen es interèssi dera cooperativa, sense perjudici qu'aguesti acòrds poguen èster impugnadi segons eth procediment qu'establís er article 52.
6. Solaments es cooperatives de prumèr grad que determine era reglamentacion especifica d'encastre catalan des seccions de credit pòden auer aguestes unitats economiques e comptables intèrnes, damb er objècte de complir bèra ua des finalitats previstes en sòn regim. Eth regim des seccions de credit ei eth dera nomentada reglamentacion especifica e es montants creditors aportadi as seccions de credit per quin tipe que sigue de sòci non an era consideracion de capitau.

1. Es cooperatives pòden auer un web corporatiu as efèctes de publicitat e comunicacion qu'establís aguesta lei.
2. Tant era creacion coma era supression deth web corporatiu, as efèctes qu'establís aguesta lei, an d’èster acordades pera assemblada generau dera societat cooperativa. Ena convocacion dera assemblada, era creacion o era supression deth web an de figurar exprèssaments en orde deth dia dera reünion.
3. Era modificacion e eth traslat deth web dera societat cooperativa, levat de qu'ua disposicion estatutària establisque eth contrari, son competéncia deth conselh rector dera cooperativa.
4. Er acòrd de creacion, modificacion, traslat o supression deth web corporatiu se hè a constar ena huelha daurida ara societat en Registre de Cooperatives competent. Prealablaments ara inscripcion der acòrd de modificacion, de traslat o de supression en Registre de Cooperatives, aguest acòrd a d’auer estat inserit pendent trenta dies en web que s'a acordat de modificar, trasladar o suprimir.
5. Enquiath moment qu'eth web dera societat cooperativa non sigue inscrit en Registre de Cooperatives competent, es insercions qu'era societat i hèsque non an efèctes juridics.
6. Es estatuts pòden exigir que, abans d'inscríuer eth web dera societat cooperativa en Registre de Cooperatives competent, se'n hèsque per quin procediment que sigue era comunicacion individualizada der acòrd de creacion a toti es sòcis.

1. Era societat cooperativa garantís era seguretat deth web e era autenticitat des documents que s'i publiquen, e tanben er accès gratuït damb era possibilitat de descargar e imprimir çò que s'i a inserit.
2. Era informacion e es dades de caractèr personau que calgue includir enes documents e actes que s’an de publicar en web s'i pòden hèr publiques cossent damb aguesta lei e era legislacion en matèria de proteccion de dades de caractèr personau. Era cooperativa ei responsabla dera publicacion d'aguesta informacion e der acompliment dera legislacion sus proteccion de dades personaus.
3. Era societat cooperativa ei era responsabla dera publicacion dera pròva dera insercion de documents en web e dera data en qué aguesta insercion a agut lòc.
4. Eth conselh rector dera cooperativa a eth déuer de mantier çò que s'a inserit en web pendent eth tèrme que fixe era Lei. Es membres deth conselh rector e era societat cooperativa arresponen solidàriaments deuant es sòcis, des creditors e des trabalhadors des perjudicis causadi pera interrupcion temporau der accès ath web, levat qu'era interrupcion se deue a un cas fortuït o de fòrça majora. Entà acreditar eth mantenement de çò que s'a inserit pendent eth tèrme exigit pera Lei n'i a pro damb era declaracion deth conselh rector, que pòt èster metuda en causa per quina persona interessada que sigue mejançant pròva admissible en dret.
5. S'era interrupcion der accès ath web ei superior a dus dies consecutius o quate alternats, non se pòt celebrar era assemblada generau convocada entà acordar sus er ahèr  ath quau hè referéncia eth document inserit en web, levat de qu'eth totau de dies de publicacion efectiva sigue egau o superior ath tèrme exigit pera Lei. Laguens des casi en qué era Lei exigís de mantier era insercion un còp hèta era assemblada generau, se se produsís bèra interrupcion, era insercion s’a de prolongar peth madeish nombre de dies en qué er accès a estat interromput.
[bookmark: _Toc438199846][bookmark: _Toc438200072]Article 9. Comunicacions per mejans electronics
1. Es comunicacions entre era societat e es sòcis, en tot includir eth manament de documents, sollicitacions e informacion, pòden hèr-se per mejans electronics a condicion qu'aguest tipe de comunicacion sigue previst enes estatuts e eth sòci age acceptat es comunicacions per mejans electronics.
2. Era societat cooperativa a d’activar, a trauès deth web corporatiu, eth corresponent dispositiu de contacte damb era societat que permete d'acreditar provadaments era data dera recepcion e eth contengut des messatges electronics escambiadi entre es sòcis e era cooperativa, en tot respectar era legislacion en matèria de proteccion de dades de caractèr personau.
[bookmark: _Toc438199847][bookmark: _Toc438200073]Article 10. Mesures d'igualtat
Es cooperatives an de garantir era igualtat de tracte e d'oportunitats entre es hemnes e es òmes que ne hèn part, e a  de tendre ara representacion des dus sèxes de manèra proporcionau ara sua preséncia enes cargues dera cooperativa.
[bookmark: _Toc438199848][bookmark: _Toc438200074]CAPÍTOL II. CONSTITUCION E REGISTRE
[bookmark: _Toc438199849][bookmark: _Toc438200075]Article 11. Constitucion e personalitat juridica
1. Era cooperativa se constituís mejançant escritura publica, que a de contier era acta dera assemblada constituenta e es estatuts sociaus, e s’a d’inscríuer en Registre de Cooperatives cossent damb çò qu'establís aguesta lei.
2. Era societat cooperativa aquerís personalitat juridica un còp inscrita en Registre de Cooperatives.
[bookmark: _Toc438199850][bookmark: _Toc438200076]Article 12. Cooperatives de prumèr grad e de dusau grad
1. Es cooperatives de prumèr grad an d’èster integrades per un minim de dus sòcis qu'amien a tèrme era activitat cooperativizada, a excepcion des cooperatives de consumidors e usatgèrs, qu’an d’èster integrades per un minim de dètz persones fisiques sòcies.
2. Laguens d'un tèrme de cinc ans a compdar dera data dera constitucion, es cooperatives iniciauments constituïdes damb dus sòcis an d’incorporar un tresau de bèth un des tipes de sòcis des que dispòse er article 23 a excepcion deth sòci temporau. A compdar deth cincau an, aguestes cooperatives an de notificar e acreditar deuant eth Registre Generau de Cooperatives, ena forma que se determine per reglament, qu'an incorporat eth dit tresau sòci; se non ac acomplissen, era cooperativa s’a de dissòlver.
3. Es cooperatives de dusau grad an d’èster integrades per un minim de dues persones juridiques, ua des quaus, aumens, a d’èster ua cooperativa en actiu.
[bookmark: _Toc438199851][bookmark: _Toc438200077]Article 13. Constitucion dera societat
1. Es sòcis fondadors, qu'agissen en nòm dera futura societat cooperativa, an d’amiar a tèrme totes es activitats de besonh entà inscriuer-la e an d’arrespóner solidàriaments des actes amiadi a tèrme e des contractes formalizadi en nòm dera cooperativa abans de hèr-ne era inscripcion en Registre de Cooperatives de Catalonha, a excepcion deth cas que se n'age condicionat era eficacitat ara inscripcion e, se cau, ara posteriora assumpcion pera societat des actes e es contractes. Es despenes produsits per aguestes accions son a cargue dera societat.
2. Era societat cooperativa en formacion a d’arrespóner damb eth patrimòni compausat pes contribucions hètes pes sòcis en capitau sociau pes actes e es contractes de caractèr indispensable entà inscriuer-la, pes hèts peth conselh rector comprenudi enes facultats conferides pera escritura de constitucion e, se cau, d'esmenda, e pes hèts per mandat especific de representacion per toti es sòcis. Aguesti n'arresponen personauments enquiath limit dera soma que s'i auessen obligat a aportar.
3. Un còp inscrita era societat cooperativa, se compren qu'assumís es actes e es contractes formalizadi prealablaments, e, en ambdús casi, cesse era responsabilitat solidària des persones  a qué hèn referéncia es apartats 1 e 2, a condicion que, laguens d'un tèrme de tres mesi a compdar dera inscripcion, non age estat convocada era assemblada o, se cau, non s'age sollicitat ua convocacion generau extraordinària, de conformitat damb er article 45, entà desaprovar era gestion hèta.
4. Mentre que non se produsisque era inscripcion en Registre de Cooperatives, era societat cooperativa projectada a d’ahíger ara denominacion provisòria es mots en constitucion.
[bookmark: _Toc438199852][bookmark: _Toc438200078]Article 14. Societat cooperativa irregulara
1. Transcorrudi sies mesi a compdar der autrejament dera escritura sense que s'age sollicitat era inscripcion dera societat en Registre de Cooperatives, o ben abans d'aguest tèrme, se s'a verificat era volontat de non inscriuer-la, tot sòci pòt sollicitar era dissolucion dera societat en constitucion e exigir, damb era liquidacion prealabla der patrimòni sociau, era restitucion des contribucions que i age hèt.
2. S'era societat cooperativa a iniciat o contunhe d'amiar era activitat deth sòn objècte sociau sense auer sollicitat era inscripcion en Registre de Cooperatives, un còp agen transcorrut es sies mesi  as quaus hè referéncia er apartat 1, o ben se s'a verificat era volontat de non inscríuer era societat, es sòcis passen a auer, automaticaments, responsabilitat illimitada e solidària.
[bookmark: _Toc438199853][bookmark: _Toc438200079]Article 15. Assemblada constituenta
1. Era assemblada constituenta dera cooperativa a d’aprovar es estatuts sociaus, designar es persones qu’auràn de hèr es actes de besonh entà inscríuer era societat projectada e nomentar es persones que, un còp inscrita era cooperativa, auràn d’integrar eth conselh rector, era intervencion de compdes, se cau, e era rèsta d'organs sociaus estatutàriaments obligatòris.
2. Ena acta de constitucion dera cooperativa, qu’a d’èster signada pes sòns fondadors, s’a de hèr a constar era relacion des nòms e des dades d'identificacion fiscau.
[bookmark: _Toc438199854][bookmark: _Toc438200080]Article 16. Contengut minim des estatuts sociaus
1. Es estatuts que an de regir eth foncionament dera cooperativa an de consignar, aumens, es elements següenti:
a) Era denominacion dera societat.
b) Eth domicili sociau.
c) Er objècte sociau.
d) Er encastre territoriau dera activitat cooperativa principau.
e) Es diuèrsi tipes de sòcis; es requisits d'admission e baisha; es casi de baisha justificada; es drets e es obligacions des sòcis, en tot indicar eth compromís o era participacion minima que se'n preve enes activitats dera cooperativa, e era relacion, se cau, entre es vòts sociaus e era activitat cooperativizada entara atribucion deth vòt plurau ponderat.
f) Es normes de disciplina sociau e era tipificacion des fautes e es sancions, en tot tier en compde çò qu'establís er article 36.
g) Eth capitau sociau minim dera cooperativa e era determinacion dera aportacion obligatòria minima iniciau des diuèrsi tipes de sòcis, en tot establir s'es contribucions en capitau sociau pòden dar interès.
h) Era reglamentacion deth dret de remborsament des contribucions des sòcis en capitau sociau e eth sòn regim de transmission.
i) En cas des cooperatives de prumèr grad que non son de trabalh associat e des cooperatives de dusau grad, quan arreconeishen coma sòcis de trabalh es trabalhadors qu'ac solliciten, es moduls de equivaléncia entà assegurar-ne era participacion equilibrada e equitativa enes obligacions e es drets sociaus, tant politics coma economics.
j) Es critèris d'aplicacion des resultats, damb era determinacion des percentatges des excedents que cau destinar as hons sociaus obligatòris.
k) Era forma e eth tèrme entà convocar era assemblada generau, e tanben eth regim d'adopcion des acòrds.
l) Era estructura, eth regim d'accion, eth nomentament e era destitucion des organs sociaus d'administracion qu'agen caractèr obligatòri e des organs facultatius previsti.
2. Es estatuts sociaus pòden èster desplegadi per reglaments de regim intèrne aprovadi pera assemblada.
[bookmark: _Toc438199855][bookmark: _Toc438200081]Article 17. Eth Registre de Cooperatives
1. Eth Registre de Cooperatives se compause des registres següenti:
a) Eth Registre Generau de Cooperatives de Catalonha.
b) Eth Registre de Cooperatives de Credit de Catalonha.
2. Eth Registre Generau de Cooperatives de Catalonha a per objècte era qualificacion, era inscripcion, era resolucion e era certificacion de totes es societats cooperatives includides en encastre d'aplicacion d'aguesta lei e des actes inscribibles per arrepòrt ad aguestes, damb era soleta excepcion des societats cooperatives de credit, definides ena seccion cincau deth capítol VIII. Eth Registre Generau de Cooperatives de Catalonha ei adscrit ath departament competent en matèria de cooperatives.
3. Eth Registre de Cooperatives de Credit de Catalonha a per objècte era qualificacion, era inscripcion, era resolucion e era certificacion de cooperatives de credit definides ena seccion cincau deth capítol VIII d'aguesta lei e des actes inscribibles que hèn referéncia ad aguestes. Eth Registre de Cooperatives de Credit de Catalonha ei adscrit ath departament competent entà exercir es foncions de tutèla des entitats financères e de credit.
4. Eth Registre Generau de Cooperatives a de notificar ath departament competent en matèria d'economia e finances es inscripcions de societats cooperatives damb seccion de credit.
[bookmark: _Toc438199856][bookmark: _Toc438200082]Article 18. Actes d'inscripcion obligatòria
1. Son d'inscripcion obligatòria e s’an de consignar enes huelhes daurides a cada societat es actes següenti:
a) Era constitucion dera societat, qu’a d’èster era prumèra inscripcion que i figure.
b) Eth cambiament de domicili.
c) Era modificacion des estatuts sociaus, includit eth cambiament de sòrta de cooperativa.
d) Eth nomentament, eth cessament e es delegacions des membres deth conselh rector e dera intervencion de compdes o auti organs sociaus reguladi per estatuts, era direccion generau, era direccion des seccions de credit e, se cau, es auditors de compdes. S'i an de consignar tant es membres titulars coma es membres suplents.
e) Era creacion e era baisha des seccions de credit a qué hè referéncia er article 6.5.
f) Es poders generaus e es delegacions de facultats, e tanben es sues modificacions, era sua revocacion e era sua substitucion. Non ei obligatòria, per contra, era inscripcion des poders generaus entà litigis o entara realizacion d'actes concrèts.
g) Er acòrd de dissolucion dera cooperativa e de nomentament des liquidators.
h) Era fusion, pròpria o per absorcion, e era scission.
i) Era transformacion dera cooperativa en quinsevolhe auta entitat.
J) Era liquidacion dera societat.
k) Eth concors, es mesures administratives e judiciàries d'intervencion, e es resolucions judiciàries o administratives, en cas que sigue obligatòri de hèr-ne era inscripcion.
l) Eth depaus des compdes annaus, per anotacion marginau.
m) Era creacion, era supression, era modificacion e eth traslat deth web corporatiu.
2. Es actes dera letra k an d’èster comunicadi ath Registre de Cooperatives per organ judiciari o administratiu que les adoptèc.
[bookmark: _Toc438199857][bookmark: _Toc438200083]Article 19. Principis deth Registre de Cooperatives
1. Eth Registre de Cooperatives se regís pes principis de caractèr obligatòri dera inscripcion, de titolacion publica, de legalitat, de presompcion de exactitud e de validitat deth contengut des libes deth registre, de publicitat formau e materiau, de he publica, de prioritat e de tracte successiu.
2. Eth Registre de Cooperatives a de garantir es principis d'accessibilitat e transparéncia mejançant eth foncionament, era organizacion e es recorsi adequadi.
3. Es dades identificatives de caractèr personau des persones que ocupen bèth cargue qu’a d’èster inscrit en Registre de Cooperatives de Catalonha pòden èster objècte de publicitat registrau.
[bookmark: _Toc438199858][bookmark: _Toc438200084]Article 20. Inscripcion. Procediments ordinaris e exprés
1. Era constitucion d'ua cooperativa s’a d’inscríuer en Registre de Cooperatives entà qu'aquerisque personalitat juridica, cossent damb er article 11. Eth Registre de Cooperatives, enes tèrmes qu'establís era norma regulatritz deth procediment administratiu, a d’adoptar ua resolucion, dempús d'auer hèt era qualificacion juridica des documents obligatòris entara constitucion dera cooperativa.
2. Era constitucion des cooperatives agricòles, des de consumidors e usatgèrs, des de servicis e des de trabalh associat en qué eth nombre de sòcis non sigue superior a dètz se pòden inscríuer peth procediment exprés. En aguest cas:
a) Era escritura publica a de contier es estatuts sociaus aprovadi per orde deth conselhèr deth departament competent en matèria de cooperatives.
b) Ena escritura publica cau consignar exprèssaments qu'era cooperativa òpte peth procediment exprés d'inscripcion.
c) Eth Registre de Cooperatives, laguens deth tèrme des dus dies obrants següenti ath dia en qué entren en registre competent es documents obligatòris entara constitucion dera cooperativa, a d’adoptar ua resolucion, dempús d'auer hèt era qualificacion juridica des documents.
d) Se non i a cap resolucion expressa deth Registre de Cooperatives enes tèrmes a que hè referéncia era letra c, era sollicitacion se compren rebutada persilenci administratiu.
[bookmark: _Toc438199859][bookmark: _Toc438200085]Article 21. Efèctes dera inscripcion
1. Era inscripcion des actes de constitucion, de modificacion des estatuts sociaus, de fusion, de scission, de transformacion e de dissolucion, e era sollicitacion de cancellacion d'inscripcions des societats cooperatives ei constitutiva.
2. Coma resultat dera qualificacion dera cooperativa, s’a de procedir a hèr, suspéner o denegar era inscripcion sollicitada, en foncion de s'es títols son corrèctes o non ac son o de se presenten errors esmendables o non esmendables.
3. Era inscripcion en Registre de Cooperatives non valide ne es actes ne es contractes que siguen nulli cossent damb era Lei.
[bookmark: _Toc438199860][bookmark: _Toc438200086]CAPÍTOL III. REGIM SOCIAU
[bookmark: _Toc438199861][bookmark: _Toc438200087]Article 22. Sòcis
1. Pòt èster sòci d'ua cooperativa de prumèr o dusau grad:
a) Tota persona fisica damb plea capacitat d'obrar, exceptat des casi autorizadi exprèssaments per aguesta lei, especiauments per çò qu'ei des cooperatives d'iniciativa sociau.
b) Tota persona juridica, publica o privada.
c) Es comunautats de bens, levat de que pera classa de cooperativa o pera activitat cooperativizada non se'n admete bèra ua.
d) Es successsions jacentes, en cas de sòcis collaboradors, cossent damb çò qu'establís er article 26.3.
2. Per çò qu'ei des cooperatives de dusau grad, cau tier en compde çò que dispòse er article 138.
[bookmark: _Toc438199862][bookmark: _Toc438200088]Article 23. Tipe de sòcis
Es estatuts sociaus dera cooperativa pòden establir qu'aguesta age, ath delà des sòcis comuns, sòcis de trabalh, sòcis collaboradors e sòcis temporaus.
[bookmark: _Toc438199863][bookmark: _Toc438200089]Article 24. Sòcis comuns
Es sòcis comuns son aqueri ligadi damb era societat cooperativa mejançant un ligam sociau de durada indeterminada e qu'amien a tèrme era activitat cooperativizada.
[bookmark: _Toc438199864][bookmark: _Toc438200090]Article 25. Sòcis de trabalh
1. Es estatuts sociaus des cooperatives de prumèr grad que non siguen de trabalh associat e es des cooperatives de dusau grad pòden determinar era reconeishença dera qualitat de sòcis de trabalh as trabalhadors qu'ac solliciten. En aguest cas, es estatuts an d’establir moduls de equivaléncia entà assegurar-ne era participacion equilibrada e equitativa enes obligacions e es drets sociaus, tant politics coma economics.
2. Es normes qu'establís aguesta lei entàs sòcis trabalhadors des cooperatives de trabalh associat s'apliquen tanben as sòcis de trabalh, exceptat qu'era cooperativa regule, mejançant eth tèxte estatutari o eth reglament de regim intèrne, eth regim juridic d'aguest tipe de sòci. En tot cas, aguesta reglamentacion pròpria a de respectar es limits establidi per article 132.4 d'aguesta lei.
[bookmark: _Toc438199865][bookmark: _Toc438200091]Article 26. Sòcis collaboradors
1. Es estatuts sociaus pòden regular era possibilitat qu'era cooperativa age sòcis collaboradors, que, sense amiar a tèrme era activitat cooperativizada principau, poguen collaborar de bèra manèra ena obtencion der objècte sociau dera cooperativa. Era collaboracion pòt consistir ena participacion en activitats de caractèr auxiliar, segondari, accessòri o complementari ara activitat cooperativizada principau o solaments ena aportacion de capitau.
2. Es drets e obligacions des sòcis collaboradors son reguladi pes estatuts sociaus, e, en tot aquerò que non i sigue establit, per acòrd dera assemblada. Eth regim juridic qu'establisquen es estatuts sociaus non a d’èster necessàriaments uniforme, per contra pòt diferir en atencion as diferentes modalitats possibles de participacion en objècte sociau cooperatiu.En tot cas, cau establir uns critèris que permeten ua ponderada e equitativa participacion enes drets e obligacions sòcioeconomiques dera cooperativa.
3. Pòden èster sòcis collaboradors es persones fisiques o juridiques, publiques o privades, e tanben, s'eth contengut dera vinculacion damb era cooperativa ac permet, es comunautats de bens e es eretatges jacents.
4. Es sòcis collaboradors an dret a participar enes seccions de credit, damb es limitacions establides pera norma regulatritz correspondenta, o en usatge de servicis auxiliars o en activitats accessòries dera cooperativa.
5. Es condicions des contribucions des sòcis collaboradors ath capitau, que se comptabilizen separadaments dera rèsta de sòcis, son es que determinen es estatuts o er acòrd dera assemblada.En tot cas, non se pòt obligar a soscríuer naues contribucions en capitau sociau ne aumentar es que se les exigic de soscríuer en moment d'aquerir era condicion de sòci.
6. Es sòcis collaboradors an eth dret de vòt ena assemblada generau damb es limits der article 48.3. Totun, es estatuts, en çò que hè as sòcis collaboradors era aportacion des quaus sigue solaments de capitau, pòden establir que non agen dret de vòt.
7. S'an dret de vòt, es sòcis collaboradors an eth dret de hèr part des auti organs sociaus, damb es limitacions establides per article 55.
8. Es sòcis collaboradors non pòden èster, en cap de cas, titulars dera presidéncia deth conselh rector.
9. Es sòcis collaboradors que solaments apòrten capitau perceben, se cau, er interès pactat, e es sues contribucions e retribucions se someten ath regim qu'establís aguesta lei entàs contribucions volontàries, sense perjudici que, s'es estatuts ac dispòsen, poguen participar ena distribucion des excedents e an d’assumir es pèrtes segons establís er apartat 10.
10. Es estatuts pòden atribuïr enquiath 45% des excedents annaus, un còp dotadi es hons obligatòris, ara distribucion entre es sòcis collaboradors, proporcionauments ath capitau qu'agen desborsat. En aguest cas, an de préner en cargue es pèrtes der exercici ena madeisha proporcion enquiath limit dera sua aportacion.
11. S'es estatuts ac dispòsen, pòden passar a auer era condicion de sòcis collaboradors, enes casi e damb es requisits exigidi estatutàriaments e damb era autorizacion prealabla deth conselh rector, es sòcis d'un aute tipe que, per causa justificada, non poguen amiar a tèrme definitivaments era activitat cooperativizada que ne motivèc era admission ena cooperativa e non solliciten era baisha ne era declaracion d'excedéncia en cas d'èster prevista estatutàriaments.
[bookmark: _Toc438199866][bookmark: _Toc438200092]Article 27. Sòcis temporaus
1. Era condicion de sòci, sigue deth tipe que sigue, a caractèr indefinit. Maugrat açò, s'es estatuts sociaus regulen era categoria de sòci temporau e aguesta condicion s'acòrde en moment dera admission, se pòden establir ligams sociaus de durada determinada, que non pòt excedir es cinc ans.
2. Eth conjunt de sòcis temporaus non pòt èster superior en nombre a un tèrç deth conjunt des sòcis comuns.
3. Eth conjunt de sòcis temporaus non pòt auer en assemblada generau un percentatge de vòts egau o superior as corresponenti as sòcis comuns.
4. Es sòcis temporaus an es madeishi drets e obligacions e an de complir es madeishi requisits d'admission qu'es sòcis damb vinculacion indefinida deth tipe que sigue, mès era sua aportacion obligatòria en capitau non pòt excedir eth 50% der exigit ara rèsta de sòcis. Era quòta d'admission non se pòt exigir as sòcis temporaus enquia que, s’eth cas ei, se’n produsisque era integracion coma sòcis de durada indefinida, cossent damb çò qu'establís er apartat 6.
5. Transcorrut eth periòde de vinculacion  a qué hè referéncia er apartat 1, eth sòci temporau a dret ara liquidacion des sues contribucions en capitau sociau, es quaus an d’èster remborsades immediataments o, s'atau ac dispòsen es estatuts, en tèrme d'un an a compdar dera data efectiva dera baisha, damb er pagament, en aguest cas, deth taus legau d'interès corresponent ad aguest an.
6. Eth sòci temporau, transcorrut eth tèrme de vinculacion a qué  hè referéncia er apartat 1, pòt optar a aquerir era condicion de sòci de durada indefinida, entara quau causa a de complir era rèsta de requisits exigidi estatutàriaments as sòcis de durada indefinida.
[bookmark: _Toc438199867][bookmark: _Toc438200093]Article 28. Situacion deth sòci en excedéncia
1. Es estatuts sociaus pòden dispausar era situacion d'excedéncia entàs sòcis qu'an quitat d'amiar a tèrme temporauments, per causa justificada, era activitat cooperativizada ena cooperativa.
2. Entà passar ara situacion d'excedéncia cau qu'era persona interessada formule exprèssaments era demanda en aguest sens ara cooperativa. Autaments, e a condicion que sigue previst enes estatuts, passe ara condicion de sòci collaborador enes tèrmes que regule er article 26.11.
3. Es estatuts o eth reglament de regim intèrne dera cooperativa a de regular es drets e es obligacions des sòcis que se tròben en situaciond'excedéncia, en tot tier en compde que, en cap de cas, non pòden èster membres des organs rectors dera cooperativa ne an dret a cap retorn cooperatiu, e qu'an dret de votz, mès non de vòt, ena assemblada generau.
[bookmark: _Toc438199868][bookmark: _Toc438200094]Article 29. Admission coma sòci
1. Es estatuts sociaus an d’establir, damb caractèr objectiu, es requisits de besonh entar aqueriment dera condicion de sòci comun, de conformitat damb era activitat cooperativizada, er objècte sociau e era rèsta d'elements definitoris deth sòci comun en cada tipe de cooperativa, e tanben, se cau, an de regular quinsevolhe aute tipe de sòcis e eth regim juridic concrèt que se les aplique.
2. Era sollicitacion d'admission coma sòci s’a de formular per escrit ath conselh rector, que l’a de resòlver laguens d’un tèrme de tres mesi. Tant era admission coma era denegacion s’an de comunicar per escrit ara persona interessada e se'n a de rénder compde ara assemblada generau. Se passe eth tèrme de tres mesi sense que se n'age notificat era resolucion ara persona interessada, era sollicitacion se compren estimada.
3. Er acòrd d'admission d'un sòci pòt èster impugnat, damb era audiéncia prealabla preceptiva dera persona interessada, s'ac establissen es estatuts sociaus. En aguest cas, es estatuts an de determinar eth nombre de sòcis, era forma e eth tèrme entà hèr era impugnacion. Passat eth tèrme de tres mesi sense que s'age notificat era resolucion dera impugnacion, aguesta se compren rebutada.
4. Er arrefús dera admission coma sòci a d’èster motivat. Era admission solaments se pòt denegar per arrasons basades ena lei o enes estatuts sociaus o per impossibilitat tecnica, accidentau o estructurau degudaments acreditada, derivada de condicions economiques e financeres, organizatives o tecnologiques dera entitat.
5. Er arrefús dera admission coma sòci ei susceptible de recors peth sollicitaire deuant era assemblada generau o, se cau, deuant deth comitat de recorsi, laguens deth tèrme d'un mes a compdar dera data dera notificacion der acòrd deth conselh rector o transcorrut eth tèrme previst entà dictar resolucion. Er organ competent, damb era audiéncia prealabla preceptiva dera persona interessada, a de resòlver eth recors laguens d'un tèrme de tres mesi. Se passe aguest tèrme e non i a resolucion expressa, eth recors se compren rebutat.
6. Er acòrd que resòlv es recorsi interpausadi deuant era assemblada generau o eth comitat de recorsi ei susceptible de recors deuant dera jurisdiccion ordinària.
7. Er aquesiment dera condicion de sòci ei suspenut enquia qu'er acòrd d'admission ei fèrme e er aspirant a sòci hè, ena forma qu'establissen es estatuts, era soscripcion e eth desborsament des contribucions en capitau e era quòta d'admission exigides, s’eth cas ei, pes estatuts laguens deth tèrme e ena forma qu'aguesti fixen o, se non n'i a, laguens deth tèrme d'un mes dempús dera fermetat der acòrd d'admission. Satisfètes es obligacions economiques, era persona aspiranta aquerís era condicion de sòci.
[bookmark: _Toc438199869][bookmark: _Toc438200095]Article 30. Tipe de baisha de sòci
Er abandon de sòci pòt èster volontari, obligatòri o disciplinari per expulsion.
[bookmark: _Toc438199870][bookmark: _Toc438200096]Article 31. Baisha volontària
1. Eth sòci pòt sollicitar era baisha dera cooperativa en quinsevolhe moment, de conformitat damb es estatuts sociaus. Totun, aguesti estatuts pòden establir un tèrme minim de permanéncia ena cooperativa, que non pòt èster en cap de cas superior a cinc ans.
2. Eth sòci, exceptat deth cas de baisha obligatòria, a de complir eth tèrme de preavís que pòden fixar es estatuts sociaus, que non pòt èster en cap de cas superior a sies mesi, sense perjudici de çò qu'establís era norma dera Union Europèa aplicabla as cooperatives agricòles.
3. Era sollicitacion d'abandon volontàri se considère hèta dempús deth moment dera recepcion pera part dera cooperativa.
4. Era baisha volontària se considère justificada enes casi següenti:
a) Se s'a acomplit eth periòde minim de permanéncia ena cooperativa, s'eth cas ei, e eth tèrme de preavís que fixen es estatuts.
b) Enes casi establidi pes estatuts sociaus coma casi de baisha justificada.
c) S'eth conselh rector la considère justificada.
d) Era rèsta de casi que tipifique era Lei, damb es requisits corresponenti.
5. Er inacompliment per part deth sòci dera obligacion de preavís establida, s’eth cas ei, enes estatuts e era baisha sollicitada laguens deth periòde minim de permanéncia qualifiquen era baisha coma non justificada. S'es estatuts ac establissen, sus er impòrt liquidat des contribucions obligatòries eth conselh rector pòt aplicar es deduccions qu'acòrde en concèpte de baisha injustificada, cossent damb çò qu'establís er article 35.2.c.
6. S'arribe un cas non especificat pes estatuts ne previst per aguesta lei, eth conselh rector a de resòlver damb arresponsa motivada era consideracion d'abandon justificat o non justificat. En cas que n'aprècie abandon justificat, non son aplicables es tèrmes de permanéncia e preavís que s'agen establit.
[bookmark: _Toc438199871][bookmark: _Toc438200097]Article 32. Baisha obligatòria
1. Eth conselh rector a de dar de baisha obligatòriament dera cooperativa es sòcis que deishen de complir es requisits establidi pes estatuts o exigidi pera Lei entà mantier-ne era condicion, e tanben es sòcis trabalhadors e es sòcis de trabalh que les sigue aplicable çò que dispòse er article 134. Totun, s'es estatuts ac dispòsen, pòden passar a auer era condicion de sòcis collaboradors enes casi e damb es requisits exigidi estatutàriaments, d’acòrd damb çò qu'establís er article 26.11.
2. Era baisha obligatòria de sòci tostemp se considère justificada.
3. Era baisha obligatòria de sòci a d’èster declarada, damb era audiéncia prealabla dera persona interessada, peth conselh rector per iniciativa pròpria o ara demanda dera persona interessada o de quin aute sòci que sigue. Aguest tramit d'audiéncia prealabla non ei de besonh s'era baisha obligatòria ei sollicitada pera persona interessada.
4. Er acòrd deth conselh rector que declare era baisha obligatòria ei executiu se non se hè apèu deuant d’aguest organ en tèrme qu'establís er article 34.2 o un còp notificada era ratificacion dera assemblada generau o, se cau, deth comitat de recorsi.En tot cas, es estatuts sociaus pòden preveir que, un còp adoptat er acòrd que declare era baisha obligatòria, se suspenen a títol provisòri es drets e es obligacions deth sòci enquia qu'er acòrd sigue executiu. Es estatuts an de determinar er abast d'aguesta suspension enes tèrmes establidi per article 38.4.
[bookmark: _Toc438199872][bookmark: _Toc438200098]Article 33. Baisha disciplinària per expulsion
Es estatuts an de regular es casi en qué eth conselh rector pòt acordar era expulsion deth sòci, que solaments se pòt fondamentar ena comission d'ua fauta que tipifiquen coma fòrça grèu, mejançant procediment disciplinari e damb era audiéncia prealabla dera persona afectada.
[bookmark: _Toc438199873][bookmark: _Toc438200099]Article 34. Procediment de qualificacion dera baisha de sòci
1. Era qualificacion e era determinacion des efèctes dera baisha de sòci son competéncia deth conselh rector, qu’a de resòlver sus era baisha laguens d'un tèrme de tres mesi a compdar dera sollicitacion mejançant escrit motivat, e a d’èster notificat ara persona interessada. Un còp transcorrut aguest tèrme sense resolucion expressa, se pòt considerar qu'era baisha volontària ei justificada.
2. Contra era resolucion deth conselh rector qu'acòrde era baisha d'un sòci se pòt presentar recors deuant era assemblada generau o, se cau, deuant deth comitat de recorsi laguens deth tèrme d'un mes a compdar dera notificacion dera resolucion a qué hè referéncia er apartat 1. Eth tèrme entà qu'era assemblada generau resòlve eth recors ei de sies mesi, a compdar dera data de presentacion deth recors, e eth tèrme entà qu'eth comitat de recorsi lo resòlve ei de tres mesi a compdar dera data dera presentacion deth recors. Un còp transcorrut aguest tèrme sense resolucion expressa, se compren qu'eth recors a estat estimat. Contra aguesta resolucion se pòt presentar recors deuant d’era jurisdiccion competenta.
[bookmark: _Toc438199874][bookmark: _Toc438200100]Article 35. Efèctes economics dera baisha
1. En produsir-se era baisha d'un sòci, aguest a dret ath remborsament des sues contribucions, volontàries e obligatòries, ath capitau sociau, e tanben ath retorn cooperatiu que li correspone en foncion dera sua activitat cooperativizada e, se cau, ara part individualizada des hons de resèrva volontària, sense perjudici de çò qu'aguesta lei e es estatuts sociaus establisquen entàs contribucions qu'eth sòn remborsament pogue èster refusat incondicionauments peth conselh rector.
2. Es estatuts sociaus dera cooperativa an de regular eth procediment entà exercir eth dret ath remborsament des contribucions sociaus, en cas de baisha deth sòci, d’acòrd damb es critèris següenti:
a) Sus era basa des resultats der exercici economic en qué se produsís era baisha deth sòci, e dera imputacion de resultats que li sigue atribuible, s’a de procedir, laguens deth tèrme d'un mes a compdar dera aprovacion des compdes annaus corresponenti ar exercici mencionat, a fixar er impòrt definitiu deth remborsament des sues contribucions en capitau sociau. Eth conselh rector pòt fixar provisòriaments aguest montant abans dera aprovacion des compdes e, se cau, en cas des contribucions remborsables, pòt autorizar que se hèsque un remborsament a compde deth definitiu.
b) Der impòrt definitiu deth remborsament que ne resulte se pòden dedusir es somes qu'eth sòci deue ara cooperativa per quin concèpte que sigue; es responsabilitats que li poguen èster imputades e quantificades, sense perjudici dera responsabilitat patrimoniau que regule er article 41.4; es pèrtes non compensades d'exercicis anteriors, e es previsions de pèrtes der exercici en cors que calerà regularizar un còp s'age barrat.
c) S'es estatuts ac dispòsen, sus er impòrt reglat des contribucions obligatòries, eth conselh rector pòt aplicar es deduccions que s'acòrden en cas de baisha injustificada o expulsion, en tot respectar eth limit fixat enes estatuts, que non pòt excedir deth 20% o 30%, respectivaments.
3. Eth pagament des auances meritades e, se cau, des retorns acordadi s’a de hèr efectiu immediataments, a excepcion d'un pacte prealable que estipule çò contrari, mès eth pagament des contribucions sociaus qu'establís er article 70.7.a s’a de hèr laguens deth tèrme que se fixe en acòrd comun o, se non ei atau, laguens deth tèrme qu'indique eth conselh rector, que non pòt èster jamès superior as cinc ans a compdar dera data dera baisha.
4. En cas des contribucions qu'establís er article 70.7.b, es tèrmes indicadi en apartat 3 se computen dempús dera data en qué eth conselh rector acòrde eth remborsament, que s’a de hèr efectiu per orde d'antiguitat des sollicitacions de remborsament o, en cas que non cònsten es sollicitacions, per orde d'antiguitat dera data dera baisha.
5. S'eth remborsament des contribucions a estat acordat peth conselh rector, es montants pendents de remborsament non son susceptibles d'actualizacion un còp eth conselh rector n'acòrde era soma, mès eth sòci qu'abandone a dret a percéber eth taus legau d'interès aumentat en dus punts, qu’a de pagar-se annauments amassa damb, aumens, ua cincau part dera soma a remborsar.
6. Es sòcis qu'abandonen era cooperativa, un còp fixat er impòrt des contribucions que s'an de remborsar, contunhen d'èster responsables deuant era cooperativa, enes casi e enes tèrmes qu'establís er article 41.2, 3 e 4.
[bookmark: _Toc438199875][bookmark: _Toc438200101]Article 36. Disciplina sociau
1. Es estatuts de cada cooperativa, o tanben, en çò que tanh exclusivaments ara tipificacion des fautes leugères, eth reglament de regim intèrne, an d’establir es procediments de sancion, especiauments era tipificacion de fautes e sancions e es tèrmes, es recorsi que siguen procedenti e es possibles mesures provisòries, en tot respectar en tot cas es critèris següenti:
a) Era facultat de sancion ei competéncia deth conselh rector o, s’eth cas ei, der organ qu'eth tèxte estatutari li atribuís era competéncia. Comsevolhe, era facultat de sancion per fautes fòrça grèus ei tostemp competéncia deth conselh rector e non pòt èster delegada.
b) Era audiéncia prealabla dera persona interessada o de qui la represente ei preceptiva. Eth tèrme d'audiéncia non pòt èster inferior a dètz dies ne superior a quinze. Se cau presentar allegacions, aguestes s'an de hèr per quin mejan que sigue que ne permete era consulta posteriora.
c) Contra es sancions se pòt presentar un recors ath comitat de recorsi, o, se non n'i a, ara assemblada generau, laguens deth tèrme d'un mes a compdar dera notificacion dera sancion. Eth tèrme maximau entà qu'era assemblada generau resòlve eth recors ei de sies mesi, a compdar dera data dera presentacion, e eth tèrme maximau entà qu'eth comitat de recorsi lo resòlve ei de tres mesi, a compdar dera data dera interposicion. Un còp transcorrudi es tèrmes fixadi sense que s'age dictat e notificat era resolucion, se compren qu'eth recors a estat estimat e, donques, era sancion ei revocada.
d) Er acòrd de sancion o, s’eth cas ei, era ratificacion d'aguest acòrd peth comitat de recorsi o pera assemblada generau pòden èster impugnadi laguens deth tèrme d'un mes, a compdar dera notificacion, peth tramit procedurau d'impugnacion d'acòrds sociaus dera assemblada generau qu'establís er article 52 e, enes casi reguladi per aguesta lei, deuant era jurisdiccion ordinària, segons çò que dispòse er article 159.
2. En cas d'expulsion deth sòci, s’a d’aplicar eth procediment qu'establís er apartat 1, damb es especificacions següentes:
a) Era expulsion deth sòci solaments pòt èster acordada per ua fauta tipificada coma fòrça grèu pes estatuts, mejançant un dorsièr instruït ad aguest efècte peth conselh rector.
b) Eth recors ara assemblada generau a d’èster resolvut, damb audiéncia prealabla dera persona interessada, o de qui la represente, per votacion secrèta. Era assemblada generau pòt anullar era expulsion o ben ratificar-la. En aguest darrèr cas, s’a de formalizar era baisha deth sòci.
c) Eth recors ath comitat de recorsi a d’èster resolvut damb audiéncia prealabla dera persona interessada o de qui la represente.
d) Er acòrd de expulsion ei executiu dempús deth moment en qué eth comitat de recorsi o, se cau, era assemblada generau notifique era ratificacion der acòrd, o ben un còp a acabat eth tèrme entà presentar-i recors.
3. Es fautes leugères prescriuen ath cap d'un mes, es grèus prescriuen ath cap de dus mesi e es fòrça grèus prescriuen ath cap de tres mesi. Eth tèrme de prescripcion comence a compdar eth dia en qué eth conselh rector a coneishença dera comission dera infraccion e, en tot cas, a compdar des sies mesi dempús qu'a estat cometuda. Aguest tèrme s'interromp en iniciar-se eth procediment de sancion e continue de compdar se, laguens deth tèrme de tres mesi, non se dicte ne se notifique era resolucion que i hè referéncia.
[bookmark: _Toc438199876][bookmark: _Toc438200102]Article 37. Instructor
1. Es estatuts sociaus pòden establir eth nomentament d'un instructor entà que collabòre damb eth conselh rector, o damb er organ a qui es estatuts sociaus atribuïsquen era potestat sancionadora, ena formalizacion des dorsièrs de sancion.
2. Er instructor a d’èster designat, entà cada cas concrèt, peth conselh rector, o per organ ath quau es estatuts sociaus atribuïsquen era potestat sancionadora, d'entre es sòcis, o ben pòt èster ua tresau persona.
3. Era foncion principau der instructor ei arrecuélher pròves sus es hèts objècte deth dorsièr de sancion e elaborar ua prepausa, damb caractèr preceptiu e non constrenhenta, que a de presentar ath conselh rector o ar organ qu’es estatuts sociaus l’atribuïsquen era potestat de sancion.
[bookmark: _Toc438199877][bookmark: _Toc438200103]Article 38. Drets des sòcis
1. Es sòcis an, sense mès restriccions qu'es derivades d'un procediment de sancion o des exigéncies dera bona fe, toti es drets arreconeishudi legauments o estatutàriaments entà cada tipe de sòci.
2. Sense perjudici des disposicions particulares qu'establissen era Lei e es estatuts entàs diferenti tipes de sòcis, es sòcis d'ua cooperativa an dret a:
a) Participar ena realizacion der objècte sociau dera cooperativa.
b) Escuélher es cargues des organs dera societat e èster elegidi entà ocupar aguesti cargues.
c) Participar damb votz e vòt ena adopcion de toti es acòrds dera assemblada generau e des auti organs de qué hèsquen part.
d) Sollicitar informacion sus es qüestions qu'afècten es sòns interèssi economics e sociaus enes tèrmes qu'establisquen es estatuts sociaus e er article 39.
e) Participar enes excedents, se n'i a, d’acòrd damb es estatuts sociaus.
f) Percéber eth remborsament dera sua aportacion regularizada en cas de baisha o de liquidacion o de transformacion dera cooperativa, que non s’a de veir afectat per ua suspension temporau des drets a causa d'un dorsièr de sancion, sense perjudici de çò que dispòsen es estatuts sociaus en çò que hè as contribucions eth remborsament des quaus posque èster refusat incondicionauments peth conselh rector. Era regularizacion dera aportacion s’a de hèr de conformitat damb çò que dispòse er article 35.
g) Exercir es auti drets que resulten des normes legaus e estatutàries, e tanben des acòrds qu'adòpten valablaments es organs dera cooperativa.
3. Es drets des diferenti tipes de sòcis non an auti limits qu'es establidi exprèssaments per aguesta lei.
4. Es drets des sòcis solaments se pòden suspéner temporauments, enes condicions que regulen exprèssaments es estatuts sociaus, coma ua modalitat de sancion o mesura provisòria en un dorsièr de sancion. Es estatuts, sense perjudici de çò qu'establís er apartat 5, sonque pòden establir era decision de suspéner eth sòci enes sòns drets enes casi següenti:
a) Non èster ath dia des obligacions economiques coma sòci.
b) Non participar enes activitats cooperativizades enes tèrmes qu'establissen es estatuts.
c) Deishar de complir es requisits exigidi entà auer era condicion de sòci enes tèrmes establidi per article 32.
5. Era suspension de drets a qué hè referéncia er apartat 4 non afècte, en cap de cas, eth dret d'informacion, eth d'assisténcia ara assemblada generau damb votz ne es drets qu'aguesta lei exceptua. Era suspension finalize en moment en qué eth sòci normalize era sua situacion ena societat cooperativa.
[bookmark: _Toc438199878][bookmark: _Toc438200104]Article 39. Dret d'informacion
1. Tot sòci a eth dret d'informacion sus es ahèrs que concernissen es sòns drets economics e sociaus, enes tèrmes qu'establís aguest article.
2. Tot sòci a dret, en tot moment, a:
a) Arrecéber ua còpia des estatuts dera cooperativa e, se n'i a, des reglaments de regim intèrne, e, egauaments, a arrecéber era notificacion des modificacions que s'i hèsquen e es acòrds des organs de govèrn que le concernissen.
b) Examinar liuraments es libes dera cooperativa e sollicitar certificacions tant des acòrds exprimidi enes actes des assemblades generaus coma des inscripcions des libes corresponenti.
c) Arrecéber quin arrepòrt que sigue o explicacion sus era marcha dera cooperativa e sus es sòns pròpris drets economics e sociaus, a condicion qu'ac sollicite per escrit ath conselh rector, eth quau aurà d’arrespóner laguens deth tèrme de quinze dies, a compdar dera presentacion der escrit. S'eth sòci ei en desacòrd damb eth contengut dera responsa que se li a dat, pòt reïterar per escrit era sollicitacion, que, en aguest cas, a d’èster arresponuda publicaments peth conselh rector ena prumèra assemblada generau que se convòque dempús d'auer reïterat era peticion.
d) A compdar deth dia dera convocacion dera assemblada generau ordinària ena quau calgue deliberar e préner acòrds sus es compdes der exercici economic, es sòcis an de poder examinar, en domicili sociau, es documents qu'intègren es compdes annaus e, se cau, er arrepòrt dera intervencion o der audit de compdes. Egauments, es sòcis an dret a arrecéber còpia des documents e ar ampliament de tota era informacion que considèren de besonh e qu'age relacion damb es punts der orde deth dia, a condicion qu'ac solliciten per escrit cinc dies abans dera assemblada, aumens.
[bookmark: _Toc438199879][bookmark: _Toc438200105]Article 40. Limits e garanties der exercici deth dret d'informacion
1. Eth conselh rector non se pòt negar a facilitar es informacions sollicitades pes sòcis, a excepcion deth cas que, motivadaments, allegue perjudici entàs interèssi sociaus o s'era demanda constituís ua obstruccion reïterada o un abús manifèst per part des sòcis sollicitaires. Maugrat açò, aguestes excepcions non cauen e, donques, eth conselh rector a de facilitar era informacion s'aguesta s’a de procurar ena assemblada, sollicitada per mès dera mitat de vòts presents e representadi, e, ena rèsta de casi, s'atau ac acòrde eth comitat de recorsi o, se non n'i a, era assemblada generau coma conseqüéncia deth recors introdusit pes sòcis sollicitaires dera informacion.
2. Se pòt presentar recors contra er acòrd denegatori dera informacion deuant era assemblada generau, era quau a de resòlver sus aguest punt ena prumèra reünion que hèsque. Era decision dera assemblada generau pòt èster impugnada segons çò qu'establís er article 52 o se pòt sométer, damb es condicions e es requisits establidi pera norma aplicabla, a bèra ua des formes de resolucion extrajudiciària de conflictes qu'establís er article 158.
3. Eth 3% des sòcis dera cooperativa, o un minim de cent sòcis s'aguesta n'a mès de mil, pòden sollicitar per escrit ath conselh rector tota era informacion que considèren de besonh sus era marcha dera cooperativa, e eth conselh rector les a d’arrespóner, tanben per escrit, laguens deth tèrme maximau d'un mes. S'es sòcis qu'an hèt era peticion considèren qu'era responsa ei insufisenta, pòden reïterar per escrit era sollicitacion, que, en aguest cas, a d’èster arresponuda publicaments peth conselh rector ena prumèra assemblada generau que se hèsque dempús de reïterar era peticion, e s’a de fornir ua còpia escrita d'aguesta responsa as persones qu'agen hèt era sollicitacion.
4. Era negativa deth conselh rector o era abséncia de responsa deuant era sollicitacion d'informacion d'un sòci, ara empara der article 39, o d'un grop de sòcis, ara empara der apartat 3 deth present article, comporte eth dret deth sòci a exercir es accions jurisdiccionaus que creigue apertientes, de conformitat damb era legislacion en vigor. Egauments, tanben se pòt sométer, damb es condicions e es requisits establidi pera norma aplicabla, a bèra ua des formes de resolucion extrajudiciària de conflictes der article 158.
[bookmark: _Toc438199880][bookmark: _Toc438200106]Article 41. Obligacions des sòcis
1. Es sòcis d'ua cooperativa son obligadi a:
a) Participar enes activitats que constituïssen er objècte dera cooperativa e amiar a tèrme era activitat cooperativizada d’acòrd damb çò qu'exigissen aguesta lei, es estatuts sociaus e es auti acòrds adoptadi valablaments pera cooperativa.
b) Complir es obligacions economiques que les corresponen.
c) Assistir as reünions des assemblades generaus e des auti organs as quaus siguen convocadi.
d) Acceptar es cargues sociaus, exceptat qu'agen ua causa justificada, apreciada pera assemblada generau, entà non hè'c.
e) Complir es acòrds qu'adòpten valablaments es organs de govèrn.
f) Non dedicar-se a activitats que poguen hèr concurréncia as finalitats sociaus dera cooperativa ne collaborar damb qui n'efectue, levat qu'eth conselh rector les ac autorize exprèssaments.
g) Participar enes activitats de formacion e intercooperacion.
H) Téner secrèt sus es ahèrs e es dades dera cooperativa qu'era sua divulgacion poderie  perjudiciar-ne es interèssi sociaus.
2. Es sòcis que se donguen de baisha dera cooperativa, un còp fixat er impòrt des contribucions que s’an de remborsar, contunhen d'èster responsables deuant era cooperativa, pendent cinc ans, des obligacions qu'aguesta age contractat abans dera data dera pèrta dera condicion de sòci e enquiar impòrt des contribucions que se li an de remborsar. Es estatuts sociaus pòden establir eth metòde entara quantificacion e era determinacion d'aguesta responsabilitat.
3. Es estatuts pòden establir que, en cas de baisha, es sòcis arresponen deuant dera cooperativa, pendent eth tèrme qu'establisquen es madeishi estatuts, que jamès non pòt èster superior a cinc ans, des inversions hètes e non amortides, en proporcion ara sua activitat cooperativizada des darrèri cinc ans o, s’eth cas ei, deth tèrme fixat ad aguesti efèctes pes estatuts o peth reglament de regim intèrne. En aguest sens:
a) Aguesta responsabilitat non ei ligada o limitada pera aportacion deth capitau sociau.
b) Aguesta mesura non ei aplicabla s'eth conselh rector a considerat qu'era baisha deth sòci ei justificada per causa de fòrça majora.
4. Sense perjudici d'auti tipes de responsabilitats que les siguen imputables, es sòcis arresponen deuant dera cooperativa damb eth sòn patrimòni personau, present o futur, der incompliment o deth compliment defectuós des obligacions sociaus corresponentes que pera sua natura non s'extinguisquen damb era pèrta dera condicion de sòci.
[bookmark: _Toc438199881][bookmark: _Toc438200107]CAPÍTOL IV. ORGANS DERA SOCIETAT
[bookmark: _Toc438199882][bookmark: _Toc438200108]Article 42. Organs sociaus
1. Tota societat cooperativa a d’auer es organs sociaus següenti:
a) Era assemblada generau, formada per toti es sòcis.
b) Eth conselh rector.
2. Es estatuts sociaus pòden preveir era existéncia d'auti organs sociaus e determinar-ne es foncions, sense que, en cap de cas, se les poguen atribuïr es competéncies qu'aguesta lei atribuís damb caractèr exclusiu ara assemblada generau, ath conselh rector e, se cau, ath comitat de recorsi.
[bookmark: _Toc438199883][bookmark: _Toc438200109]SECCION PRUMÈRA. ERA ASSEMBLADA GENERAU
[bookmark: _Toc438199884][bookmark: _Toc438200110]Article 43. Competéncies e tipes d'assemblades
1. Era assemblada generau dera cooperativa, constituïda valablaments, ei er organ sobeiran d'expression dera volontat sociau. Es sòns acòrds son obligatòris entà toti es sòcis, enquiar es dissidents e es que non an assistit ara reünion que les a adoptadi, levat que, per decision administrativa o judiciària, se n'age acordat era suspension o era invaliditat.
2. Era assemblada generau pòt debàter e decidir sus quina matèria que sigue dera cooperativa que li age estat atribuïda exprèssaments pera Lei o pes estatuts sociaus. En tot cas, eth sòn acòrd ei de besonh enes actes següenti:
a) Er examen dera gestion sociau e era aprovacion des compdes annaus, der rapòrt de gestion e dera aplicacion des resultats.
b) Eth nomentament e era revocacion de toti es tipes de membres deth conselh rector, des membres dera intervencion de compdes, des auditors de compdes, des liquidators e, se cau, eth nomentament des membres deth comitat de recorsi e auti organs facultatius, e tanben er establiment des bases de determinacion der impòrt des sues retribucions, s'i an dret.
c) Era modificacion des estatuts e era adopcion o era modificacion, se cau, des reglaments de regim intèrne dera cooperativa.
d) Era transformacion obligatòria des contribucions damb dret de remborsament en cas de baisha, se se tracte de contribucions que eth sòn remborsament pòt èster refusat incondicionauments peth conselh rector, o era transformacion invèrsa; era aprovacion de naues contribucions obligatòries; era admission de contribucions des sòcis collaboradors, se n'i a; era actualizacion dera valor des contribucions en capitau sociau; era fixacion des contribucions des naui sòcis; er establiment de quòtes d'ingrès o periodiques, e tanben eth tipe o era basa de determinacion der interès que s’a de pagar pes contribucions ath capitau sociau.
e) Era emission d'obligacions, títols participatius o auti formes de finançament mejançant emissions de valors negociables.
f) Era fusion, era scission, era transformacion, era dissolucion e era represa dera cooperativa.
g) Era creacion e era dissolucion de seccions, de conformitat damb çò que dispòse aguesta lei, e, especiauments, es seccions de credit, cossent damb era norma especifica.
h) Er exercici dera accion de responsabilitat contra es membres deth conselh rector, es interventors de compdes, es auditors de compdes e es liquidators.
i) Tota decision que, segons es estatuts, implique ua modificacion substanciau dera estructura economica, sociau, organizativa o foncionau dera cooperativa.
J) Tota era rèsta d'actes en qué atau ac indique ua norma legau o estatutària.
3. Era competéncia dera assemblada generau sus es actes entàs quaus calgue eth sòn acòrd preceptiu, en vertut d'ua norma legau o estatutària, a caractèr non delegable.
4. Era creacion, era incorporacion o era separacion d'ua cooperativa de dusau grad, e tanben era creacion, era incorporacion o era separacion d'ua societat cooperativa europèa ei competéncia dera assemblada generau, exceptat qu'eth tèxte estatutari atribuïsque aguesta competéncia ath conselh rector.
5. Es assemblades generaus pòden èster ordinàries o extraordinàries. Era assemblada generau ordinària s’a d’amassar necessàriaments un còp per an, laguens es sies mesi següenti ath barrament der exercici economic, e a es foncions d'examinar era gestion hèta peth conselh rector, aprovar, se cau, es compdes annaus, e acordar era aplicacion de resultats. Era assemblada ordinària pòt includir en orde deth dia quin aute ahèr que sigue pròpri dera competéncia dera assemblada. Totes es autes assemblades an era consideracion d'extraordinàries.
6. S'era assemblada generau ordinària s'amie a tèrme dehòra deth tèrme a qué hè referéncia er apartat 5, ei valida egauaments, mès es membres deth conselh rector arresponen des perjudicis que se'n poguen derivar entàs sòcis e era cooperativa.
[bookmark: _Toc438199885][bookmark: _Toc438200111]Article 44. Convocacion
1. Eth conselh rector a de convocar era assemblada generau, tant ordinària coma extraordinària, mejançant ua comunicacion as sòcis, dera manèra que determinen es estatuts sociaus, entara quau causa se pòden emplegar mejans telematics, damb ua anticipacion minima de quinze dies e maximau de trenta dera data prevista dera reünion. En substitucion dera convocacion individualizada a cada sòci, es estatuts pòden establir qu'era assemblada pogue èster convocada mejançant anonci publicat en web corporatiu, a condicion qu'aguest web age estat inscrit e publicat enes tèrmes establidi per aguesta lei. Se non i a web corporatiu, es estatuts pòden dispausar, quan era convocacion afècte cooperatives de mès de cinc cents sòcis, qu'era notificacion individualitzada pogue èster substituïda pera publicacion en un mejan de grana difusion en encastre d'accion dera cooperativa. En tot cas, s’a de publicar un anonci en domicili sociau.
2. Es estatuts pòden establir mecanismes de publicitat addicionaus as que dispòse era Lei e obligar era societat cooperativa a gerir telematicaments un sistèma d'alèrta as sòcis en çò que hè as anoncis de convocacion inseridi en web corporatiu. S'era cooperativa dispòse de seccion de credit o de sòcis collaboradors que son en situacion d'excedéncia e es estatuts establissen qu'era assemblada pòt èster convocada mejançant anonci publicat en web corporatiu inscrit en Registre de Cooperatives, ei obligatòri establir aguesti mecanismes addicionaus enes estatuts. Aguesta obligacion solaments ei exigible s'es estatuts sociaus dera cooperativa regulen eth web corporatiu e s'aguest ei inscrit en Registre de Cooperatives.
3. Era convocacion dera assemblada generau a d’exprimir damb claretat es ahèrs a tractar, eth lòc, eth dia e era ora dera reünion. Exceptat que i age bèra reglamentacion en un aute sens enes estatuts sociaus, era assemblada a de debanar-se en tèrme municipau a on era cooperativa age eth domicili. S'ena convocacion non figure eth lòc de celebracion, se compren qu'era assemblada a estat convocada en domicili sociau. Tanben s’i a d’indicar, se cau, era data e era ora de reünion dera assemblada en dusau convocacion.
4. Maugrat tot çò que dispòsen es apartats 1, 2 e 3, era assemblada s’a de compréner coma constituïda valablaments damb caractèr universau se, en i èster presenti o representadi toti es sòcis, non n'i a cap que s'i opause.
5. Eth conselh rector ei obligat a includir en orde deth dia dera següenta assemblada que calgue convocar es ahèrs qu'age sollicitat per escrit un grop de sòcis que represente, aumens, un 10% des sòcis o un minim de cent sòcis, en cas de cooperatives de mès de mil sòcis; un minim de cinc cents sòcis, en cas de cooperatives que supèren es dètz mil sòcis, e un minim de mil sòcis, en cas de cooperatives que supèren es cent mil sòcis.
[bookmark: _Toc438199886][bookmark: _Toc438200112]Article 45. Auti tipes de convocacion
1. S'eth conselh rector non convòque era assemblada generau ordinària en tèrme legau establit, un sòci quinsevolhe pòt presentar ua sollicitacion de convocacion ar organ judiciari competent per arrason deth domicili sociau dera cooperativa, ara quau cau ahíger ua prepausa d'orde deth dia. Er organ judiciari, damb audiéncia prealabla ath conselh rector, a de resòlver sus era procedéncia dera convocacion, era orde deth dia, era data e eth lòc dera assemblada, e era persona qu’a de lheuar era acta dera session.
2. Eth conselh rector pòt convocar era assemblada generau extraordinària a condicion qu'ac considère convenent entàs interèssi dera cooperativa. Era convocacion a d’indicar er orde deth dia dera assemblada.
3. Eth conselh rector a de convocar ua assemblada generau extraordinària a condicion qu'ac solliciten era intervencion de compdes, un grop de sòcis que represente, aumens, un 10% des sòcis, o un minim de cent sòcis, en cas de cooperatives de mès de mil sòcis; un minim de cinc cents sòcis, en cas de cooperatives que supèren es dètz mil sòcis, e un minim de mil sòcis, en cas de cooperatives que supèren es cent mil sòcis. Es sollicitacions an d’indicar er orde deth dia dera assemblada. S'eth conselh rector non convòque era assemblada laguens deth tèrme d'un mes, es persones sollicitantes pòden sollicitar era convocacion ar organ judiciari que i sigue competent, enes madeishi tèrmes qu'establís er apartat 1 entara assemblada generau ordinària.
[bookmark: _Toc438199887][bookmark: _Toc438200113]Article 46. Constitucion dera assemblada
1. Era assemblada generau ei constituïda valablaments en prumèra convocacion s'es assistenti representen mès dera mitat des vòts sociaus. Era constitucion ei valida en dusau convocacion, sigue quin sigue eth nombre de vòts sociaus des sòcis que i assistissen.
2. Es estatuts an d’establir eth procediment, es condicions e es requisits entà hèr es votacions mejançant procediments telematics, que, en tot cas, an de garantir era confidencialitat deth vòt.
3. Es estatuts pòden establir qu'era assemblada generau se pogue amassar mejançant videoconferéncia o d'auti mejans de comunicacion, a condicion que sigue garantida era identificacion des assistenti, era continuitat dera comunicacion, era possibilitat d'intervencion enes deliberacions e era emission de vòt. En aguest cas, se compren qu'era reünion s'amie a tèrme en lòc a on se tròbe era persona que la presidís.
4. Era assemblada generau a d’èster presidida peth president deth conselh rector o, se non i é, pera persona que n'exercís es foncions cossent damb es estatuts sociaus, o pera persona qu'era pròpria assemblada elegisque. Correspon ara presidéncia dirigir es deliberacions, mantier er orde pendent era assemblada e velhar per acompliment dera lei. Eth secretari ei eth deth conselh rector o, se non i é, era persona que sigue elegida pera assemblada.
5. As efèctes d'aguesta lei, se compren per assisténcia ara assemblada, present o representada, era participacion en aguesta, tant se se hè fisicaments coma se se hè virtuauments, mejançant es procediments establidi pes apartats 2 e 3.
6. Era assemblada generau o eth conselh rector pòden autorizar era assisténcia ara assemblada, sense dret de vòt, de quina persona que sigue era preséncia dera quau sigue d'interès entath bon foncionament dera cooperativa. Era cooperativa pòt indicar enes estatuts a quin d'aguesti dus organs dera societat atribuís aguesta competéncia; se non i a cap precision respècte ad açò en tèxte estatutari, se compren qu'era competéncia correspon ath conselh rector.
7. An dret d'assisténcia ara assemblada generau es sòcis qu'ac siguen ena data en qué s'acordèc era convocacion dera assemblada.
[bookmark: _Toc438199888][bookmark: _Toc438200114]Article 47. Adopcion d'acòrds
1. Era assemblada generau adòpte es acòrds per majoritat simple deth nombre de vòts sociaus des assistenti, exceptat qu'era Lei o es estatuts sociaus establisquen majories reforçades, sense despassar, en cap de cas, es dues tresaus parts des vòts sociaus. Se compren que i a majoritat simple s'es vòts favorables despassen es vòts contraris, sense compdar es abstencions, es vòts en blanc e es nulli.
2. Es acòrds que hèn referéncia ara aprovacion deth reglament de regim intèrne respècte ath regim de trabalh des sòcis trabalhadors o des sòcis de trabalh; es acòrds sus era fusion, era scission, era transformacion, era dissolucion, era exigéncia de naues contribucions obligatòries en capitau sociau, era creacion, era incorporacion o era separacion d'ua cooperativa de dusau grad o d'ua societat cooperativa europèa, e, en generau, quin acòrd que sigue qu'implique ua modificacion des estatuts sociaus requerissen, aumens, eth vòt favorable des dues tresaus parts deth nombre de vòts sociaus des assistenti.
3. Era accion de responsabilitat contra es membres deth conselh rector e era revocacion de bèth cargue sociau requerissen era votacion secrèta e era majoritat favorabla dera mitat mès un des vòts des assistenti, se constaue en orde deth dia dera convocacion, o era majoritat dera mitat mès un des vòts sociaus, se non i constaue.
4. Enes casi d'acòrds sus dorsièrs sancionadors, de ratificacion des sancions qu'agen estat objècte de recors, e der exercici dera accion de responsabilitat o cessament de membres d'organs sociaus, es persones afectades per aguestes decisions s’an d’abstier de votar ena session der organ ath quau apertien que li calgue préner era decision corresponenta, encara que cau tier en compde era assisténcia ar efècte de determinar era majoritat exigida entà préner er acòrd, eth quau cau adoptar damb eth vòt favorable dera mitat mès un des vòts sociaus des assistenti, damb es requisits addicionaus der article 36.
5. Exceptat que s'age constituït damb caractèr universau, era assemblada generau non pòt adoptar acòrds sus ahèrs que non cònsten en orde deth dia, levat d’aqueri referidi ara convocacion d'ua naua assemblada generau, ara verificacion de compdes pes membres dera cooperativa o per ua persona extèrna, ar exercici dera accion de responsabilitat contra es membres deth conselh rector o ara revocacion de bèth cargue sociau.
[bookmark: _Toc438199889][bookmark: _Toc438200115]Article 48. Dret de vòt
1. Enes cooperatives de prumèr grad, cada sòci a un vòt. Maugrat açò, a excepcion des cooperatives de trabalh associat e de consumidors e usatgèrs, tota cooperativa de prumèr grad damb mès de dus sòcis pòt establir estatutàriaments un sistèma qu'arreconeishe ath sòci comun un vòt plurau ponderat en foncion dera sua activitat cooperativizada ena cooperativa. En aguest cas es estatuts an de fixar damb claretat es critèris de proporcionalitat, sense qu'eth nombre de vòts d'un sòci pogue èster superior ath 20% deth totau des vòts sociaus. Enes cooperatives formades unicaments per dues persones es acòrds s’an d’adoptar per unanimitat.
2. Era cooperativa a de méter a disposicion des sòcis era informacion sus eth nombre de vòts sociaus que correspon a cada sòci, o ben en web corporatiu o ben en domicili sociau dera cooperativa dempús deth moment der anonci dera convocacion dera assemblada generau. Es sòcis interessadi pòden sollicitar ath conselh rector es correccions que siguen apertientes enquia vint-e-quate ores abans dera celebracion dera assemblada.
3. En cas de cooperatives damb diferenti tipes de sòcis, eth nombre totau de vòts des diferenti tipes de sòcis que non amien a tèrme era activitat cooperativizada e des qu'an un ligam de durada determinada damb era cooperativa non pòt superar eth 40% dera totalitat des vòts sociaus. Totun, aguest 40% en cap de cas pòt representar era mitat des vòts des sòcis comuns presents e representadi en cada assemblada.
4. Enes cooperatives de credit s'aplique çò qu'establís era norma especiau aplicabla ad aguestes entitats.
5. Enes cooperatives de dusau grad, es federacions e es confederacions, es estatuts pòden establir qu'eth vòt des sòcis se pondere segons era sua participacion ena activitat cooperativizada dera societat o en foncion deth nombre de sòcis de cada persona juridica, sense que, en cap de cas, un sòci pogue dispausar de mès deth 50% des vòts sociaus. Eth conjunt de sòcis que non siguen cooperatives non pòden, en cap de cas, auer era majoritat des vòts sociaus.
[bookmark: _Toc438199890][bookmark: _Toc438200116]Article 49. Vòt per representacion
1. Es estatuts pòden establir eth vòt per representant. Cada representant solaments pòt auer dus vòts delegadi e era representacion, que a d’èster escrita e exprimida entà ua session concrèta, a d’èster admetuda pera presidéncia dera assemblada generau ath començament dera session. Non cau qu'era presidéncia dera assemblada generau admete era representacion en cas qu'eth representant sigue espós o esposa o coble per pacte civiu de solidaritat, ascendent o descendent dera persona representada, e, ath delà d'aportar era representacion escrita e expressa entà ua session concrèta, acredite aguesta condicion familiar, cossent damb era norma especifica.
2. Era representacion legau des persones juridiques e des persones menors o incapacitats s’a d’ajustar as normes de dret comun.
3. Era representacion des persones damb ua discapacitat que compòrte era declaracion d'incapacitat s’a d’ajustar ara norma especifica.
4. Es persones juridiques solaments pòden auer un representant entà exercir eth dret de vòt.
[bookmark: _Toc438199891][bookmark: _Toc438200117]Article 50. Assemblades generaus mejançant delegadi
1. Es estatuts sociaus pòden establir qu'es atribucions dera assemblada generau s'exercisquen mejançant ua assemblada de dusau grad, ara quau auràn d’assistir es delegats designadi enes assemblades preparatòries o de seccion, enes casi següenti:
a) S'era cooperativa a mès de cinc cents sòcis.
b) S'es sòcis residissen en poblacions aluenhades dera sedença sociau.
c) Per arrason dera diversificacion des activitats dera cooperativa.
d) S'era cooperativa s'organize per seccions.
e) Se se dan d'autes circonstàncies que, segons eth critèri deth conselh rector, dificulten grèvaments era preséncia de toti es sòcis ena assemblada generau.
2. Es assemblades preparatòries o de seccion e es assemblades de delegats an d’èster reglades pes estatuts sociaus, e s’an de téner as critèris següenti:
a) Es convocacions des assemblades preparatòries o de seccion e dera assemblada de delegats an d’èster uniques e an d’auer eth madeish orde deth dia. Era convocacion a de complir es requisits der article 44.
b) Es assemblades preparatòries o de seccion, qu’an de precedir ua assemblada generau, an d’èster presidides per ua persona delegada peth conselh rector, era quau a de dirigir es reünions e a d’informar ath conselh des ahèrs a tractar.
c) Es sòcis presents enes assemblades preparatòries o de seccion an de designar es delegats que les an de representar ena assemblada generau, de conformitat damb es normes establides pes estatuts sociaus. Es delegats pòden èster designadi entà ua assemblada concrèta o entà un periòde determinat. En tot cas, es estatuts sociaus an de regular es normes entara eleccion des delegats, eth nombre maximau de vòts que pòt representar cada delegat ena assemblada generau, e eth temps en vigor dera sua representacion.
3. Es delegats des assemblades preparatòries o de seccion, qu’an d’èster necessàriaments sòcis dera cooperativa e an d’auer assistit as reünions d'aguestes assemblades, an ena assemblada generau es vòts que se les agen conferidi enes assemblades preparatòries o de seccion e agissen cossent damb çò que s'aurà establit ena assemblada preparatòria.
4. Solaments se pòden impugnar, peth procediment establit per article 52, es acòrds adoptadi pera assemblada generau de delegats, sense perjudici qu'entà examinar era possibla nullitat des diti acòrds se poguen tier en compde es acòrds e es decisions des assemblades preparatòries o de seccion.
5. Entà regular eth nombre de delegats que cau escuélher entà cada conselh preparatòri e eth nombre de vòts que representen ara assemblada generau, es estatuts s’an de téner necessàriaments a critèris de proporcionalitat.
6. En tot aquerò que non regulen aguest article e es estatuts sociaus, s’an d’aplicar es normes generaus establides entara assemblada generau.
[bookmark: _Toc438199892][bookmark: _Toc438200118]Article 51. Acta
1. Ena acta dera session, signada pes persones que n'auràn ocupat era presidéncia e era secretaria, cau consignar eth lòc e era data des deliberacions, era lista d'assistenti, s'ei era prumèra o dusau convocacion, un resumit des ahèrs tractadi, es intervencions que s'age demanat que figuren en acte, es acòrds adoptadi e es resultats des votacions.
2. Era acta dera assemblada generau pòt èster aprovada un còp que se n'age levada era session o laguens d'un tèrme de quinze dies, per qui l'a presidida e per dues persones qu'agen estat designades coma interventores dera acta ena assemblada. Dempús s’a d’incorporar ath libe d'actes corresponent.
3. Es acòrds adoptadi son executius a compdar dera data que determine era assemblada o, se non ac a determinat, a compdar dera data en qué se hec era assemblada, levat de que per lei s'exigisque ua auta causa. Era aprovacion dera acta ei condicion resolutòria dera efectivitat d'aguesti actes. Totun, es acords era inscripcion des quaus age efèctes constitutius segons er article 21 an eficacitat juridica a compdar que se n'age hèt era inscripcion en Registre de Cooperatives.
4. Eth conselh rector pòt requerir era preséncia d'un notari entà que lhèue acta dera assemblada generau. Ei obligat a hè'c a condicion que, damb cinc dies obrants d'anticipacion ath dia en qué s'a convocat era assemblada, ac sollicite un grop de sòcis que represente aumens eth 5% des vòts sociaus. En aguest darrèr cas, es acòrds solaments son eficaci se cònsten en ua acta notariau. Era acta non s’a de sométer ara formalitat d'aprovacion e ara consideracion d'acta dera assemblada generau, era quau s’a d’ahíger ath libe d'actes. Totun, era executivitat d'aguestes actes ei sometuda a çò qu'establís er apartat 3. Eth còst des onoraris deth notari son a cargue dera cooperativa.
5. Quinsevolhe sòci pòt sollicitar un certificat des acòrds prenudi e eth conselh rector l'ac a de fornir laguens deth tèrme de dètz dies.
6. Quan es acòrds seràn enregistrables, s’an de presentar ath Registre de cooperatives, laguens des sies mesi següenti ara aprovacion der acte, es documents de besonh entara inscripcion, jos era responsabilitat deth conselh rector.
[bookmark: _Toc438199893][bookmark: _Toc438200119]Article 52. Impugnacion des acòrds sociaus dera assemblada generau
1. Es acòrds dera assemblada generau que siguen contraris ara lei, s'opausen as estatuts o grèugen es interèssi dera cooperativa en benefici d'un sòci, o de diuèrsi, o de tresaus persones, pòden èster impugnadi segons es normes e laguens es tèrmes qu'establís aguest article. Es acòrds contraris ara lei son nulli e era rèsta anullables.
2. Era impugnacion d'un acòrd sociau non ei pertinent s'aguest s'a deishat sense efècte o a estat substituït valablaments per un aute. Era senténcia que resòlv era accion d'impugnacion d'un acòrd sociau produsís efèctes deuant toti es sòcis, mès non afècte es drets aqueridi de bona fe per tresaus persones a conseqüéncia der acòrd impugnat, e comporte, se cau, era cancellacion dera inscripcion der acòrd en Registre de Cooperatives.
3. Son legitimadi entà exercir es accions d'impugnacion des acòrds nulli o anullables es assistenti ara assemblada qu'agen consignat en acta que s'opausen ath hèt qu'aguesta assemblada s'age amiat a tèrme o agen votat en contra der acòrd o acòrds adoptadi; es sòcis absenti dera assemblada; es qu'auràn estat illegitimaments privadi deth dret d'eméter eth vòt, e es tresaus persones s'acrediten un interès legitim. En tot cas, se compren que i an interès legitim es entitats federatives a qué hèn referéncia es articles 147 e 148. Entà exercir es accions d'impugnacion des acòrds nulli son legitimadi, tanben, es sòcis que i agen votat en favor o s'agen abstengut. Es membres deth conselh rector e dera intervencion de compdes an era obligacion d'exercir es accions d'impugnacion contra es acòrds sociaus que siguen contraris ara lei o s'opausen as estatuts dera cooperativa.
4. Es accions d'impugnacion des acòrds nulli expiren ath cap d'un an e es d'impugnacion des acòrds anullables expiren ath cap de quaranta dies. Es tèrmes se compden a compdar dera data d'adopcion der acòrd e, s'ei un acòrd d'inscripcion obligatòria, a compdar dera data en qué se n'age hèt era inscripcion en Registre de Cooperatives.
5. Eth procediment d'impugnacion des acòrds nulli o anullables s’a d’ajustar as normes de procediment civiu, levat des excepcions qu'establís aguesta lei. Era sollicitacion de suspension cautelar der acòrd contestat cau que sigue hèta, aumens, per un grop de sòcis que represente eth 5% des vòts sociaus.
6. Era introduccion deuant des organs sociaus des recorsi que regule aguesta lei interromp es tèrmes de prescripcion e d'expiracion des accions.
[bookmark: _Toc438199894][bookmark: _Toc438200120]SECCION DUSAU. ADMINISTRACION DERA COOPERATIVA
[bookmark: _Toc438199895][bookmark: _Toc438200121]Article 53. Eth conselh rector
1. Er organ d'administracion dera cooperativa ei eth conselh rector.
2. Corresponen ath conselh rector:
a) Era representacion e eth govèrn dera societat cooperativa.
b) Eth contraròtle permanent e dirècte dera gestion dera direccion, quan cau.
c) Era competéncia entà establir es directritzes generaus d'accion dera cooperativa, damb subordinacion ara politica fixada pera assemblada generau.
3. Eth conselh rector a d’agir cossent damb çò qu'establís aguesta lei, es estatuts dera cooperativa, eth reglament de regim intèrne, se cau, e era politica generau fixada pera assemblada generau.
[bookmark: _Toc438199896][bookmark: _Toc438200122]Article 54. Era presidéncia
1. Era presidéncia dera cooperativa n'a atribuïda, en nòm deth conselh rector, era representacion legau, e ne presidís es reünions des organs, cossent damb çò que dispòse er article 46 e dera manèra coma ac establisquen es estatuts. Era representacion, en tot cas, s'esten a toti es actes comprenudi en objècte sociau delimitat pes estatuts, sense perjudici de çò que dispòse er article 56.5.
2. Solaments pòden ocupar era presidéncia es sòcis qu'amien a tèrme era activitat cooperativizada.
[bookmark: _Toc438199897][bookmark: _Toc438200123]Article 55. Composicion deth conselh rector
1. Pòden èster membres deth conselh rector tant es persones fisiques coma es persones juridiques. Es persones juridiques agissen per mejan dera persona fisica que n'exercisque era representacion legau deuant era cooperativa. Es persones que hèn part deth conselh rector an d’auer era condicion de sòci dera cooperativa levat de qu'es estatuts sociaus agen previst era existéncia de membres que non siguen sòcis, es quaus en cap de cas pòden despassar en nombre era quatau part deth totau de membres deth conselh rector.
2. Per çò qu'ei deth conselh rector, es estatuts sociaus n’an de fixar:
a) Era composicion, en tot tier en compde qu'era màger part des sòns membres an d’èster sòcis qu'amien a tèrme era activitat cooperativizada principau.
b) Eth nombre minim de membres, que non pòt èster inferior a tres, a excepcion deth cas des cooperatives de dus sòcis, en qué serà format per aguesti dus membres.
c) Es normes de foncionament intèrne.
d) Eth periòde entath quau son elegidi es membres e es critèris qu’an de regir era sua renovacion.
e) Era presidéncia e era secretaria.
3. Enes cooperatives qu'era sua activitat s'esten tà diuèrses zònes o s'amie sus objectius, fases o seccions claraments diferenciades, es estatuts sociaus pòden establir era possibilitat qu'era composicion deth conselh rector rende compde d'aguesta diuersitat. Es estatuts sociaus pòden hèr usatge tanben d'aguesta facultat entà garantir qu'es sòcis de trabalh siguen representadi en conselh rector.
4. Enes cooperatives constituïdes per dus o tres sòcis, aguesti se constituïssen ath madeish temps en conselh rector e en assemblada generau. Es actes redigidi an d’indicar se s'an amassat en qualitat de conselh rector o d'assemblada generau. Un còp agotat eth tèrme maximau de vigor deth cargue an de hèr ua redistribucion des cargues, sense perjudici qu'en aguesta redistribucion eth conselh rector n'apròve era reeleccion.
[bookmark: _Toc438199898][bookmark: _Toc438200124]Article 56. Durada deth cargue, efèctes e representacion
1. Es membres deth conselh rector son elegidi pera assemblada generau per un periòde non superior a cinc ans, peth procediment que fixen es estatuts sociaus, e pòden èster reelegidi consecutivaments un solet còp, levat de qu'era assemblada generau ne decidisque era reeleccion per mès periòdes.
2. Excepcionauments, eth conselh rector pòt designar damb caractèr provisòri un substitut d'un membre quan aguest age de cessar per causa de fòrça majora e non i auesse cap suplent nomentat. En tot cas, ena prumèra assemblada que se convòque cau que se ratifique eth nomentament deth substitut peth temps que li mancaue d’exercir mandat ath substituït o s'acòrde eth cessament deth substitut e eth nomentament d'un nau sòci coma membre deth conselh rector.
3. Encara qu'age fenit eth periòde entath quau estèren elegidi, es membres deth conselh rector continuen d'exercir eth cargue provisòriaments enquia que se produsisque era sua renovacion ena assemblada generau següenta.
4. Er exercici deth cargue de membre deth conselh rector produsís efèctes a compdar dera sua acceptacion e cau hèr-ne era inscripcion en Registre de Cooperatives.
5. Es estatuts sociaus pòden atribuïr era representacion dera cooperativa deuant tresaus persones a un membre deth conselh rector, o mès d'un, a títol individuau o conjunt, damb era especificacion des facultats corresponentes, sense perjudici de çò que dispòse er article 54. Aguesta representacion tanben pòt èster conferida peth conselh rector.
[bookmark: _Toc438199899][bookmark: _Toc438200125]Article 57. Foncionament
1. Es estatuts sociaus an de regular eth foncionament intèrne deth conselh rector tenent-se as normes següentes:
a) Eth president deth conselh rector ei er encargat de hèr era convocacion dera reünion deth conselh, a iniciativa pròpria o a iniciativa de quin membre que sigue deth conselh. Enes cooperatives damb tres o mès sòcis, s'era sollicitacion non ei prenuda en compde laguens deth tèrme de dètz dies, era reünion pòt èster convocada dirèctaments peth membre deth conselh rector qu'ac demane a condicion que s'i aderisque un tèrç des membres deth conselh rector.
b) Es deliberacions solaments son valides s'i assistissen mès dera mitat des compausants. Es estatuts pòden refortir aguest quòrum.
c) Es membres deth conselh rector pòden concedir era representacion, se non i assistissen, a un aute membre. Cada membre deth conselh rector solaments pòt representar-ne un aute.
d) Es acòrds, que s’an d'arrecuélher en ua acta signada peth president e peth secretari, s'adòpten pera majoritat absoluta des membres deth conselh rector presents o representadi. Es estatuts pòden refortir aguest quòrum, e tanben dispausar qu'eth vòt deth president sigue diriment en cas d'empat enes votacions, a excepcion deth cas qu'era cooperativa age solaments dus sòcis.
e) Eth conselh rector se pòt amassar per videoconferència o per auti mejans de comunicacion, a condicion que siguen garantides era identificacion des assistenti, era continuitat dera comunicacion, era possibilitat d'intervier enes deliberacions e era emission deth vòt. En aguest cas, se compren qu'era reünion s'amie a tèrme en lòc a on se tròbe era persona que la presidís.
f) Eth conselh rector s’a d’amassar, aumens, un còp per trimèstre, levat de qu'era assemblada determine ua periodicitat mès longa enes estatuts, que, en quinsevolhe cas, a d’èster tostemp inferior a un an.
2. Er exercici deth cargue de membre deth conselh rector, quan ei exercit per un sòci, non da dret a cap retribucion, exceptat, s'ac establissen es estatuts o era assemblada, en cas qu’acomplisque prètzhèts de gestion dirècta. Totun, s’an de compensar es despenes e es perjudicis ocasionadi per exercici deth cargue.
[bookmark: _Toc438199900][bookmark: _Toc438200126]Article 58. Delegacion de facultats e procuracions
1. Eth conselh rector pòt delegar es facultats que hèn referéncia ath trafic empresariau ordinari dera cooperativa en un des sòns membres o en mès d'un, e tanben pòt acordar d'autrejar procuracions en favor d'un tresau que non ne sigue membre.
2. Encara qu'age delegat poders o autrejat procuracions, eth conselh rector continue d'èster eth titular des poders delegadi, e ei responsable deuant dera cooperativa, es sòcis e tresaus dera gestion amiada a tèrme pes membres delegadi. Maugrat açò, era persona ena quau se deleguen es poders ei responsable deuant dera cooperativa e des sòcis, enes tèrmes qu'establís eth Còdi civiu.
3. En tot cas, non son delegables es següenti poders deth conselh rector:
a) Fixar es directritzes generaus d'accion ena gestion dera cooperativa, damb subjeccion ara politica generau establida pera assemblada generau.
b) Controtlar permanentaments e dirèctaments era gestion empresariau qu'a estat delegada.
c) Fornir ara assemblada generau era memòria explicativa dera gestion, eth rendement de compdes e era prepausa d'aplicacion des resultats.
d) Autorizar era prestacion d'avals o fiances en favor d'autes persones, en tot exceptar çò que se dispòse entàs cooperatives de credit.
e) Nomentar e destituïr era persona qu'ocupe era direccion o era geréncia.
f) Distribuïr es cargues deth conselh rector.
g) Decidir eth traslat deth domicili laguens deth tèrme municipau, cossent damb er article 89.
4. Es delegacions de poders e es procuracions e es sues revocacions s’an d’inscríuer en Registre de Cooperatives mejançant escritura publica.
[bookmark: _Toc438199901][bookmark: _Toc438200127]Article 59. Responsabilitat
1. Es membres deth conselh rector an d’exercir eth sòn cargue damb diligéncia e leiautat as representadi e an d'amiar a terme ua gestion empresariau ordenada.
2. Es membres deth conselh rector arresponen solidàriaments, deuant dera cooperativa, deuant des sòcis e deuant des creditors dera societat, des damatges que causen per actes contraris ara lei o as estatuts o per actes amiadi a tèrme sense era diligéncia damb era quau an d'exercir eth cargue. Non arresponen pes actes en qué non an participat o s'an votat en contra der acòrd e an hèt constar ena acta que s'i opausen, o mejançant un document provatòri comunicat ath conselh rector laguens es dètz dies següenti ar acòrd.
3. Era accion de responsabilitat contra es membres deth conselh rector pòt èster exercit pera societat, per un acòrd dera assemblada generau de sòcis, adoptat encara que non cònste en orde deth dia. Era accion prescriu ath cap de tres ans, a compdar deth moment en qué age pogut èster exercida.
4. Un grop de sòcis que represente, aumens, eth 5% des vòts sociaus pòt exercir era accion de responsabilitat s'era societat non ac hè laguens deth tèrme d'un mes a compdar dempús de que s'acordèc de hè'c, o ben s'era assemblada generau a adoptat un acòrd contrari ara exigéncia de responsabilitat.
5. Es creditors pòden exercir era accion de responsabilitat contra es membres deth conselh rector s'aguesta accion non a estat exercida pera societat o pes sòns sòcis, a condicion qu'eth patrimòni sociau resulte insufisent entara satisfaccion des sòns credits.
6. Era assemblada generau de sòcis pòt transigir o renonciar ar exercici dera accion de responsabilitat, en quinsevolhe moment, a condicion que non s'i opause un nombre de sòcis que represente aumens eth 5% des vòts sociaus.
[bookmark: _Toc438199902][bookmark: _Toc438200128]Article 60. Efèctes dera accion de responsabilitat
1. Er acòrd de promòir era accion de responsabilitat o de transigir determine era destitucion des membres deth conselh rector afectadi.
2. Era aprovacion des compdes annaus non empedís er exercici dera accion de responsabilitat ne signifique era renóncia ara accion acordada o exercida.
3. Maugrat çò que dispòse er article 59, son exemptes es accions d'indemnizacion que poguen correspóner as sòcis e as tresaus persones pes actes deth conselh rector que grèugen dirèctaments es sòns interèssi. Eth tèrme de prescripcion entà establir era accion corresponenta ei eth qu'establís er article 59.3, s'eth demandaire ei sòci, o eth tèrme generau establit peth libe prumèr deth Còdi civiu de Catalonha, s'ei ua tresau persona.
[bookmark: _Toc438199903][bookmark: _Toc438200129]Article 61. Impugnacion des acòrds deth conselh rector
1. Es acòrds deth conselh rector que siguen contraris ara lei o as estatuts sociaus, o que grèugen, en benefici d'un sòci o mès d'un o de tresaus persones, es interèssi dera cooperativa, pòden èster contestadi segons eth procediment establit entara impugnacion des acòrds dera assemblada generau reglat per article 52. Es acòrds contraris ara lei son nulli e era rèsta d'acòrds son anullables.
2. Toti es sòcis, enquias membres deth conselh rector, qu'agen votat en favor der acòrd e es que s'auràn abstengut, son legitimadi entà exercir era accion d'impugnacion en cas d'actes nulli. En çò que tanh as actes anullables, son legitimadi entà exercir era accion d'impugnacion un nombre minim de sòcis deth 5%, es nomentadi interventors de compdes, es membres deth conselh rector absenti dera reünion en qué s'adoptèc er acòrd e es assistenti ara reünion qu'agen consignat ena acta eth vòt contrari, e tanben es persones qu'agen estat privades de vòt illegitimaments.
3. Eth tèrme entà sollicitar era accion d'impugnacion contra es acòrds deth conselh rector ei de dus mesi dempús de que s'a coneishut er acòrd, a condicion que non age transcorrut un an a compdar dera data en qué s'adoptèc.
[bookmark: _Toc438199904][bookmark: _Toc438200130]Article 62. Era direccion o geréncia
1. Era assemblada generau pòt acordar d'instituïr ua geréncia o direccion encargada dera gestion ordinària dera empresa cooperativa, sense perjudici, en tot cas, des competéncies e es facultats indelegables deth conselh rector.
2. Correspon ath conselh rector nomentar e destituïr era persona qu'ocupe era direccion o geréncia.
3. En cas des cooperatives damb seccion de credit e des cooperatives d'ensenhament, s’a de designar un director generau damb facultats especifiques en cada cas.
[bookmark: _Toc438199905][bookmark: _Toc438200131]Article 63. Proïbicions e incompatibilitats comunes ath conselh rector e ara direccion
Non pòden èster membres deth conselh rector ne ocupar era direccion o era geréncia d'ua cooperativa:
a) Es persones ath servici dera Administracion publica qu'an encargades foncions dirèctaments relacionades damb es activitats pròpries dera cooperativa, es jutges o magistrats e quina persona afectada que sigue per ua incompatibilitat legau.
b) Es persones qu'exercissen activitats qu'entraïnen ua competéncia damb es activitats pròpries dera cooperativa, levat de qu'era assemblada les ac autorize exprèssaments.
c) Es menors non emancipadi.
d) Es persones judiciariaments incapacitades.
e) Es persones declarades inaptes, de conformitat ara legislacion sus falhides, mentre que non age concludit eth periòde d'incapacitacion fixat ena senténcia de qualificacion deth concors.
f) Es persones condemnades a penes qu'entraïnen era incapacitacion entar exercici de cargues publics e es qu'an estat condemnades per incompliment grèu de leis o disposicions sociaus, mentre que dure era execucion dera pena.
g) Es persones que, per arrason deth cargue qu'ocupen, non se pòden consacrar a activitats economiques lucratives, levat de que se tracte de cooperatives sense ànim de lucre definit per article 144.
[bookmark: _Toc438199906][bookmark: _Toc438200132]Article 64. Conflicte d'interèssi
1. En cas qu'era cooperativa s'age d'obligar damb quinsevolhe membre deth conselh rector o dera direccion, o damb familiars d'aguesti enquiath quatau gra de consanguinitat o eth dusau d'afinitat, cau era autorizacion dera assemblada generau. Aguesta autorizacion non ei de besonh se se tracte des relacions pròpries dera condicion de sòci.
2. Es membres dera cooperativa enes quaus arribe era situacion de conflicte d'interèssi non pòden préner part ena votacion des ahèrs que les afècten.
3. Eth contracte estipulat sense era autorizacion dera assemblada generau a qué hè referéncia er apartat 1 ei anullable, levat de qu'era assemblada lo ratifique. Totun, son exceptats d'aguesta disposicion es drets aqueridi de bona fe per tresaus persones.
[bookmark: _Toc438199907][bookmark: _Toc438200133]SECCION TRESAU. ERA INTERVENCION DE COMPDES E ETH COMITAT DE RECORSI
[bookmark: _Toc438199908][bookmark: _Toc438200134]Article 65. Intervencion de compdes
1. Es estatuts pòden preveir era existéncia de interventors de compdes e, se cau, de suplents, tostemp en nombre impar. Es interventors e suplents pòden èster sòcis o non èster-ac e les nomente era assemblada generau. S'era persona o persones nomentades son sòcies e non an es coneishences idonèes entar exercici deth cargue, era assemblada generau n’a d’autorizar era assisténcia extèrna, damb cargue as hons dera cooperativa.
2. Es estatuts an de regular eth nombre d'interventors e era durada deth sòn mandat, que non pòt èster inferior a un an ne superior a cinc ans, a excepcion deth cas de reeleccion.
3. Es interventors de compdes an dret a verificar en tot moment era documentacion dera cooperativa.
4. Era condicion d'interventor de compdes ei incompatible damb era de membre deth conselh rector o dera direccion o era geréncia e, en toti es casi, non i pòt auer parentat enquiath quatau gra de consanguinitat o eth dusau d'afinitat, exceptat, en aguest darrèr cas, qu'era assemblada generau ac autorize exprèssaments.
5. Es interventors de compdes an de presentar ara assemblada generau un arrepòrt sus es compdes annaus e auti documents comptables que s’an de sométer preceptivaments ara assemblada generau entà que, se cau, les apròve. Entà elaborar aguest arrepòrt, es interventors dispòsen d'un tèrme maximau d'un mes, a compdar dera data en qué eth conselh rector les age liuradi era documentacion apertienta. S'i a mès d'un interventor de compdes, en cas de desacòrd pòden eméter arrepòrt separadaments. Aguest arrepòrt s’a de méter a disposicion des sòcis dera cooperativa, aumens quinze dies abans dera assemblada generau, entà que le poguen consultar.
6. Eth cargue d’interventor de compdes non pòt èster remunerat s'ei exercit per un sòci, levat de qu'es estatuts establisquen çò contrari o qu'ac acòrde era assemblada generau. En aguest cas, s’a de fixar eth sistèma de retribucion. En quinsevolhe circonstància, es interventors de compdes an d’èster resquitadi pes despenes que les origine er exercici d'aguesta foncion.
7. Eth regim de responsabilitat des interventors de compdes ei, en aquerò que les sigue aplicable, çò qu'establís er article 59.
[bookmark: _Toc438199909][bookmark: _Toc438200135]Article 66. Audit de compdes
1. S'ac establissen era norma legau o es estatuts, ac acòrden era assemblada generau o eth conselh rector, o ac sollicite un nombre de sòcis que represente, aumens, un 10% des vòts sociaus o cinquanta sòcis, es compdes der exercici economic an d’èster verificadi per auditors de compdes, de conformitat damb era legislacion en vigor en matèria d'audit de compdes.
2. Es federacions e confederacions de cooperatives s’an de sométer en tot cas ath regim d'audit de compdes.
3. S'era distribucion deth resultat se hè de manèra diferenciada en cada ua des seccions dera cooperativa, es compdes annaus s’an de sométer ath regim d'audit.
4. Es despenes e es onoraris originadi per audit son a cargue dera societat cooperativa. S'er audit se hè per sollicitacion d'un nombre de sòcis o per acòrd dera assemblada generau, era societat pòt repercutir-ne eth còst en conselh rector s'era comptabilitat verificada a incorrut en violacion des procediments o en irregularitats grèus o essenciaus.
[bookmark: _Toc438199910][bookmark: _Toc438200136]Article 67. Nomentament der auditor peth Registre Centrau de cooperatives
1. Eth Registre Centrau de Cooperatives pòt nomentar un auditor entà hèr era revision des compdes annaus d'un determinat exercici, enes casi següenti:
a) S'era assemblada generau non a nomentat oportunaments es auditors.
b) Se i a manca d'acceptacion, renóncia o auti motius que fan impossible qu'er auditor nomentat amie a tèrme es sues foncions.
2. Pòden hèr era demanda de nomentament d'auditor ath Registre Centrau de Cooperatives eth conselh rector e es autes persones legitimades entà sollicitar er audit.
3. Eth nomentament der auditor peth Registre de Cooperatives s’a d’amiar a tèrme damb es requisits e eth procediment que s'establisque per reglament.
4. Es despenes e es onoraris originadi per audit son a cargue dera societat cooperativa enes tèrmes establidi per article 66.4.
[bookmark: _Toc438199911][bookmark: _Toc438200137]Article 68. Comitat de recorsi
1. Es estatuts des cooperatives pòden establir era creacion d'un comitat de recorsi que encamine e resòlve es recorsi contra es sancions qu'eth conselh rector impòse as sòcis e es auti recorsi reguladi per aguesta lei o per ua clausula estatutària.
2. Es estatuts an de fixar era composicion deth comitat de recorsi, qu'a d’èster compausat per un nombre impar de membres, damb un minim de tres, elegidi pera assemblada generau d'entre es sòcis damb plens drets. S'ac regulen es estatuts, tanben s'i pòt integrar un assessor extèrne.
3. Es membres deth comitat de recorsi son elegidi, segons eth procediment establit pes estatuts, per un periòde de dus ans; pòden èster reelegidi consecutivaments un solet còp, e se'n prorògue eth mandat enquia que non s'a produsit eth renovelaments des membres.
4. Non pòt intervier ena formalizacion ne ena resolucion des recorsi cap membre deth comitat de recorsi que sigue familar deth sòci concernit, laguens deth quatau gra de consanguinitat o deth dusau grad d’afinitat, ne es que i auràn amistat intima, animositat manifèsta o relacion de servici, ne tanpòc eth demandant. Tanpòc non i pòden intervier es membres qu'an ua relacion dirècta damb er objècte deth recors. Totun, es sòcis afectadi pòden èster representadi per un avocat ena defensa des sòns interèssi.
5. Eth cargue de membre deth comitat de recorsi ei incompatible damb er exercici de quinsevolhe aute cargue d'eleccion laguens dera cooperativa, damb eth hèt de mantier ua relacion laborau damb era persona concernida o damb eth d'èster instructor deth dorsièr de sancion.
6. Es acòrds deth comitat de recorsi son immediataments executius e definitius, coma expression dera volontat sociau. Eth procediment entà presentar recors contra aguesti acòrds ei eth madeish qu'establís er article 52 entàs acòrds dera assemblada generau.
[bookmark: _Toc438199912][bookmark: _Toc438200138]CAPÍTOL V. REGIM ECONOMIC
[bookmark: _Toc438199913][bookmark: _Toc438200139]Article 69. Responsabilitat des sòcis pes deutes sociaus
Es sòcis an d’arrespóner des deutes sociaus d'ua manèra limitada as contribucions en capitau sociau soscrites, tant se son desborsades com se non ac son, sense perjudici des responsabilitats des quaus, se cau, agen d'arrespóner enes tèrmes qu'establís er article 41.3 e 4.
[bookmark: _Toc438199914][bookmark: _Toc438200140]Article 70. Capitau sociau
1. Era cooperativa se constituís damb un capitau sociau minim de 3.000 èuros. Es contribucions des sòcis, includides es concernentes ath capitau sociau minim, pòden èster monetàries o en natura. Es contribucions en natura an d’èster exprimides en bens o drets patrimoniaus susceptibles d'avaloracion economica.
2. Eth capitau sociau minim de 3.000 èuros, o d'ua soma superiora establida pes estatuts sociaus, a d’èster totauments soscrit e desborsat.
3. S'era aportacion deth capitau sociau minim ei monetària, eth desborsament s’a d’acreditar deuant un notari qu'autrege era escritura publica de constitucion, mejançant era certificacion deth depaus emetut pera entitat corresponenta. Tanben cau aguesta acreditacion en cas qu'aumente eth capitau sociau minim.
4. Ena escritura publica de constitucion s’an de descríuer es contribucions en natura damb es dades registraus, se cau, e era avaloracion en èuros que se les atribuís.
5. En cas de contribucions en natura, es membres deth conselh rector n’an de fixar era valor jos era sua responsabilitat e arresponen solidàriaments dera valor fixada e dera sua realitat. Maugrat açò, eth conselh rector ei exempt d'aguesta responsabilitat se somet era avaloracion des contribucions en natura ar rapòrt d'ua persona expèrta independenta, en quau se n’an de descríuer es contribucions mencionades, es dades registraus, se cau, e era avaloracion economica. Era accion de responsabilitat prescriu ath cap de cinc ans a compdar deth moment en qué s'a hèt era aportacion. Per çò qu'ei deth liurament, dera garantia d'eviccion e dera transmission de risqui, s’a d’aplicar as contribucions en natura çò que dispòse er article 64 deth tèxte rehonut dera Lei de societats de capitau, aprovat peth Reiau decrèt legislatiu 1/2010, de 2 de junhsèga.
6. Eth capitau sociau ei constituït pes contribucions obligatòries e volontàries des sòcis, es quaus s’an d’acreditar mejançant títols o bulletins de participacion nominatius o per auti mejans previsti estatutàriaments.
7. Es contribucions obligatòries e volontàries que constituïssen eth capitau sociau pòden èster:
a) Contribucions damb dret de remborsament en cas de baisha.
b) Contribucions eth remborsament des quaus posque èster refusat incondicionauments peth conselh rector en cas de baisha.
8. Era transformacion obligatòria des contribucions damb dret de remborsament en cas de baisha en contribucions eth  remborsament des quaus posque èster refusat incondicionauments peth conselh rector, o era transformacion invèrsa, requerís er acòrd dera assemblada generau damb era majoritat exigida entara modificacion des estatuts. Totun, es sòcis que non siguen conformes damb er acòrd de transformacion que i agen votat en contra e agen consignat exprèssaments en acta era sua oposicion, e tanben es sòcis que, per causa justificada, non an assistit ara assemblada generau, an dret a obtier era baisha per aguesta causa, qu'ei qualificada de baisha justificada, se la demanen per escrit ath conselh rector laguens deth tèrme d'un mes a compdar deth dit acòrd de transformacion.
9. Es estatuts sociaus pòden dispausar que, s'en un exercici economic er impòrt dera devolucion des contribucions supère eth percentatge de capitau sociau que s'i establís, es naui remborsaments son condicionadi ar acòrd favorable deth conselh rector. Es sòcis que non siguen conformes damb er establiment o era desmereishuda d'aguest percentatge pòden dar-se de baisha, que se qualifique de baisha justificada, a condicion que i agen votat en contra e agen consignat exprèssaments en acta era sua oposicion. Es sòcis que, per causa justificada, non an assistit ara assemblada generau tanben an dret a obtier, s'ac demanen per escrit adreçat ath conselh rector laguens deth tèrme d'un mes a compdar der acòrd der establiment o era desmereishuda deth percentatge, era baisha per aguesta causa, qu'ei qualificada de baisha justificada. En aguest cas son tanben aplicables es articles 35.4, 72.2, 74.2 e 106.2.
[bookmark: _Toc438199915][bookmark: _Toc438200141]Article 71. Contribucions obligatòries
1. Es estatuts sociaus an de fixar era aportacion obligatòria minima entà aquerir era condicion de sòci dera cooperativa, que pòt èster diferenta entà cadun des tipes de sòcis o entà cada sòci en proporcion ara activitat cooperativizada desvolopada o comprometuda. Tota aportacion en capitau sociau qu'excedisque era aportacion obligatòria entà èster sòci se considère aportacion volontària.
2. En moment de formalizar era soscripcion, es sòcis an de desborsar aumens un 25% dera sua aportacion obligatòria minima e era rèsta, dera manèra e laguens deth tèrme establit pes estatuts o pera assemblada generau. En tot cas, eth capitau sociau minim iniciau a d’èster totauments desborsat.
3. Era assemblada generau, per majoritat des dues tresaus parts de vòts sociaus des assistenti, pòt acordar era exigéncia de naues contribucions obligatòries e fixar-ne er impòrt, eth tèrme e es condicions. Es sòcis qu'anterioraments i agen hèt contribucions volontàries pòden aplicar-les ath pagament des contribucions obligatòries exigides.
4. Es sòcis que non hèsquen era aportacion corresponenta en tèrme establit incorren automaticaments en retard de pagament e non an dret a percéber eth retorn corresponent. Totun, es sòcis que non siguen conformes damb er acòrd d'exigéncia de naues contribucions obligatòries, que i agen votat en contra e agen consignat exprèssaments en acta que s'i opausen, e tanben es sòcis que, per causa justificada, non an assistit ara assemblada generau, an dret a obtier, se la demanen laguens deth tèrme d'un mes dempús der acòrd a qué hè referéncia er apartat 3, era baisha per aguesta causa, qu'ei qualificada de baisha volontària justificada. En aguest cas non les ei exigible eth pagament de naues contribucions aprovades.
5. S'eth sòci se tròbe en retard de pagament, eth conselh rector pòt, se cau, reclamar-li er acompliment dera obligacion de desborsament damb pagament der interès legau e des damatges e perjudicis causadi peth retard en pagament, o aplicar es sues contribucions volontàries ath desborsament des contribucions obligatòries.
[bookmark: _Toc438199916][bookmark: _Toc438200142]Article 72. Contribucions des naui sòcis
1. A fin d'actualizar er impòrt dera aportacion obligatòria fixada peth tèxte estatutari cossent damb çò que dispòse er article 71.1, es estatuts sociaus pòden establir es critèris qu’a de seguir era assemblada entà fixar annauments es contribucions obligatòries des naui sòcis. En cas que non i age aguesta prevision estatutària, era assemblada generau a de fixar annauments er impòrt des contribucions obligatòries des naui sòcis en tot tier en compde, a excepcion des sòcis collaboradors, es limits següenti:
a) Er impòrt des contribucions non pòt excedir es contribucions obligatòries iniciaus e successives des sòcis de mès antiguitat, actualizades segons er indèx de prètzi ara consumacion e, se cau, aumentades de resultes de regularizacions de balanci e dera imputacion de retorns cooperatius.
b) Era soma des contribucions non pòt èster inferior ath montant minim registat entàs contribucions obligatòries en capitau sociau.
2. Es estatuts sociaus pòden establir qu'es contribucions ath capitau sociau des naui sòcis s'agen de hèr efectives preferentaments mejançant er aquesiment des contribucions der article 70.7.b, eth remborsament des quaus auesse estat sollicitat per baisha des sòns titulars e refusat peth conselh rector. Aguest aquesiment s’a de produsir per orde d'antiguitat de sollicitacions de remborsament d'aguest tipe de contribucions e, en cas de sollicitacions d'egau data, er aquesiment s’a de distribuïr proporcionauments ar impòrt des contribucions.
[bookmark: _Toc438199917][bookmark: _Toc438200143]Article 73. Contribucions volontàries
1. Era assemblada generau e, s'ac preven es estatuts sociaus, eth conselh rector pòden acordar era admission de contribucions volontàries en capitau sociau, es quaus an d’èster desborsades laguens deth tèrme e enes condicions qu'establisque er acòrd d'admission. S'era admission l'acòrde eth conselh rector, era retribucion que s'establisque pes contribucions non pòt èster superior ara des darrères contribucions volontàries acordades pera assemblada generau o, se non n'i a, ara des contribucions obligatòries.
2. S'es estatuts ac establissen e ac sollicite eth sòci titular des contribucions, eth conselh rector pòt decidir era conversion de contribucions volontàries en obligatòries. Tanben pòt decidir era conversion de contribucions obligatòries en volontàries quan es contribucions s'agen de redusir entara adequacion ara activitat cooperativizada qu'amie a tèrme eth sòci.
[bookmark: _Toc438199918][bookmark: _Toc438200144]Article 74. Interèssi
1. Es estatuts sociaus an d’establir s'es contribucions en capitau sociau pòden dar interès. En cas afirmatiu, es critèris de determinacion des tipes d'interès an d’èster fixadi, entàs contribucions obligatòries, pes estatuts sociaus o pera assemblada generau e, entàs contribucions volontàries, per acòrd d'admission. Er interès non pòt excedir en cap de cas de sies punts eth taus legau d'interès.
2. S'era assemblada generau acòrde era meritacion d'interèssi entàs contribucions en capitau sociau o s'acòrde eth repartiment de retorns, es contribucions der article 70.7.b des sòcis que s'agen dat de baisha dera cooperativa e eth remborsament des quaus age estat refusat peth conselh rector an preferéncia entà percéber era remuneracion qu'establisquen es estatuts sociaus.
[bookmark: _Toc438199919][bookmark: _Toc438200145]Article 75. Transmission des contribucions
1. Es contribucions solaments se pòden transméter:
a) Per actes inter vivos entre sòcis, enes tèrmes fixadi pes estatuts sociaus.
b) Per succession mortis causa.
2. Es eretièrs substituïssen eth causador ena sua situacion juridica e se subròguen enes drets e es obligacions qu'auie de cap ara cooperativa. Per çò qu'ei des sòcis qu'amiauen a tèrme bèra activitat cooperativizada de caractèr personau, es eretièrs pòden optar entre sollicitar, laguens deth tèrme maximau de sies mesi a compdar dera data deth hèt causador, era inscripcion coma sòcis, s’acomplissen es requisits establidi pes estatuts sociaus, o ben que les sigue liquidat eth credit que represente era valor des contribucions en capitau deth defunt. Aguestes contribucions s’an d’avalorar cossent damb aquerò que dispòse er article 35, non s'i a d’aplicar cap deduccion e an d’èster remborsades laguens d'un tèrme que non pòt èster superior ath que se regule entàs casi de baisha des sòcis, damb dret a percéber interèssi damb es madeishi limits e condicions des sòcis, a condicion qu'acrediten deuant era cooperativa er acompliment de totes es exigéncies legaus entà hèr efectiva era succession.
[bookmark: _Toc438199920][bookmark: _Toc438200146]Article 76. Prestacions e finançament que non intègren eth capitau sociau
1. Es estatuts sociaus o era assemblada generau pòden establir quòtes d'ingrés o quòtes periodiques, e tanben decidir-ne er impòrt. Aguestes quòtes en cap de cas an de constituïr eth capitau sociau e non son remborsables.
2. Er impòrt des quòtes entàs naui sòcis non pòt èster superior as aportades pes sòcis prumèrs, a compdar dera aprovacion der establiment des quòtes pera assemblada generau se non ac establien es estatuts, actualizades cossent  damb er indèx de prètzi de consumacion.
3. Es liuraments de hons, es productes o es prumères matèries entara gestion cooperativa e, en generau, es pagaments entara obtencion des servicis cooperativizadi non intègren eth capitau sociau e son subjèctes as condicions fixades o contractades damb era societat cooperativa.
4. Era assemblada generau pòt acordar era admission de finançament volontari des sòcis o de tresaus persones, jos quina modalitat juridica que sigue e laguens deth tèrme e damb es condicions que s'establisquen en madeish acòrd. En cap de cas aguest finançament a d’integrar eth capitau sociau. Tanben se pòden contractar compdes en participacion, eth regim des quaus s’a d’ajustar ara legislacion en vigor.
[bookmark: _Toc438199921][bookmark: _Toc438200147]Article 77. Deute subordinat, títols de participacion e obligacions
1. Era assemblada generau pòt autorizar era emission de participacions especiaus damb caractèr de deute subordinat, entà mobilizar recorsi financèrs des sòcis o de tresaus persones, e fixar-ne es condicions d'emission. Aguestes participacions especiaus son liuraments transferibles e s’an de sométer ara norma regulatritz deth mercat de valors.
2. Era assemblada generau pòt autorizar era emission de títols de participacion coma ua forma de finançament volontari des sòcis o de tresaus persones non sòcies, títols que pòden auer era consideracion de valors mobiliaris e que dan dret ara remuneracion que s'establisque en moment dera emission que, de tota manèra, a d’èster en foncion dera evolucion dera activitat dera cooperativa. Ei permetut d'aufrir un interès fixe.
3. Er acòrd d'emission de títols participatius pòt establir eth dret d'assisténcia des titulars que non son sòcis dera cooperativa ara assemblada generau e ath conselh rector, damb votz e sense vòt. Era reglamentacion dera emission deth títol participatiu s’a de sométer ara legislacion en vigor en matèria financèra.
4. Era cooperativa, per acòrd dera assemblada generau, pòt eméter obligacions eth regim des quaus s’a de sométer ara legislacion aplicabla ena matèria.
[bookmark: _Toc438199922][bookmark: _Toc438200148]Article 78. Comptabilitat e determinacion des resultats
1. Er exercici economic des cooperatives coïncidís damb er an naturau, levat de qu'es estatuts sociaus dispòsen ua auta causa.
2. Eth balanç des cooperatives pòt èster regularizat enes madeishi tèrmes e damb es madeishi beneficis que s'establisquen entàs societats de capitau.
3. Era determinacion des resultats der exercici economic s’a de hèr de conformitat damb era norma generau comptable, en tot considerar, totun, tanben coma despenes es partides qu'enumere er article 80.
4. Entà determinar es resultats extracooperatius a qué hè referéncia er article 79.3, s’a d’imputar as ingrèssi derivadi d'aguestes operacions, ath delà des despenes especifiques de besonh entà obtier-les, era part que, segons critèris d'imputacion fondamentadi, correspon as despenes generaus dera cooperativa.
[bookmark: _Toc438199923][bookmark: _Toc438200149]Article 79. Tipes de resultats comptables
1. I pòt auer dus tipes de resultats comptables: es cooperatius e es extracooperatius.
2. Son resultats cooperatius aqueri que se deriven de:
a) Es activitats integrades en objècte sociau, maugrat que provenguen d'entitats non cooperatives s'aguestes amien a tèrme activitats preparatòries, complementàries o subordinades as dera madeisha cooperativa.
b) Era gestion dera tresaureria dera cooperativa.
c) Era activitat financèra dera seccion de credit dera cooperativa.
d) En cas des cooperatives de trabalh associat, era activitat cooperativizada amiada a tèrme per tresaus persones non sòcies, s'era cooperativa acomplís es limits establidi per aguesta lei.
e) Era regularizacion de balanci, cossent damb er article 78.2.
f) Es plusvalues obtengudes pera alienacion des elements dera immobilizacion corporau o dera immobilizacion incorporau destinadi ar acompliment der objècte sociau, se se'n reinvertís tot er impòrt en naui elements der immobilitzat corporau o der immobilitzat incorporau, egauaments sometudi ar acompliment der objècte sociau, laguens deth tèrme comprenut entre er an anterior ara data de liurament o metuda a disposicion der element patrimoniau e es tres ans posteriors, a condicion que demoren en sòn patrimòni, a excepcion des pèrtes justificades, enquia que n'acabe eth periòde d'amortiment.
3. Son resultats extracooperatius aqueri que se deriven de:
a) Era activitat cooperativizada amiada a tèrme damb tresaus persones non sòcies, a excepcion d'aquerò que dispòse era letra d der apartat 2.
b) Es activitats economiques o hònts aliènes, dirèctaments o indirèctaments, as finalitats especifiques dera cooperativa.
c) Es inversions o participacions financères en societats que non acomplisquen es requisits establidi pera letra a der apartat 2, exceptat des procedenti des hons d'inversion.
d) Era alienacion des elements der actiu immobilizat, quan non se poderàn considerar resultats cooperatius segons çò que dispòse era letra f der apartat 2.
[bookmark: _Toc438199924][bookmark: _Toc438200150]Article 80. Deduccions especifiques
1. Ath delà des deduccions de caractèr generau e des regulades exprèssaments pera legislacion fiscau, se considèren deduccions especifiques entà fixar er excedent net der exercici economic:
a) Er impòrt des bens liuradi pes sòcis entara gestion e eth foncionament dera cooperativa.
b) Er impòrt des auances laboraus des sòcis trabalhadors e es sòcis de trabalh.
c) Es interèssi que se deuen as sòcis pes sues contribucions en capitau sociau.
2. En cas des cooperatives d'abitatge, non se pòden considerar en cap de cas coma pèrtes es increments de còsti que se produsisquen pendent eth procès de realizacion deth projècte.
[bookmark: _Toc438199925][bookmark: _Toc438200151]Article 81. Aplicacion des excedents
1. Es excedents comptabilizadi deth resultat cooperatiu, un còp dedusides es pèrtes de quina natura que sigue d'exercicis anteriors, e abans dera consideracion der impòst sus es societats, s’an de destinar, aumens, enes percentatges següenti :
a) Damb caractèr generau, eth 20% ath hons de resèrva obligatòri e eth 10% ath hons d'educacion e promocion cooperativa.
b) Eth 50% des excedents procedenti dera regularizacion de balanç ath hons de resèrva obligatòri.
c) Eth 100% des excedents procedenti des plusvalues obtengudes pera alienacion des elements der immobilizat corporau o deth immobilizat incorporau, segons er article 79.2.f, ath hons de resèrva obligatòri, damb era limitacion deth resultat cooperatiu procedent des plusvalues der exercici.
2. Des beneficis extracooperatius, un còp dedusides es pèrtes de quina natura que sigue d'exercicis anteriors e abans dera consideracion der impòst sus societats, s’a de destinar aumens eth 50% ath hons de resèrva obligatòri.
3. En cas d'optar per comptabilizar amassa es resultats dera cooperativa, un còp dedusides es pèrtes de quina natura que sigue d'exercicis anteriors, e abans dera consideracion der impòst de societats, s’a de destinar, aumens, eth percentatge previst pes resultats cooperatius.
4. Hètes es dotacions a qué hèn referéncia es apartats 1, 2 e 3, era soma restant, un còp pagats es impòsti exigibles, s’a d’aplicar, de conformitat damb çò qu'establiràn es estatuts o damb çò qu'acòrde era assemblada generau ordinària, dera manèra següenta:
a) Ath retorn cooperatiu des sòcis, que se pòt ahíger ath capitau sociau damb era aumentacion corresponenta ara part de cada un o se pòt satisfèr dirèctaments ad aguesta persona dempús dera aprovacion deth balanç der exercici. Totun, era assemblada generau pòt autorizar eth pagament de retorns cooperatius a compde, a prepausa deth conselh rector e, se cau, damb er arrepòrt favorable prealable dera intervencion de compdes o der auditor.
b) A dotacion a hons de resèrva volontàris, damb caractèr repartible o irrepartible. En prumèr cas, es estatuts an d’establir es critèris d'individualizacion des resèrves d'aguesti hons entà cada sòci e es casi e es requisits entà repartir-les o imputar-les efectivaments.
c) Era cooperativa a d’aplicar era part deth resultat dera regularizacion deth balanç a qué hè referéncia er article 79.2.e que non s'age destinat ath hons de resèrva obligatòri, en un exercici, o mès, cossent damb çò qu'establissen es estatuts o per acòrd dera assemblada generau, ara actualizacion dera valor des contribucions ath capitau sociau des sòcis o ar increment des hons de resèrva, obligatòris o volontaris, ena proporcion que s'estime convenenta, en tot respectar es limitacions que, per çò qu'ei dera disponibilitat, establisque era norma regulatritz sus actualizacion de balanci. Totun, quan era cooperativa age pèrtes tà compensar, aguest resultat s’a d’aplicar, en prumèr lòc, a compensar-les, e s’a de respectar egauaments, en tot cas, çò qu'establís er article 82.2.a.
5. Eth retorn cooperatiu s’a d’acreditar a cada sòci en proporcion as operacions, es servicis o es activitats que cada un age hèt damb era cooperativa, en tot tier en compde çò que dispòse er article 26.9.
6. Se pòt consignar estatutàriaments, o per acòrd dera assemblada generau, eth dret des trabalhadors non sòcis dera cooperativa a percéber ua retribucion, damb caractèr annau, en foncion des resultats der exercici economic. Aguesta retribucion a caractèr salariau e pòt compensar, s'atau s'acòrde collectivaments, eth complement de natura similara que pogue auer establit era norma laborau aplicabla, a excepcion de s'era retribucion ei inferiora ath dit complement, ja qu'en aguest cas s’a d’aplicar aguest darrèr.
[bookmark: _Toc438199926][bookmark: _Toc438200152]Article 82. Imputació de pèrtes
1. Es estatuts an de fixar es critèris entara compensacion des pèrtes. Ei valid imputar-les a un compde especiau entà amortir-les damb cargue a futurs resultats positius, laguens deth tèrme maximau que permete era legislacion tributària especifica.
2. Ena imputacion des pèrtes, cooperatives o extracooperatives, era cooperativa s’a de regir pes critèris següenti:
a) Enquiath 50% des pèrtes se pòden imputar ath hons de resèrva obligatòri. Aguest percentatge se pòt aumentar en cas, e ena madeisha proporcion, que s'age dotat eth hons de resèrva obligatòri en un percentatge superior ath minim legauments establit. S'entara imputacion de pèrtes s'a utilizat, totauments o parciauments, eth hons de resèrva obligatòri, non s’an d’aplicar, imputar o repartir es retorns cooperatius o auti resultats positius repartibles enquia qu'aguest hons age recuperat er impòrt d'abans d'auer-lo utilizat.
b) Totes es pèrtes se pòden imputar as hons de resèrva volontàris.
c) Es cooperatives sense ànim de lucre pòden imputar totes es pèrtes ath hons de resèrva estatutària irrepartible der article 144.a.
d) Er impòrt non compensat damb es hons obligatòris e volontaris s'impute as sòcis en proporcion as operacions, es servicis o es activitats realizadi per cada un d'aguesti sòcis damb era cooperativa, en tot tier en compde çò qu'establís er article 26.9. S'aguesti servicis o operacions siguessen inferiors as que, aumens, ei obligat a hèr cada sòci, de conformitat damb er article 41.1. a, era imputacion des pèrtes s’a de hèr proporcionauments ara activitat cooperativizada minima obligatòria.
3. Es pèrtes imputades a cada sòci s’an de satisfèr dirèctaments, laguens der exercici economic següent ar exercici en qué s'agen produsit, mejançant deduccions enes contribucions en capitau sociau. Tanben se pòden satisfèr damb cargue as retorns que poderien correspóner ath sòci laguens deth madeish tèrme qu'establís er apartat 1.
4. Es pèrtes que, un còp passat eth tèrme a qué hè referéncia er apartat 1, demoren sense compensar s’an de satisfèr dirèctaments peth sòci laguens deth tèrme d'un mes enquiath limit des sues contribucions ath capitau, se non ei que se sollicite eth concors dera cooperativa o s'acòrde era aumentacion de contribucions sociaus, sense perjudici de çò que dispòse er article 69.
[bookmark: _Toc438199927][bookmark: _Toc438200153]Article 83. Hons de resèrva obligatòri
Eth hons de resèrva obligatòri ei constituït per:
a) Era aplicacion des excedents, cossent damb çò que dispòse er article 81.
b) Es deduccions sus es contribucions obligatòries en cas de baisha injustificada o expulsion des sòcis.
c) Es quòtes d'ingrés o periodiques.
[bookmark: _Toc438199928][bookmark: _Toc438200154]Article 84. Destinacion e disponibilitat deth hons de resèrva obligatòri
1. Eth hons de resèrva obligatòri, destinat ara consolidacion, eth desvolopament e era garantia dera cooperativa, non se pòt repartir entre es sòcis, a excepcion des casi en qué es estatuts sociaus establisquen qu'a un caractèr parciauments repartible. Era repartibilitat en cap de cas non pòt superar eth 50% deth hons repartible a qué hè referéncia er apartat 2. Enes cooperatives sense ànim de lucre definides per article 144 en cap de cas non se pòt preveir eth caractèr repartible deth hons de resèrva obligatòri.
2. Eth caractèr repartible deth hons de resèrva obligatòri solaments ei aplicable en çò que hè as hons de resèrva generadi a compdar dera inscripcion en Registre de Cooperatives dera modificacion d'estatuts qu'establisque aguest caractèr. En tot cas, son de natura irrepartible es hons de resèrva generadi pera cooperativa abans dera entrada en vigor d'aguesta lei.
3. Eth repartiment deth hons de resèrva obligatòri solaments pòt auer lòc en moment dera liquidacion dera cooperativa o en cas dera transformacion dera cooperativa en un aute tipe de societat. Totun, en cas dera transformacion, eth hons solaments se pòt repartir en forma de participacions o accions dera naua societat en foncion dera activitat cooperativizada.
4. Aprovat eth caractèr repartible o non repartible deth hons de resèrva obligatòri, aguest caractèr non se pòt tornar a modificar enquia passadi cinc ans der anterior acòrd e, en cap de cas, non a efèctes juridics eth cambiament de critèri de non repartible a repartible quan s'acorde era liquidacion o transformacion dera cooperativa laguens des tres ans següenti ara darrèra modificacion.
5. Totun e sense perjudici de çò qu'establís er article 100.12, quan ua cooperativa acorde transformar-se en ua entitat sense ànim de lucre d'interès generau, eth sòn patrimòni, includit eth hons de resèrva obligatòri, se pòt traspassar en blòc ath patrimòni dera naua persona juridica, un còp es sòcis que non son conformes an exercit eth sòn dret de separacion. En tot cas, era naua entitat s’a de consacrar a finalitats analògues as dera cooperativa qu'a acordat era transformacion.
[bookmark: _Toc438199929][bookmark: _Toc438200155]Article 85. Hons d'educacion e promocion cooperativa
1. Eth hons d'educacion e promocion cooperativa se destine a:
a) Era formacion des sòcis e des trabalhadors enes principis e tecniques cooperatives, empresariaus, economiques e professionaus.
b) Era promocion des relacions intercooperatives.
c) Era promocion d'activitats culturaus, professionaus e assistenciaus entàs sòcis dera cooperativa, es sòns trabalhadors, er entorn locau e era comunautat en generau, e tanben ara difusion deth cooperativisme.
d) Era atencion a objectius d'incidéncia sociau e de luta contra era exclusion sociau.
e) Eth pagament des quòtes dera federacion ara quau aperten, se cau, era cooperativa.
f) Es accions que sostenen era responsabilitat sociau empresariau, includides es de sosten d'ua igualtat de genre efectiva.
g) Era promocion dera creacion de naues empreses cooperatives e eth creishement des cooperatives ja constituïdes mejançant contribucions monetàries as federacions de cooperatives o a entitats sense ànim de lucre dedicades ara promocion deth cooperativisme, entà qu'aguestes les aufrisquen vies de finançament.
2. Era dotacion deth hons d'educacion e promocion cooperativa pòt èster aportat jos quin títol que sigue, totauments o parciauments, a ua federacion de cooperatives, a cooperatives de dusau grad e a entitats publiques o privades qu'agen per tòca era realizacion de finalitats pròpries d'aguesta resèrva.
3. Eth hons d'educacion e promocion cooperativa, qu'ei irrepartible entre es sòcis e que non se pòt méter jos sequèstre, se constituís damb:
a) Es percentatges sus es excedents cooperatius e es beneficis extracooperatius, cossent damb er article 81.
b) Es sancions de caractèr economic que per via disciplinària era cooperativa impòse as sòcis.
c) Es subvencions, es donacions e tota sòrta d'ajuda arrecebuda des sòcis o de tresaus persones entar acompliment des finalitats pròpries d'aguest hons.
4. Era assemblada generau a de fixar es linhes basiques d'aplicacion deth hons d'educacion e promocion cooperativa, es dotacions deth quau an de figurar en passiu deth balanç separadaments d'autes partides.
[bookmark: _Toc438199930][bookmark: _Toc438200156]CAPÍTOL VI. ES LIBES E ERA COMPTABILITAT
[bookmark: _Toc438199931][bookmark: _Toc438200157]Article 86. Documentacion sociau e comptable
1. Es cooperatives an d’auer degudaments legalizadi, ena forma que reglamentàriaments se determine, en orde e ath dia, es libes següenti:
a) Eth libe de sòcis e es sues contribucions sociaus. Eth libe a d’especificar era identificacion des sòcis, es diferenti tipes de sòcis e, se cau, es seccions a qué apertien, amassa damb era data d'admission e de baisha. Per çò qu'ei des contribucions en capitau sociau, s’a de consignar, aumens, era natura, es successives transmissions, era actualizacion e eth remborsament.
b) Eth libe o libes d'actes dera assemblada generau, deth conselh rector e, se cau, des assemblades preparatòries o de seccion e des auti organs collegiadi qu'age era cooperativa.
c) Eth libe d'inventaris, eth de balanci e eth libe diari.
d) Tot aute libe que les sigue impausat per autes disposicions legaus.
2. Es cooperatives pòden presentar es libes en Registre de Cooperatives per mejans electronics, enes maneres que s'establisquen per reglament.

Es cooperatives an de gardar ua comptabilitat ordenada e adaptada ara sua activitat, damb subjeccion ath Còdi de comèrç e ara norma comptable, damb es peculiaritats qu'establissen aguesta lei e es normes que la despleguen. Es cooperatives damb seccion de credit an de sométer-se as normes qu'adòpte eth departament competent en matèria d'economia e finances e, se cau, des organs competents dera Administracion der Estat.
[bookmark: _Toc438199933][bookmark: _Toc438200159]Article 88. Depaus des compdes annaus
1. Es cooperatives, es sues federacions e es confederacions de cooperatives de Catalonha an de depausar en Registre de Cooperatives, laguens des dus mesi següenti ara data en qué agen estat aprovadi pera assemblada generau, es compdes annaus auditadi e er arrepòrt d'audit corresponent. Era cooperativa que non sigue obligada a hèr auditar es compdes, s'a prevista era figura der interventor de compdes, a d’aportar es compdes annaus damb er arrepòrt der interventor.
2. Es compdes annaus se pòden presentar en Registre Generau de Cooperatives per mejan de documents informatics garantidi damb es corresponentes signatures electroniques arreconeishudes, cossent damb es formularis e enes condicions que se determinen per reglament.
[bookmark: _Toc438199934][bookmark: _Toc438200160]CAPÍTOL VII. MODIFICACION DES ESTATUTS SOCIAUS E FUSION, SCISSION, TRANSFORMACION, DISSOLUCION E LIQUIDACION DES SOCIETATS COOPERATIVES
[bookmark: _Toc438199935][bookmark: _Toc438200161]Article 89. Modificacion des estatuts sociaus
Es acòrds sus era modificacion des estatuts sociaus an d’èster adoptadi per ua majoritat de dus tèrci deth nombre de vòts sociaus des assistenti ara assemblada generau. Totun, entath cambiament de domicili sociau laguens eth madeish tèrme municipau ei sufisent er acòrd deth conselh rector.

1. Es societats cooperatives se pòden fusionar en ua de naua o ben absorbir ua societat cooperativa o mès d'ua. Era inscripcion dera fusion de societats cooperatives en Registre de Cooperatives s’a d’adaptar, en cas de fusion pròpria, as formalitats establides entara constitucion d'ua cooperativa e, en cas de fusion per absorcion, as formalitats establides entara modificacion d'estatuts sociaus.
2. Es societats cooperatives en liquidacion pòden participar en ua fusion a condicion que non agen començat eth remborsament des contribucions en capitau sociau as sòcis.
3. En cas de fusion entre cooperatives inscrites en registres de cooperatives de comunautats autonòmes diferentes, ei aplicable a cada cooperativa eth procediment de fusion qu'establís era norma de cooperatives pera quau se regís.

1. Es conselhs rectors de cada ua des societats cooperatives que participen ena fusion an de redigir un projècte de fusion qu'an de soscríuer mejançant un convèni prealable.
2. Eth projècte de fusion a d’includir es elements següenti:
a) Era denominacion, era classa, er encastre e eth domicili des cooperatives que participen ena fusion e ena naua cooperativa, se cau, e tanben es dades d'identificacion dera inscripcion d'aguestes cooperatives en Registre de Cooperatives.
b) Eth sistèma entà fixar er impòrt que s'arreconeish a cada sòci des cooperatives que s'extinguissen coma aportacion ath capitau dera cooperativa naua o absorbenta, en tot compdar, quan n'i age, es resèrves volontàries de caractèr repartible.
c) Es drets e es obligacions que s'arreconeishen o que corresponen as sòcis dera cooperativa extinguida ena cooperativa naua o absorbenta.
d) Era data a compdar dera quau es operacions des cooperatives que s'extinguissen an d’èster considerades hètes, comptablaments, per compde dera cooperativa naua o absorbenta.
e) Es drets que, se cau, s'arreconeishen ena naua cooperativa o ena absorbenta as titulars de títols des societats que s'extinguissen.
[bookmark: _Toc438199938][bookmark: _Toc438200164]Article 92. Convocacion dera assemblada generau de fusion
Era assemblada generau qu'a d’aprovar era fusion a d’èster convocada pes conselhs rectors de cada ua des cooperatives que participen ena fusion cossent damb çò qu'establís er article 44.1. En tot cas, cau anonciar era convocacion enes domicilis sociaus respectius.
[bookmark: _Toc438199939][bookmark: _Toc438200165]Article 93. Informacion sus era fusion
En publicar er anonci de convocacion dera assemblada generau qu'a d’aprovar era fusion o en moment de hèr era comunicacion individuau d'aguest anonci as sòcis, eth conselh rector a d’inserir en web corporatiu inscrit en Registre, damb era possibilitat de descargar-les e estampar-les, o, se non auesse web, méter a disposicion des sòcis en domicili sociau, es documents següenti:
a) Eth projècte de fusion.
b) Era memòria redigida pes conselhs rectors de cada ua des cooperatives que participen ena fusion, damb era motivacion juridica e economica sus era convenença e es efèctes dera fusion projectada e, s'era cooperativa ei obligada a auditar es compdes, per lei o pes estatuts, un arrepòrt des auditors de compdes que siguen en exercici deth cargue sus era situacion economica e financèra des cooperatives que i intervien e sus era situacion previsibla dera cooperativa resultanta e des sòcis, coma conseqüéncia dera fusion.
c) Es compdes annaus des tres darrèri exercicis des cooperatives que participen ena fusion e, se cau, es arrepòrts dera intervencion de compdes.
d) Eth balanç de fusion de cada ua des cooperatives, s'ei diferent deth darrèr balanç annau aprovat. Se pòt considerar balanç de fusion eth darrèr balanç annau aprovat, a condicion qu'age estat barrat laguens es sies mesi anteriors ara data en qué s'age hèt era assemblada qu’a de resòlver sus era fusion e que, abans der acòrd, s'agen aprovat es compdes annaus. S'eth balanç annau non acomplís aguest requisit, cau qu'era intervencion de compdes o, se non n'i a, eth conselh rector, ne hèsque un arrepòrt complementari jos era sua responsabilitat. Aguest arrepòrt a d’èster emetut per auditor dera societat en cas qu'era cooperativa sigue obligada a auditar. Era impugnacion deth balanç de fusion s’a de sométer ara aprovacion dera assemblada generau e s’a de regir peth regim generau dera impugnacion des acòrds sociaus.
e) Es estatuts sociaus en vigor des cooperatives que participen ena fusion.
f) Eth projècte d'escritura de constitucion e d'estatuts sociaus dera naua societat o, se se tracte d'ua absorcion, eth tèxte intègre des estatuts dera societat absorbenta, en tot includir destacadaments es modificacions que s'i agen d'introdusir.
[bookmark: _Toc438199940][bookmark: _Toc438200166]Article 94. Acòrd de fusion
1. Er acòrd de fusion a d’èster adoptat pes assemblades generaus de cada ua des cooperatives que i participen, cossent damb eth projècte de fusion.
2. Er acòrd de fusion s’a d’aprovar damb eth vòt favorable des dues tresaus parts deth nombre de vòts sociaus des assistenti, e non pòt modificar eth projècte de fusion.
3. Er acòrd de fusion a d’includir es prescripcions legaus entà constituïr ua naua cooperativa o, en cas que i age ua cooperativa absorbenta, entà aprovar es modificacions estatutàries de besonh.
4. A compdar deth moment en qué eth projècte de fusion ei aprovat pes assemblades generaus des cooperatives intervenguentes, aguestes cooperatives son obligades a contunhar eth procediment de fusion.
5. Un còp adoptat er acòrd de fusion, aguest s’a de publicar en Diari Oficial de la Generalitat de Catalunya e en un jornau de grana difusion en territòri a on age eth domicili sociau cada ua des cooperatives que participen ena fusion. En anonci s’a de consignar eth dret des sòcis e des creditors a obtier eth tèxte intègre der acòrd adoptat e deth balanç de fusion, e tanben eth dret d'oposicion que correspon as creditors.
6. Era publicacion a qué hè referéncia er apartat 5 non ei de besonh s'er acòrd a estat comunicat individuauments per escrit a toti es sòcis e creditors, mejançant un procediment que n'assegure era recepcion ena adreça que figure ena documentacion dera societat.
7. Un còp aprovat eth projècte de fusion, eth conselh rector des cooperatives que se fusionen s’a d’abstier de hèr quin acte que sigue o formalizar quin contracte que sigue que pogue hèr obstacle ara aprovacion deth projècte o modificar substanciauments era proporcion dera participacion des sòcis des cooperatives extinguides ena naua o ena absorbenta.
8. Eth projècte de fusion ei sense efècte s'era fusion non ei aprovada per totes es cooperatives que i participen, en tèrme maximau de sies mesi a compdar dera data deth projècte.
[bookmark: _Toc438199941][bookmark: _Toc438200167]Article 95. Dret de separacion des sòcis
1. Es sòcis de totes es cooperatives que participen en ua fusion que i agen votat en contra, o aqueri que, en non auer assistit, per causa justificada, ara assemblada en qué s'a acordat era fusion, exprimisquen era sua disconformitat mejançant un escrit adreçat ara presidéncia deth conselh rector, laguens deth tèrme d'un mes a compdar dera darrèra publicacion des anoncis der acòrd de fusion o, se cau, dera comunicacion per escrit, an dret a separar-se dera cooperativa.
2. En cas des sòcis qu'exercissen eth dret de separar-se dera cooperativa, era baisha respectiva s’a de compréner qu'ei justificada, e s’a de formalizar laguens eth mes següent dera data dera assemblada en qué s'a acordat era fusion o dera presentacion der escrit de disconformitat. Non se pòt formalizar era fusion enquia que non s'age garantit eth remborsament des contribucions der article 70.7.a des sòcis qu'agen exercit eth dret de separacion damb motiu d'aguest acòrd.
3. Era devolucion des contribucions, en cas des sòcis des cooperatives que s'extinguissen coma conseqüéncia dera fusion, ei obligacion dera cooperativa naua o absorbenta, que les a de remborsar laguens deth tèrme de cinc ans, cossent damb aguesta lei e des estatuts respectius.
[bookmark: _Toc438199942][bookmark: _Toc438200168]Article 96. Dret d'oposicion des creditors
1. Era fusion de cooperatives non se pòt amiar a tèrme abans d'un mes dempús dera data de publicacion derh darrèr anonci des establidi per article 94.5 o, en cas de comunicacion per escrit a toti es sòcis e creditors, der enviament dera comunicacion ath darrèr sòci o creditor. S'en aguest tèrme bèth creditor de quinsevolhe des cooperatives que participen ena fusion, damb credits neishudi abans deth darrèr anonci dera fusion o deth darrèr enviament dera comunicacion e que non siguen garantidi adequadaments, s'i opause per escrit, era fusion non pòt auer efècte s'es credits non son totauments satisfèts o s'era societat debitritz o era cooperativa resultanta  dera fusion non n'apòrte garantia sufisenta.
2. Es creditors non se pòden opausar ath pagament des credits, encara que se tracte de credits non expiradi.
[bookmark: _Toc438199943][bookmark: _Toc438200169]Article 97. Escritura e inscripcion dera fusion
1. Es acòrds de fusion s’an de formalizar en ua unica escritura publica, ena quau cau consignar er acòrd de fusion aprovat pes respectives assemblades generaus des cooperatives que se fusionen e eth balanç de fusion des cooperatives que s'extinguissen.
2. Ena escritura de fusion, es constituenti an de manifestar exprèssaments que non s'a produsit cap oposicion de creditors que i agen dret e, se n'i a agut, cau manifestar qu'es credits respectius an estat pagadi o garantidi, en tot identificar en aguest cas es creditors, es credits e es garanties procurades. En cas establit pera dusau incisa der article 94.5, ath delà d'aguestes manifestacions, s’a d’indicar qu'er acòrd de fusion a estat notificat de manèra provatòria e efectiva as sòcis e as creditors. S'era documentacion respècte ara fusion a estat publicada en web corporatiu, era insercion e era data dera fusion s’an d’acreditar mejançant certificacion deth conselh rector. Egau acreditacion a d’eméter, se cau, eth conselh rector per çò qu'ei deth temps e dera documentacion qu'a estat a disposicion des sòcis en domicili sociau.
3. En cas que se cree ua naua cooperativa coma conseqüéncia d'ua fusion, era escritura publica a de contier, ath delà, es prescripcions legaus exigibles entà constituïr-la segons era norma aplicabla en foncion deth sòn encastre d'accion principau. En cas de fusion per absorcion, era escritura publica a de contier es modificacions estatutàries que s'agen acordat entara cooperativa absorbenta.
4. Era eficacitat dera fusion ei subordinada ara inscripcion dera naua cooperativa o, se cau, ara inscripcion dera absorcion. Un còp inscrita en Registre de Cooperatives era escritura de constitucion per fusion o absorcion, s’an de cancellar es enregistraments registraus des cooperatives extinguides.
5. Es patrimònis des cooperatives que se dissòlven, que non entren en liquidacion, s’an de traspassar en blòc ara naua societat cooperativa que se cree o ara absorbenta, era quau a d’assumir toti es drets e obligacions des entitats dissolvudes, per succession universau.
[bookmark: _Toc438199944][bookmark: _Toc438200170]Article 98. Fusion especiau
1. Es societats cooperatives se pòden fusionar damb entitats non cooperatives sense que se'n veigue afectada era personalitat juridica, a condicion que non i age ua norma legau qu'ac proïbisque.
2. En cas a qué hè referéncia er apartat 1, ei aplicable era norma regulatritz dera societat absorbenta o d'aquera que se constituïsque a compdar dera fusion, a excepcion des casi des requisits entà adoptar es acòrds e enes garanties des drets des creditors e des sòcis que non siguen conformes damb era fusion que demanen era baisha, en qué son aplicables es articles 94, 95 e 96. Non se pòt formalizar era fusion enquia que non s'age garantit eth remborsament des contribucions des sòcis qu'an exercit eth dret de separacion damb motiu d'aguest acòrd.
3. En cas qu'eth resultat dera fusion non sigue ua entitat cooperativa s’an d’aplicar es disposicions der article 100 respècte ara transformacion d'ua cooperativa en quinsevolhe auta persona juridica.
[bookmark: _Toc438199945][bookmark: _Toc438200171]Article 99. Scission
1. Era cooperativa se pòt scindir pes mejans següenti:
a) Era extincion dera cooperativa sense liquidacion prealabla, damb era distribucion des sòns sòcis e era division deth sòn patrimòni en dues o mès parts, es quaus se traspassen en blòc a ua auta o a d'autes cooperatives de naua creacion o son absorbides per ua auta o autes cooperatives ja existentes, as quaus son adscrits es sòcis a compdar d'aguest moment.
b) Era segregacion d'ua o diuèrses parts deth patrimòni e des sòcis dera cooperativa, sense extinguir-se, en tot traspassar en blòc era part segregada e en tot adscríuer es sòcis a ua o diuèrses cooperatives de naua creacion o ja existentes.
c) Era cession a autes entitats non cooperatives d'ua o diuèrses parts deth patrimòni, sense dissolucion ne liquidacion, en tot traspassar en blòc ua part o mès d'ua ad aguestes entitats non cooperatives. En aguest cas, son aplicables es disposicions d'aguesta lei respècte ara transformacion d'ua societat cooperativa en ua auta persona juridica.
2. Eth projècte de scission, ath delà des qüestions enumerades peth projècte de fusion, a d’includir era designacion detalhada e, se cau, eth repartiment concrèt des elements d'actiu e passiu que s’an de transméter as societats beneficiàries, e tanben es sòcis que s’an de transferir as societats resultants o absorbentes e es participacions que les corresponen laguens deth capitau des societats beneficiàries.
3. S'ua entitat beneficiària non acomplís ua obligacion assumida per era madeisha per arrason dera scission, arresponen solidàriaments der acompliment d'aguesta obligacion es restantes entitats beneficiàries enquiar impòrt der actiu net atribuït ena scission a cada ua d'eres. S'era societat scindida non a deishat d'existir per arrason dera scission, aguesta madeisha societat ei responsabla dera totalitat dera obligacion.
4. Sense perjudici des particularitats qu'establís aguest article, era scission de cooperatives se regís pes normes regulatritzes dera fusion o era transformacion aplicables, e es sòcis e es creditors des entitats que i participen pòden exercir es madeishi drets.
[bookmark: _Toc438199946][bookmark: _Toc438200172]Article 100. Transformacion d'ua societat cooperativa en ua auta persona juridica
1. Es societats cooperatives se pòden transformar en ua auta persona juridica.
2. Er acòrd de transformacion d'ua societat cooperativa a d’èster adoptat per ua majoritat de dues tresaus parts deth nombre de vòts sociaus des assistenti ara assemblada generau.
3. Er acòrd de transformacion d'ua societat cooperativa s’a de publicar en Diari Oficial de la Generalitat de Catalunya e en un jornau de grana difusion en Catalonha. Era publicacion non ei de besonh s'er acòrd a estat comunicat individuauments per escrit a toti es sòcis e creditors mejançant un procediment que n'assegure era recepcion ena adreça que figure ena documentacion dera societat. Aguest acòrd non se pòt amiar a tèrme enquia passat un mes a compdar dera data deth darrèr anonci o, se cau, dera darrèra comunicacion. Se pendent aguest periòde s'i opause bèth creditor, er acòrd non se pòt amiar a tèrme enquia que non se n’agen assegurat es drets, e eth creditor non se pòt opausar ath pagament des credits, encara que se tracte de credits non expiradi.
4. Damb era convocacion dera assemblada generau qu’a d’acordar era transformacion dera societat cooperativa s’a de traméter a cada sòci era memòria elaborada peth conselh rector a propòs deth besonh economic dera transformacion. Era assemblada generau a d’aprovar, damb er acòrd de transformacion, es requisits qu'era legislacion aplicabla exigís entara constitucion dera naua societat, e tanben eth balanç barrat eth dia abans d'aguest acòrd, qu’a d’auer estat actualizat e verificat per auditor de compdes, o, alternativaments eth balanç barrat e auditat deth darrèr exercici, a condicion qu'age estat barrat laguens des sies mesi anteriors ara data en qué s'age hèt era assemblada qu’a de resòlver sus era transformacion e que, abans der acòrd, s'agen aprovat es compdes annaus. S'eth balanç annau non acomplís aguest requisit, cau qu'er auditor dera societat hèsque un arrepòrt complementari. En tot cas, eth balanç a d’èster a disposicion des sòcis, dempús deth madeish dia en qué se hè era convocacion dera assemblada generau, ben per mejan dera publicacion en web corporatiu, inscrit en Registre de Cooperatives, damb era possibilitat de descargar-lo e estampar-lo, o ben en domicili sociau se non dispòse de cap lòc web corporatiu inscrit.
5. Es plusvalues que se genèren damb era regularizacion deth balanç s’an de destinar integrauaments ath hons de resèrva obligatòri.
6. Era escritura publica en qué figure er acòrd de transformacion dera cooperativa, damb era relacion des sòcis qu'an exercit eth dret de separacion e eth capitau que representen, a de complir es requisits de besonh entara constitucion dera societat resultanta dera transformacion, e s’a de presentar en registre a on figure inscrita era cooperativa que se transforme. S’a d’acompanhar tanben deth balanç auditat enes tèrmes establidi per apartat 4. S'er acòrd de transformacion s'a comunicat individuauments enes tèrmes der apartat 3, era escritura publica a d’indicar qu'er acòrd de transformacion a estat notificat de manèra provatòria e efectiva as sòcis e creditors. Un còp inscrita era baisha o, se cau, era anotacion preventiva dera baisha provisòria en aguest registre, s’a de presentar en registre que pertòque, en foncion deth domicili dera societat resultanta dera transformacion, entà hèr-ne era inscripcion.
7. Ena escritura publica de transformacion d'ua societat cooperativa cau ahíger, ath delà dera certificacion de nòm liurat peth registre que pertòque en foncion deth tipe de societat resultanta dera transformacion, era certificacion deth Registre de cooperatives qu'acredite que non i a obstacles entà inscriuer era transformacion en ua auta entitat, e tanben cau consignar aqueri enregistraments que siguen en vigor.
8. Era baisha des sòcis originada per divergéncia damb er acòrd de transformacion a era consideracion de justificada s'ei sollicitada per escrit ath conselh rector laguens deth tèrme deth mes següent ath dera data dera adopcion der acòrd. En aguest cas, era societat frut dera transformacion ei responsable de remborsar es contribucions as sòcis, laguens deth tèrme de cinc ans. Non se pòt formalizar era transformacion dera societat cooperativa enquia que non s'age garantit eth remborsament des contribucions des sòcis qu'an exercit eth dret de separacion damb motiu d'aguest acòrd.
9. Un còp es sòcis an exercit eth sòn dret de separacion, eth patrimòni dera cooperativa que se transforme s’a de traspassar en blòc ara naua societat qu'age sorgit. Totun, era assemblada generau a de decidir, en acòrd de transformacion, era equivaléncia des contribucions de cada sòci coma participacions d'aquera ena naua societat en proporcion dirècta damb eth capitau desborsat per cada un ena cooperativa e damb era activitat cooperativizada qu'an amiat a tèrme.
10. En moment d'aprovar era transformacion, es estatuts sociaus o ben era assemblada generau an d’establir coma se garantís eth dret a percéber es hons non repartibles as entitats que aurien d’èster destinatàries des impòrts a qué hè referéncia er article 106.1.d, en cas que se liquidèsse era cooperativa en lòc de transformar-se. Aguesta obligacion non ei aplicabla en cas qu'era cooperativa se transforme en ua entitat sense ànim de lucre d'interès generau entà finalitats analògues e era assemblada age acordat eth traspàs en blòc deth patrimòni dera cooperativa ara naua entitat.
11. Era inscripcion dera transformacion dera cooperativa non se pòt amiar a tèrme enquia que non s'acredite deuant deth Registre de Cooperatives er acòrd signat entre era cooperativa que se transforme e era entitat destinatària der capitau liquid sociau, per çò qu'ei des disposicions der apartat 10.
12. En cas de transformacion d'ua cooperativa, eth hons d'educacion e promocion cooperativa a era madeisha destinacion qu'en cas de dissolucion e liquidacion.
[bookmark: _Toc438199947][bookmark: _Toc438200173]Article 101. Transformacion en societat cooperativa
1. Es societats e es entitats non cooperatives se pòden transformar en societats cooperatives, levat de que i age bèth precèpte legau qu'ac proïbisque exprèssaments.
2. Er acòrd de transformacion en cooperativa a d’èster adoptat peth conselh generau o er organ equivalent dera entitat, damb eth quòrum e pera majoritat qu'establisque era legislacion aplicabla ara entitat que se transforme.
3. Era escritura publica de transformacion en societat cooperativa a d’incorporar, ath delà der acòrd a qué hè referéncia er apartat 2, toti es elements qu'exigís aguesta lei entara constitucion d'ua societat cooperativa e eth balanç barrat eth dia abans dera data der acòrd de transformacion e, se cau, auditat.
[bookmark: _Toc438199948][bookmark: _Toc438200174]Article 102. Dissolucion
1. Son causes de dissolucion d'ua societat cooperativa:
a) Er acompliment deth tèrme fixat pes estatuts sociaus, levat de que i age un acòrd de prorogacion adoptat pera assemblada generau e degudaments inscrit.
b) Er acompliment der objècte sociau, o era impossibilitat d'amiar-lo a tèrme. Per çò qu'ei des cooperatives de credit e d'assegurances, se cau sométer, ath delà, a çò que dispòsen es organismes competents per arrason des activitats hètes. Especiauments, s’a de compréner qu'ei impossible d'arténher er objècte sociau dera cooperativa se se produsís era paralizacion o era inactivitat, pendent dus ans consecutius, des organs sociaus o era interrupcion, sense causa justificada, dera activitat cooperativa.
c) Era volontat des sòcis, manifestada mejançant un acòrd dera assemblada generau prenut pera majoritat establida per article 47.2.
d) Era reduccion deth nombre de sòcis per dejós deth minim legauments de besonh entà constituïr era cooperativa, se se manten pendent mès d'un an.
e) Era reduccion dera chifra deth capitau sociau per dejós deth minim establit legauments o estatutàriaments, se se manten pendent mès d'un an.
f) Era fusion, era scission o era transformacion a qué hèn referéncia es articles 90 a 100.
g) Eth concors dera cooperativa ne determine era dissolucion quan aguesta se declare per resolucion judiciària de conformitat damb çò qu'establís era legislacion sus falhides.
h) Era non incorporacion d'un tresau sòci, enes cooperatives constituïdes damb dus sòcis, laguens deth tèrme e ena forma qu'establís er article 12.1.
i) Quina auta causa que sigue legau o estatutària.
2. Era societat cooperativa dissolvuda conserve era personalitat juridica mentre que se'n hè era liquidacion. Pendent aguest periòde, era cooperativa a d’ahíger ara denominacion sociau era expression en liquidacion.
3. Er acòrd de dissolucion d'ua cooperativa o era resolucion judiciària, se cau, ath delà dera inscripcion en Registre de Cooperatives, s’a de publicar en Diari Oficial de la Generalitat de Catalunya e en un jornau de grana difusion en Catalonha. Er acòrd publicat a d’includir eth nomentament deth liquidator o liquidators dera societat.
[bookmark: _Toc438199949][bookmark: _Toc438200175]Article 103. Relançament dera cooperativa
1. Eth quinsevolhe moment, era assemblada generau pòt adoptar un acòrd de reactivacion dera cooperativa, a condicion que s'elimine era causa que motivèc era dissolucion, volontària o per desqualificacion, que se mantenguen toti es requisits de besonh entà èster cooperativa e qu'encara non s'age iniciat eth remborsament des contribucions as sòcis.
2. Er acòrd de reactivacion s’a d’adoptar damb es requisits e era majoritat establida entara modificacion des estatuts e s’a de publicar en Diari Oficial de la Generalitat de Catalunya e en un jornau de grana difusion en Catalonha.
3. Eth sòci que non  sigue conforme damb er acòrd de reactivacion dera cooperativa pòt dar-se de baisha dera cooperativa volontàriaments per causa justificada e a dret ath remborsament des sues contribucions en capitau sociau laguens deth tèrme de cinc ans.
4. Era reactivacion dera cooperativa non ei constitutiva enquia que non se'n a hèt era inscripcion en Registre de Cooperatives.
[bookmark: _Toc438199950][bookmark: _Toc438200176]Article 104. Nomentament de liquidators
1. Damb era adopcion der acòrd de dissolucion d'ua cooperativa s’a de daurir eth periòde de liquidacion, e eth conselh rector, era direccion e era intervencion de compdes, se n'i a, cessen enes foncions respectives.
2. Era assemblada qu'acòrde era dissolucion d'ua cooperativa a de nomentar es sòns liquidators, en nombre impar, preferentaments entre es sòcis. Se cap d'aguesti non volesse acceptar eth cargue, les a de nomentar entre persones fisiques o juridiques que non ne siguen sòcies.
3. En cas qu'era assemblada non nomente liquidators, cossent damb açò qu'establís er apartat 2, es membres deth conselh rector aquerissen automaticaments aguesta condicion.
4. Se se produsís bèra ua des causes regulades per article 102.1, e era assemblada generau non acòrde era dissolucion dera cooperativa, es membres deth conselh rector, quin sòci que sigue o quina auta persona que sigue qu'age era consideracion d'interessada pòden sollicitar-ne era dissolucion judiciària e eth nomentament des liquidators, cargue que pòt tombar sus persones que non ne siguen sòcies. An, en tot cas, era condicion d'interessades, as efèctes d'aguesta disposicion, es entitats designades laguens des estatuts coma destinatàries der auer restant en cas de liquidacion o era federacion de cooperatives ara quau poderie auer estat associada era cooperativa peth tipe d'activitat cooperativizada qu'amiaue a tèrme.
5. En periòde de liquidacion an d’èster observades es disposicions legaus e estatutàries aplicables ath regim des assemblades generaus, as quaus es persones qu'agen estat nomentades coma liquidators an de rénder compde dera liquidacion e eth balanç corresponenti entà que les apròven, se cau.
6. Es liquidators son sometudi ath madeish regim de responsabilitat qu'er article 59 establís entath conselh rector. 
[bookmark: _Toc438199951][bookmark: _Toc438200177]Article 105. Competéncies des liquidators
1. Son competéncies des liquidators:
a) Soscríuer, amassa damb eth conselh rector, er inventari e eth balanç dera cooperativa en moment d'iniciar es sues foncions, per arrepòrt ath dia en qué s'inície era liquidacion.
b) Administrar e gardar es libes e era correspondéncia dera societat e velhar pera integritat deth sòn patrimòni.
c) Amiar a tèrme es operacions comerciaus en cors e totes es que siguen de besonh entara liquidacion dera cooperativa.
d) Alienar es bens sociaus.
e) Reclamar e percéber es credits e es dividends passius ar inici dera liquidacion.
f) Determinar es transaccions e es compromisi que convenguen as interèssi dera liquidacion.
g) Pagar es creditors e es sòcis, cossent damb çò qu'establís aguesta lei.
h) Representar era cooperativa entar acompliment des finalitats a qué hè referéncia aguest article.
2. En tot cas, es liquidators an de respectar es competéncies dera assemblada generau establides per article 43, e, per çò qu'ei dera sua gestion, son sometudi ara susvelhança e ath contraròtle dera assemblada.
[bookmark: _Toc438199952][bookmark: _Toc438200178]Article 106. Atribucion deth patrimòni sociau
1. Entà atribuïr eth capitau sociau d'ua cooperativa cau respectar, en tot cas, integrauaments, eth hons d'educacion e promocion cooperativa. Aguest se met a disposicion dera entitat que designe era assemblada generau entara promocion e eth sosten deth cooperativisme o a disposicion dera entitat associativa ena quau sigue integrada era cooperativa. Posterioraments, s’a de procedir segons er orde següent:
a) Pagar es deutes sociaus.
b) Reïntegrar as sòcis es sues contribucions en capitau sociau, actualizades quan sigue de besonh.
c) Aplicar o distribuïr eth hons de resèrva volontari de caractèr repartible, se n'i a, cossent damb çò qu'establisquen es estatuts sociaus o, se non n'i a, damb çò qu'aurà acordat era assemblada generau. Se s'òpte peth caractèr parciauments repartible deth hons de resèrva obligatòri, eth percentatge disponible deth hons, un còp hètes es operacions des letres a e b, se repartís, cossent damb er article 84, entre es sòcis en tot considerar eth temps de permanéncia ena cooperativa, que a d’èster de cinc ans aumens, e tanben segons era activitat desvolopada ena cooperativa.
d) Eth capitau liquid restant, se n'i a, se met a disposicion dera entitat associativa representativa deth sector cooperatiu, dera cooperativa, dera entitat d'interès generau sense ànim de lucre o dera entitat publica que trabalhen entà finalitats sociaus deth territòri que figure exprèssaments consignada enes estatuts sociaus o que se designe per acòrd dera assemblada generau. En aguest cas:
1r. Es entitats adjudicatàries an de consacrar eth patrimòni arrecebut ara promocion e ath sosten deth cooperativisme, levat de que sigue ua cooperativa; en aguest cas a de dar-li era destinacion a qué hè referéncia er apartat 3au.
2au. Se non i a cap entitat designada coma beneficiària deth liquid restant, er impòrt d'aguest restant s’a de destinar ara federacion de cooperatives ara quau poderie auer estat associada era cooperativa peth tipe d'activitat cooperativizada qu'amiaue a tèrme e, se non n'i a, ar organ dera Generalitat qu'age atribuïda era competéncia en matèria de cooperatives, entara promocion e eth sosten deth cooperativisme.
3au. S'era entitat designada coma beneficiària deth liquid restant ei ua cooperativa, aguesta a de destinar er impòrt arrecebut ath hons de resèrva obligatòri.
4au. S'era entitat designada coma beneficiària deth liquid restant ei ua entitat associativa representativa deth sector cooperatiu, a de destinar er impòrt arrecebut ath sosten e ara promocion deth cooperativisme, e especificar-ne era destinacion ena memòria des compdes annaus amassa damb eth detalh dera destinacion des autes somes qu'age pogut percéber en concèpte de hons d'educacion e promocion cooperativa.
e) En cas de dissolucion d'ua cooperativa de dusau grad o d'ua cooperativa de credit, eth capitau liquid que ne resulte a d’èster distribuït entre es sòcis en proporcion ath retorn arrecebut es darrèri cinc ans, o, aumens, dempús dera constitucion dera entitat dissolvuda, e a d’èster destinat tostemp as hons de resèrva obligatòris respectius. En cas que i age entitats non cooperatives o persones fisiques qu'intègren era cooperativa de dusau grad, era part de resèrva que les corresponerie s’a de destinar as entitats a qué hè referéncia era letra d.
2. Mentre que non se remborsen es contribucions der article 70.7.b es titulars que s'agen dat de baisha dera cooperativa e sollicitat eth remborsament an de participar ena atribucion deth patrimòni sociau un viatge crubat er impòrt deth hons d'educacion e promocion e abans deth remborsament des restantes contribucions as sòcis.
[bookmark: _Toc438199953][bookmark: _Toc438200179]Article 107. Operacions finaus
1. Un viatge acabada era liquidacion, es liquidators an de hèr eth balanç finau, que a d’èster sometut ara aprovacion dera assemblada generau.
2. Se, per bèth motiu, era reünion dera assemblada generau non se pòt hèr, es liquidators an de publicar eth balanç finau dera liquidacion en Diari Oficial de la Generalitat de Catalunya e en un jornau de grana difusion en Catalonha.
3. Eth balanç finau dera liquidacion pòt èster impugnat, cossent damb çò que dispòse er article 52, laguens des sies mesi següenti d'auer estat publicat. Se, passat aguest tèrme, non a estat impugnat, se compren qu'ei aprovat.
4. Un còp aprovat eth balanç finau, es liquidators an de dar efècte ara atribucion deth patrimòni sociau, cossent damb çò que dispòse er article 106. Es liquidators an de sollicitar ena escritura publica de liquidacion o, se cau, ena escritura de dissolucion e liquidacion dera cooperativa era cancellacion des enregistraments concernents ara societat liquidada en Registre de Cooperatives e an eth déuer de conservar es libes e es documents respècte ath trafic dera cooperativa pendent eth tèrme de cinc ans a compdar dera data der enregistrament de cancellacion dera cooperativa.
5. Era liquidacion s’a de hèr laguens deth tèrme de tres ans, trèt que bèra causa de fòrça major justificada ac empedisque. Transcorrut aguest tèrme sense qu'eth balanç finau s'age sometut ara aprovacion dera assemblada generau, quinsevolh sòci pòt sollicitar der organ judiciari de prumèra instància deth domicili sociau dera cooperativa en liquidacion era separacion deth cargue des liquidators dera cooperativa e presentar ua prepausa de naui nomentaments, que pòden tombar sus persones que non ne siguen sòcies.
6. Era denominacion sociau des cooperatives cancellades en Registre de Cooperatives expire un còp age transcorrut un an a compdar dera data de cancellacion des enregistraments dera societat.
7. Era responsabilitat personau e solidària des membres deth conselh rector, dera geréncia e, se cau, des liquidators que se pogue derivar dera gestion respectiva subsistís maugrat era cancellacion des enregistraments dera societat.
[bookmark: _Toc438199954][bookmark: _Toc438200180]Article 108. Declaracion de falhida
1. As societats cooperatives les ei aplicabla era legislacion sus falhides der Estat.
2. Era resolucion judiciària en vertut dera quau se considère iniciat eth procediment des falhides per arrepòrt a ua cooperativa s’a d’anotar en Registre de Cooperatives, ara demanda dera autoritat judiciària.
[bookmark: _Toc438199955][bookmark: _Toc438200181]CAPÍTOL VIII. CLASSES DE COOPERATIVES DE PRUMÈR GRAD
[bookmark: _Toc438199956][bookmark: _Toc438200182]Article 109. Classament
1. Es cooperatives de prumèr grad se classifiquen enes classes següentes:
a) Agricòles.
b) Maritimes, fluviaus e lacustres.
c) D'assegurances.
d) De consumidors e usatgèrs.
e) De credit.
f) D'ensenhament.
g) D'abitatges.
h) Sanitàries.
i) De servicis.
j) De trabalh associat.
k) Integraus.
2. Es cooperatives se pòden constituïr damb objectius sociaus auti qu'es nomentadi en apartat 1.
[bookmark: _Toc438199957][bookmark: _Toc438200183]SECCION PRUMÈRA. COOPERATIVES AGRICÒLES
[bookmark: _Toc438199958][bookmark: _Toc438200184]Article 110. Definicion e objècte
1. Era cooperativa agricòla ei era cooperativa qu'a per objècte era produccion, era transformacion e era comercializacion des productes obtengudi enes explotacions o enes tèrres des sòcis e, accessòriaments, eth rendement de servicis e subministraments e, en generau, quinsevolhe operacion e servici damb era tòca d'arténher era melhora economica, sociau o tecnica des sòcis o dera madeisha cooperativa.
2. Es sòcis comuns dera cooperativa agricòla son es titulars d'explotacions agricòles, pageses e forestaus e es persones que participen ena activitat cooperativizada agricòla en tot aportar eth sòn producte ara cooperativa. Son sòcis collaboradors es qu'amien a tèrme es activitats d'aguest article e non se pòden considerar sòcis comuns.
3. Es cooperatives agricòles pòden amiar a tèrme, coma activitat accessòria, quin servici que sigue o activitat empresariau exercida en comun, d'interès des sòcis e dera poblacion agricòla, fòrça especiauments es activitats de consumacion e es servicis entàs sòcis e entàs membres deth sòn entorn sociau e eth sosten des activitats adreçades ara promocion e era melhora dera poblacion agricòla e eth miei rurau. Entar acompliment des sòns objectius, pòden, entre autes activitats, rénder servicis entara madeisha cooperativa e damb eth personau pròpri, que consistisquen ena realizacion de trabalhs agraris o auti de analògs enes explotacions e en favor des sòcis, cossent damb era legislacion estatau aplicabla.
4. Es cooperatives agricòles tanben pòden hèr amassa era explotacion comunitària d'ua tèrra e eth profitament de bestiar, de tèrres e d'immòbles susceptibles d'explotacion agricòla.
[bookmark: _Toc438199959][bookmark: _Toc438200185]Article 111. Regulacions especiaus
Es estatuts sociaus des cooperatives agricòles an de regular, ath delà de çò que exigís damb caractèr generau aguesta lei, es aspèctes següenti:
a) Es contribucions obligatòries des sòcis que s'incorpòren en capitau sociau. Se pòden establir diferéncies segons es gras d'utilizacion des servicis cooperatius as quaus se compromet cada sòci. Tanben s’an de diferenciar es contribucions que se hèsquen ena condicion de cedent dera gaudença de tèrres o ena de sòci trabalhador.
b) Es moduls o es manères de participacion des sòcis enes servicis qu'aufrís era cooperativa. En cas der article 110.3, s’an d’especificar es moduls de participacion des sòcis que renden es sòns drets d'usatge e profitament de bestiar, de tèrres e d'immòbles susceptibles d'explotacion agricòla e des que, en tot èster cedents de drets sus bens, o en non n'èster, i renden eth trabalh, es quaus an era condicion de sòcis de trabalh.
c) Es aportacions extraodinàries entà despenes, en cas que s'establisquen.
d) Era manèra coma, se se considère apertienta, bèth familiar afectat ara explotacion agricòla deth sòci pogue exercir-ne es drets ena cooperativa, e enquia èster elegit entà auer-i cargues sociaus.
e) Se cau, eth temps minim de permanéncia ena cooperativa des sòcis ena sua condicion de cedents der usatge e profitament de bens, que s’a d’adequar as tèrmes fixadi pera legislacion civiu sus contractes d'explotacion agricòla, e es normes de transmissions d'aguesti bens entara persona que n'ei titular.
f) Es critèris entara acreditacion as sòcis des retorns cooperatius en foncion dera sua activitat cooperativizada, en tot tier en compde, ad aguesti efèctes, era possibla existéncia de sòcis cedents der usatge e eth profitament de bens, e tanben de sòcis trabalhadors.
[bookmark: _Toc438199960][bookmark: _Toc438200186]Article 112. Succession deth sòci titular
S'eth sòci titular d'ua explotacion agricòla deishe d'èster actiu e se li da era baisha obligatòria, lo succedís eth membre dera comunautat familiar afectat ara explotacion agricòla que ne vengue, per quinsevolh títol, eth titular.
[bookmark: _Toc438199961][bookmark: _Toc438200187]SECCION DUSAU. COOPERATIVES MARITIMES, FLUVIAUS O LACUSTRES
[bookmark: _Toc438199962][bookmark: _Toc438200188]Article 113. Objècte e encastre
1. Son cooperatives maritimes, fluviaus o lacustres aqueres qu'assòcien persones fisiques o juridiques titulares d'explotacions consacrades a activitats pesqueres o d'industries de pesca maritima e es sues derivades, enes sues diuèrses modalitats, dera mar, es arrius o es lacs o es estanhs, qu'an per objècte tota sòrta d'activitats e operacions adreçades ara melhora economica e tecnica des explotacions des sòcis, des sòns elements o compausants e dera cooperativa, e tanben quinsevolh auta finalitat o quinsevolh aute servici que siguen pròpris des activitats maritimes e pesqueres o d'aqüacultura, o que i siguen dirèctaments en relacion.
2. Es cooperatives maritimes, fluviaus o lacustres pòden auer per objècte tot servici o activitat empresariau d'interès des sòcis, exercit en comun, especiauments amiar a tèrme activitats de consumacion e servicis entàs sòcis e entàs membres deth sòn entorn sociau, e promòir es activitats de promocion e melhora des condicions dera poblacion der entorn.
[bookmark: _Toc438199963][bookmark: _Toc438200189]SECCION TRESAU. COOPERATIVES D'ASSEGURANCES
[bookmark: _Toc438199964][bookmark: _Toc438200190]Article 114. Definicion
Son cooperatives d'assegurances es qu'exercissen era activitat asseguratritz cossent damb era legislacion sectoriau en vigor.
[bookmark: _Toc438199965][bookmark: _Toc438200191]SECCION QUATAU. COOPERATIVES DE CONSUMIDORS E USATGÈRS
[bookmark: _Toc438199966][bookmark: _Toc438200192]Article 115. Objècte
Es cooperatives de consumidors e usatgèrs an per objècte principau eth rendement de bens o eth rendement de servicis entara consumacion dirècta des sòcis e des sòns familiars, e eth desvolopament des activitats de besonh entà favorir era informacion, era formacion e era defensa des drets des consumidors e es usatgèrs.
[bookmark: _Toc438199967][bookmark: _Toc438200193]Article 116. Autes activitats productives
Es cooperatives consacrades a autes activitats productives non pèrden eth sòn caractèr especific peth hèt que produsisquen es servicis o es bens que distribuïssen; en aquest cas, era activitat productiva exercida tanben s’a de regir pes disposicions d'aguesta lei.
[bookmark: _Toc438199968][bookmark: _Toc438200194]Article 117. Condicion de grossista
1. Es cooperatives de consumidors e usatgèrs an era condicion de grossista e pòden véner ath detalh coma detalhaires.
2. Es liuraments de bens e eth rendement de servicis as sòcis dera cooperativa non an era condicion de ventes, vist que se tracte de consumidors amassadi que les an aqueridi amassa.
[bookmark: _Toc438199969][bookmark: _Toc438200195]SECCION CINCAU. COOPERATIVES DE CREDIT
[bookmark: _Toc438199970][bookmark: _Toc438200196]Article 118. Objècte e requisits
1. Es cooperatives de credit an per objècte exclusiu satisfèr es besonhs de finançament e potenciacion der estauvi des sòcis respectius, principauments, e de tresaus persones, ena mesura qu'era norma especifica aplicabla ac autorize, mejançant es activitats pròpries des entitats de credit.
2. Pòden adoptar era denominacion de cooperativa de credit professionau es cooperatives de credit creades o constituïdes ara empara d'un collègi professionau, per acòrd des organs rectors d'aguest collègi, s'i ei collegiat eth 60% des sòcis dera cooperativa, aumens. Tanben pòden promòir cooperatives de credit es sindicats, globauments o per seccions; es associacions empresariaus, e es associacions professionaus, agropades o separadaments.
3. Enes cooperatives de credit professionau, es membres deth conselh rector e es interventors de compdes son elegidi entre es candidats presentadi pes sòcis.
4. Pòden adoptar era denominacion de caisha rurau es cooperatives de credit qu'agen per objècte principau eth rendement de servicis financèrs en miei rurau e que siguen formades per cooperatives agricòles, cooperatives de trabalh associat o tota auta entitat collectiva agricòla, pes sòcis d'aguestes societats o per agropament de diuèrses caishes ruraus d'airau territoriau redusit. Aguestes cooperatives de credit pòden utilizar era denominacion de caisha rurau amassa damb era de cooperativa de credit o separadaments.
5. Es cooperatives de credit, entà poder constituïr-se e foncionar, an de complir era norma sectoriau dictada pes autoritats economiques.
[bookmark: _Toc438199971][bookmark: _Toc438200197]Article 119. Remborsament de contribucions
Eth remborsament des contribucions en capitau sociau s’a d’ajustar as condicions següentes:
a) Non se pòden remborsar es contribucions en capitau sociau enquia que non agen passat cinc ans dera data d'admission deth sòci, levat de qu'ac autorize eth departament competent en matèria d'entitats financères e de credit.
b) Non se pòden remborsar es contribucions as sòcis s'açò ocasione era desmereishuda deth coeficient de garantia per dejós deth limit establit, encara qu'agen passat es tèrmes qu'establís er article 35.
c) Se passen sèt ans a compdar dera baisha deth sòci e, cossent damb çò qu'establís era letra b, non s'an pogut remborsar es contribucions en capitau sociau, se compren que se produsís era causa de dissolucion der article 102.1.b.
[bookmark: _Toc438199972][bookmark: _Toc438200198]Article 120. Vòt plurau
1. Es estatuts sociaus pòden establir entàs sòcis que siguen societats cooperatives era possibilitat de vòt plurau, e fixar-lo, en tot cas, en proporcion ath nombre de sòcis, mès cap d'aguesti sòcis non pòt superar jamès eth 20% deth totau des vòts.
2. Es estatuts sociaus pòden establir, en cas que se hèsque usatge dera facultat a qué hè referéncia er apartat 1, qu'es contribucions obligatòries en capitau sociau, se se tracte de cooperatives, siguen proporcionaus ath nombre de sòcis.
[bookmark: _Toc438199973][bookmark: _Toc438200199]SECCION SIESAU. COOPERATIVES D'ENSENHAMENT
[bookmark: _Toc438199974][bookmark: _Toc438200200]Article 121. Objècte
1. Se considèren cooperatives d'ensenhament es qu'an per objècte procurar o organizar quina sòrta que sigue d'activitat escolara o d'ensenhament, en bèra branca dera coneishença o dera formacion tecnica, artistica, esportiva o d'autes, e tanben rénder servicis que faciliten era activitat d'ensenhament, coma era venda de materiau, era practica der espòrt o es servicis de codina, entre autes. Tanben pòden auer per tòca educar es escolans des centres escolars ena practica cooperativista. Damb aguest objècte, pòden produsir e distribuïr, exclusivaments entre es sòcis, bens e servicis que siguen d'utilitat escolara o qu'agen aplicacion en progrès culturau d'aguesti.
2. Es cooperatives d'ensenhament son formades pera liura associacion de pairs, mairs, alumnes, persones que les representen legauments e personau ensenhaire e non ensenhaire, levat de çò que dispòsen es estatuts sociaus. En aguest cas se les apliquen es critèris establidi entàs cooperatives integraus e s’a de regular exprèssaments enes estatuts era proporcionalitat entre es diuèrsi collectius ara ora der exercici des drets.
3. En cas des cooperatives d'ensenhament que solaments assòcien pairs e mairs o alumnes, les son aplicables es normes establides entàs cooperatives de consumacion.
4. En cas de cooperatives d'ensenhament que solaments assòcien personau ensenhaire e non ensenhaire, se les apliquen es normes de trabalh associat.
[bookmark: _Toc438199975][bookmark: _Toc438200201]SECCION SETAU. COOPERATIVES D'ABITATGES
[bookmark: _Toc438199976][bookmark: _Toc438200202]Article 122. Objècte
1. Son cooperatives d'abitatges aqueres qu'an per tòca de procurar a prètz de còst abitatges, servicis o edificacions complementàries as sòns sòcis, organizar-ne er usatge per çò qu'ei des elements comuns, e regular-ne era administracion, era conservacion e era melhora.
2. Es cooperatives d'abitatges pòden aquerir, parcellizar e urbanizar terrens e, en generau, amiar a tèrme totes es activitats de besonh entà complir es sòns objectius sociaus.
3. Es cooperatives d'abitatges tanben pòden auer per objècte era reabilitacion d'abitatges, de locaus e d'edificacions e installacions complementàries entà destinar-les as sòns sòcis, e tanben era construccion d'abitatges entà cedir-les as sòcis mejançant eth regim d'usatge e gaudença, ben entà usatge abituau e permanent, o ben entà arrepòs o vacances, o destinadi a residéncies entà persones granes o damb discapacitat.
[bookmark: _Toc438199977][bookmark: _Toc438200203]Article 123. Caracteristiques
1. Cap persona non pòt èster simultanèaments, en ua madeisha comarca, titulara de mès d'un abitatge o locau de promocion cooperativa, exceptat des casi en qué era condicion de familha nombrosa hèsque de besonh era utilizacion de dus abitatges, a condicion que poguen constituïr ua unitat verticau o orizontau.
2. Es organismes publics, es cooperatives e es entitats sense ànim de lucre qu'agen de besonh locaus o abitatges entà amiar a tèrme es sues activitats pòden èster sòcis des cooperatives d'abitatges. Era limitacion a qué hè referéncia er apartat 1 non afècte aguestes entitats.
3. Era cooperativa pòt atribuïr e cedir as sòcis, mejançant quin títol que sigue admetut en dret, era plea proprietat o eth plen usatge des abitatges, es locaus o es installacions e es edificacions complementàries. Se'n manten era proprietat, es estatuts sociaus an d’establir es normes d'usatge e es drets e es obligacions des sòcis e dera cooperativa, e pòden regular era possibilitat qu'eth dret d'usatge der abitatge o eth locau sigue cedit a sòcis d'autes cooperatives d'abitatges qu'agen establida aguesta modalitat o sigue permutat damb aguesti.
4. Es cooperatives d'abitatges pòden alienar o logar a tresaus persones que non siguen sòcies es locaus e es installacions e es edificacions complementàries dera sua proprietat, mès non pas es abitatges. En cas que, un còp acabada era promocion e adjudicadi es abitatges as sòcis, ne demorèsse bèth un, se pòt adjudicar a ua tresau persona non sòcia a condicion qu’acomplisque es condicions objectives que fixen es estatuts sociaus.
5. Cap persona non pòt exercir simultanèaments es cargues de membre deth conselh rector o d'interventor de compdes en mès d'ua cooperativa d'abitatges. Es membres deth conselh rector non pòden arrecéber, en cap de cas, remuneracions o compensacions per exercici deth cargue, sense perjudici deth dret d'èster resquitadi des despenes qu'aguest cargue les origine.
6. Ua cooperativa d'abitatges non se pòt dissòlver enquia que non a transcorrut un minim de cinc ans, o un tèrme superior s'ac indiquen es estatuts o ac exigissen es convènis de collaboracion damb entitats publiques, a compdar dera data de transmission des abitatges o dera darrèra promocion qu'age hèt. Se non a hèt cap promocion, non se pòt dissòlver enquia que non agen transcorrudi tres ans dempús de que se constituïc.
[bookmark: _Toc438199978][bookmark: _Toc438200204]Article 124. Regim economic
1. Es cooperatives d'abitatges an d’observar, per çò des excedents, es prescripcions següentes:
a) An d’aplicar es percentatges que s'indiquen seguidaments entara formacion e er ampliament deth hons de resèrva obligatòri e deth hons d'educacion e promocion cooperatives:
1r. Sus eth prètz totau der abitatge, des locaus o des edificacions complementàries, includidi eth terren, era urbanizacion, eth bastiment e es despenes generaus, un percentatge non inferior ath 2%, calculat sus un prètz de basa que en cap de cas non pòt èster inferior ath que resulte d'aplicar es moduls que siguen fixadi entàs abitatges de proteccion oficiau o de regim similar.
2au. Enes procèssi de reabilitacion, un percentatge der 1% sus eth pressupòst des trabalhs de reabilitacion.
3au. Se venen terrens urbanizadi a autes cooperatives, a entitats publiques o a entitats sense ànim de lucre, un percentatge deth 0,25% sus eth prètz de venda.
b) En cas qu'ena cooperativa encara i age excedents, s’a d’aplicar era norma generau der article 81.
2. S’a d’aplicar ath hons de resèrva obligatòri eth 90% dera soma que resulte dera sostraccion des percentatges fixadi per apartat 1.a, e se'n a de destinar eth 10% restant ath hons d'educacion e promocion cooperativa.
3. Eth hons de resèrva obligatòri, qu'a ua foncion semblabla ara d'un hons d'inversion, a d’èster emplegat, principauments, entà bèra ua o bères ues des finalitats següentes:
a) Corbir es còsti que pogue originar era creacion de solèr urban, tant s'ei creat pera madeisha cooperativa coma s'ac ei damb era collaboracion d'autes cooperatives, de corporacions locaus, der Institut Catalan deth Solèr o des societats mixtes que siguen constituïdes damb aguesta finalitat.
b) Crear resèrva de solèr entà promocions futures o entath desvolopament per fases d'ua promocion.
c) Corbir es besonhs de autofinançament que se produsisquen entre es contribucions des sòcis e era obtencion des prèsti ipotecaris.
d) Finançar es promocions que siguen atribuïdes ara cooperativa en regim d'usatge.
[bookmark: _Toc438199979][bookmark: _Toc438200205]Article 125. Transmission d'abitatges
1. Era cooperativa gaudís deth dret de preemcion entà poder aufrir abitatges as sòcis en expectativa, per rigorós orde d'antiguitat dera data d'admission en cas de transmission inter vivos d'abitatges e de locaus abans que non agen passat cinc ans a compdar deth liurament der abitatge, o un tèrme superior s'ac indiquen es estatuts sociaus o es convènis damb entitats publiques entar aquesiment de solèr.
2. Eth prètz de preemcion a d’èster egau ara soma desborsada, incrementada damb era revaloracion qu'agen experimentat d'acòrd damb er indèx de prètzi de consumacion deth sector pendent eth periòde comprenut entre es dates des contribucions parciaus e era data de transmission des drets sus er abitatge o eth locau.
3. Eth dret d'aquesiment preferent a qué hè referéncia er apartat 1, enes madeishes condicions de prètz, s'aplique tanben en cas que se volguen transméter es drets deth sòci per arrepòrt ar aquesiment dera plea proprietat der abitatge o eth locau.
4. Se transcorren tres mesi dempús que eth sòci comunique ara cooperativa era intencion de transméter es sòns drets sus er abitatge e cap sòci en expectativa non a hèt usatge dera preferéncia, eth sòci transmessor ei facultat entà transmeter-les a tresaus persones que non ne siguen sòcies.
5. S'eth sòci, en non complir çò qu'establís er apartat 1, transmet a tresaus persones es sòns drets sus er abitatge o eth locau e bèth sòci en expectativa vò aquerir-les, era cooperativa pòt exercir eth dret de retractacion. En aguest cas, eth crompador a de desborsar eth prètz qu'establís er apartat 2, incrementat damb es despenes necessaris e utils hèts en abitatge venut, e eth sòci transmessor a de préner a sòn cargue es despenes deth contracte e de quin aute pagament que sigue legitim hèt entara venda.
6. Eth dret de retractacion pòt èster exercit laguens deth tèrme d'un an a compdar dera inscripcion dera transmission en Registre dera Proprietat o, se non i a estat inscrita, laguens deth tèrme de tres mesi d'auer-se'n assabentat eth retractor.
7. Çò qu'establissen es apartats 5 e 6 non ei aplicable as transmissions hètes en favor des descendents o des ascendents, en favor der espós o dera esposa, en cas de separacion o divòrci, o entre cobles per pacte civiu de solidaritat.
8. En cas de baisha des sòcis, es deduccions regulades per article 35 se pòden sostraire des hons liuradi entà finançar eth pagament des abitatges o es locaus, cossent damb çò que determinen es estatuts.
[bookmark: _Toc438199980][bookmark: _Toc438200206]Article 126. Possibilitat d'existéncia de fases
1. En cas des cooperatives d'abitatges, es estatuts sociaus pòden regular qu'eth bastiment de cada fasa o blòc se hèsque damb autonomia de gestion e patrimònis separadi, sense qu'es sòcis non integradi en cada ua des promocions se veiguen responsabilizadi pera gestion economica des auti. Se se hè usatge d'aguesta possibilitat, cau que se pòrte ua comptabilitat independenta, sense perjudici dera comptabilitat generau dera cooperativa e, en tot cas, abans s’a de consignar exprèssaments deuant es tresaus persones damb qui calgue contractar.
2. Es estatuts sociaus pòden regular era existéncia d'assemblades de fases o blòcs, as quaus se pòden delegar competéncies dera assemblada generau, a excepcion des ahèrs qu'afècten tota era societat o era responsabilitat deth patrimòni generau o des auti patrimònis separadi, o es drets o es obligacions des sòcis non adscrits ara fasa o ath blòc respectius.
[bookmark: _Toc438199981][bookmark: _Toc438200207]Article 127. Audit extèrn
Es cooperatives d'abitatges, abans de presentar es compdes annaus ara aprovacion dera assemblada generau, les an desométer ar audit de compdes entà que les verifiquen, de conformitat damb era norma que regule er audit de compdes, enes casi següenti:
a) S'era cooperativa a en promocion mès de cinquanta abitatges o locaus.
b) Se se construís per fases o blòcs e se hè damb autonomia de gestion e damb patrimònis separadi, sigue quin sigue eth nombre d'abitatges o de locaus que se contruïssen.
c) S'era gestion empresariau dera activitat immobiliària s'a concedit, mejançant quin tipe que sigue de mandat, a persones fisiques o juridiques autes qu'es membres deth conselh rector o eth director.
d) S'era cooperativa manten era proprietat des immòbles e n'a adjudicat e cedit as sòcis, per quinsevolh títol admetut en dret, solaments er usufrut.
e) S'eth caractèr obligatòri der audit de compdes ei impausat pes estatuts sociaus o s'ac acòrde era assemblada generau.
[bookmark: _Toc438199982][bookmark: _Toc438200208]SECCION UEITAU. COOPERATIVES SANITÀRIES
[bookmark: _Toc438199983][bookmark: _Toc438200209]Article 128. Objècte e normes aplicables
1. Son cooperatives sanitàries es cooperatives d'assegurances era activitat empresariau des quaus consistís a corbir risqui per arrepòrt ara salut des sòcis o asseguradi e des sòns beneficiaris.
2. S'apliquen as cooperatives sanitàries es normes qu'establissen aguesta lei; era legislacion en vigor sus assegurances privades, per çò qu'ei des cooperatives d'assegurances de prima fixa, e era norma en matèria d'entitats d'assegurança liura d'assisténcia medicau e farmaceutica.
3. Son tanben cooperatives sanitàries, as efèctes d'aguesta lei, es constituïdes per persones fisiques e juridiques damb er objècte de promòir, equipar, administrar, sostier e gerir espitaus, cliniques, centres d'atencion primària e establiments analògs destinadi a rénder assisténcia sanitària as sòns beneficiaris e familiars e, se cau, as sòns trabalhadors. S'apliquen ad aguestes cooperatives, ath delà des precèptes d'aguesta lei, es dera legislacion sanitària.
4. Era cooperativa de dusau grad qu'intègre aumens ua cooperativa sanitària pòt includir eth tèrme sanitària ena denominacion.
5. Es cooperatives sanitàries de dusau grad pòden èster compausades per entitats de natura non cooperativa sense ànim de lucre, s'era estructura, es finalitats e era organizacion d'aguestes entitats son en relacion damb ua intencion sanitària viabla que justifique era cooperativizacion d'activitats en encastre d'accion respectiu. Eth nombre d'entitats non cooperatives sòcies non pòt excedir dera mitat deth totau des membres dera cooperativa en qué s'intègren.
[bookmark: _Toc438199984][bookmark: _Toc438200210]SECCION NAUAU. COOPERATIVES DE SERVICIS
[bookmark: _Toc438199985][bookmark: _Toc438200211]Article 129. Objècte
1. Son cooperatives de servicis es qu'assòcien persones fisiques o juridiques que son titulares d'explotacions industriaus o de servicis e professionaus o artistes qu'exercissen era sua activitat per compde pròpri. Es cooperatives de servicis an per objècte eth rendement de subministraments e servicis e era execucion d'operacions destinades ath melhorament economic e tecnic des activitats professionaus o des explotacions des sòns sòcis.
2. Ua cooperativa non pòt èster classificada coma cooperativa de servicis s'es circonstàncies o es caracteristiques que concorren enes sòcis o en objècte permeten d'includir-la en ua auta des classes qu'establís er article 109.
3. Entar acompliment deth sòn objècte, es cooperatives de servicis pòden amiar a tèrme es activitats següentes:
a) Aquerir, elaborar, produsir, fabricar, apraiar e mantier es instruments, era maquinària, es installacions, eth materiau, es productes e es elements de besonh o convenenti entara cooperativa e entara activitat professionau o es explotacions des sòcis.
b) Amiar a tèrme era gestion d'industries auxiliares o complementàries des des sòcis e executar operacions preliminares o hèr transformacions que favorisquen era activitat professionau o es explotacions des sòcis.
c) Transportar, distribuïr e comercializar es servicis e es productes procedenti dera cooperativa e dera activitat professionau o es explotacions des sòcis.
d) Quinsevolhe auta activitat que sigue de besonh o convenenta o que facilite eth melhorament economic, tecnic, laborau o ecologic dera activitat professionau o des explotacions des sòcis.
4. Es cooperatives de servicis pòden arrecéber era denominacion de cooperatives deth comèrç, de transpòrts o deth sector economic a qué apertenguen es explotacions des quaus siguen titulars es sòcis, tant se son persones fisiques coma juridiques.
[bookmark: _Toc438199986][bookmark: _Toc438200212]SECCION DETZAU. COOPERATIVES DE TRABALH ASSOCIAT
[bookmark: _Toc438199987][bookmark: _Toc438200213]Article 130. Objècte
1. Son cooperatives de trabalh associat es qu'assòcien, aumens, dues persones fisiques que, per mejan deth sòn trabalh, se prepausen produsir bens o rénder servicis entà tresaus persones.
2. Se compren per activitat cooperativizada enes cooperatives de trabalh associat eth trabalh que i renden es sòcis trabalhadors e es trabalhadors damb contracte de trabalh, a condicion que se respècten es limits legaus de contractacion que regule er article 131.
[bookmark: _Toc438199988][bookmark: _Toc438200214]Article 131. Limits ara contractacion
Eth nombre d'ores hètes pes trabalhadors damb contracte de trabalh non pòt superar eth 30% deth totau d'ores hètes pes sòcis trabalhadors. En calcul d'aguest percentatge non s’a de tier en compde:
a) Es trabalhadors integradi ena cooperativa per subrogacion legau e es que s'incorporen a activitats sometudes a aguesta subrogacion.
b) Es trabalhadors que substituïsquen sòcis trabalhadors en situacion d'excedéncia o d'incapacitat laborau temporau, o en permís per maternitat o paternitat, adopcion o acuèlh, o exercint un cargue public o acomplint un déuer public de caractèr inexcusable.
c) Es trabalhadors que trabalhen en centres de trabalh subordinat o accessòri.
d) Es trabalhadors damb contractes de trabalh en estagi, entara formacion e er aprendissatge o per òbra o servici determinadi.
e) Es trabalhadors damb contracte de trabalh de conformitat damb ua disposicion de sosten dera ocupacion de persones damb discapacitats fisiques o psiquiques.
f) Es trabalhadors damb contracte de trabalh que refusen exprèssaments era prepausa dera cooperativa entà aquerir era condicion de sòcis. En tot cas, eth nombre de trabalhadors en actiu qu'agen renonciat exprèssaments a èster sòcis non pòt èster superior ath nombre de sòcis actius existents en aqueth moment.
[bookmark: _Toc438199989][bookmark: _Toc438200215]Article 132. Regim de trabalh
1. Es critèris basics deth regim dera prestacion deth trabalh an d’èster determinadi o ben enes estatuts o ben en un reglament de regim intèrne aprovat pera majoritat de dus tèrci de vòts des persones assistentes ara assemblada generau.
2. Se pòden regular, coma matèria de regim de trabalh, era organizacion deth trabalh, es jornades, er arrepòs setmanau, es hèstes deth trabalh, es vacances, es congèts, eth classament professionau, es critèris retributius –especiauments es auances laboraus–, era mobilitat foncionau e geografica, es autorizacions d'abscéncia o quinsevolh auta causa de suspension o extincion dera relacion de trabalh cooperatiu e, en generau, tota auta matèria ligada dirèctaments damb es drets e es obligacions derivades dera prestacion de trabalh pes sòcis trabalhadors.
3. Se non i a reglamentacion cooperativa, s’a d’aplicar çò que dispòsen es hònts de dret cooperatiu catalan e, supletòriaments, er ordenament juridic cooperatiu en generau, e, en darrèr tèrme, era norma laborau.
4. Non son abolibles ne se pòden limitar per autoregulacion, vist que se tracte de matèries d'orde public, levat de que i age ua autorizacion legau expressa, es disposicions següentes:
a) Es relatives a trabalhs nocturni, insalubres, penosi, nocius o perilhosi.
b) Es normes regulatritzes deth regim de seguretat sociau.
c) Es normes sus prevencion de risqui laboraus.
d) Es causes legaus de suspension e excedéncia.
[bookmark: _Toc438199990][bookmark: _Toc438200216]Article 133. Periòde de pròva entara admission de naui sòcis
1. Es estatuts sociaus pòden establir coma requisit entara admission de naui sòcis un periòde de pròva que non pòt èster superior a un an, que, totun, non ei aplicable s'er aspirant pòrte aumens coma trabalhador ena cooperativa un temps egau o superior a aguest periòde de pròva e acomplís es requisits estatutaris entà èster admetut coma sòci.
2. Eth periòde de pròva entara admission de naui sòcis se pòt redusir per mutuau acòrd. Pendent aguest periòde se pòt resòlver era relacion per liura decision unilaterau deth sòci o deth conselh rector, que s’a de comunicar per escrit. Eth sòci a pròva pòt presentar recors contra era decision deth conselh rector enes madeishi tèrmes qu'establís er article 29.5 entara denegacion dera admission.
3. Es sòcis a pròva an solaments es drets de votz e d'informacion e non participen enes resultats der exercici. Es sues possibles contribucions economiques ara cooperativa pendent aguest periòde non s’an d’ahíger en cap de cas ath capitau sociau.
4. Pendent eth periòde de pròva s'aplique as aspirants a sòci eth regim de trabalh e de seguretat sociau establit entàs sòcis.
[bookmark: _Toc438199991][bookmark: _Toc438200217]Article 134. Suspension o baisha obligatòria des sòcis trabalhadors
1. En cas que i age causes economiques, tecniques, organizatives, de produccion o derivades de fòrça major qu'afècten substanciauments eth bon foncionament dera cooperativa, era assemblada generau, a prepausa deth conselh rector, un còp agen estat constatades, pòt acordar era suspension totau o parciau dera activitat cooperativizada de toti es sòcis o d'ua part d'aguesti. En madeish acòrd s’a d’establir era durada dera mesura e es sòcis afectadi. Deth temps qu'es sòcis se tròben en situacion de suspension totau o parciau, era rèsta des sòns drets e obligacions non son afectadi.
2. Se, per causes economiques, tecniques, organitzatives, de produccion o derivades de fòrça major, entà mantier era viabilitat empresariau dera cooperativa, a critèri dera assemblada generau cau redusir, damb caractèr definitiu, eth nombre de lòcs de trabalh dera cooperativa o modificar era proporcion des qualificacions professionaus deth collectiu que la intègre, era assemblada generau a de designar es sòcis trabalhadors qu'auràn d’èster dats de baisha dera cooperativa per bères ues des causes indicades en aguest article.
3. Era baisha a qué hè referéncia er apartat 2 a era consideracion de baisha obligatòria justificada e, donques, es sòcis afectadi an dret ath remborsament immediat des sues contribucions sociaus volontàries e ath remborsament des contribucions sociaus obligatòries en tèrme de dus ans, cossent damb eth procediment reglat per article 35.
4. S'es sòcis afectadi pera baisha obligatòria justificada son titulars des contribucions previstes per article 70.7.b e eth conselh rector non n'acòrde eth remborsament immediat, es sòcis que demoren ena cooperativa an d’aquerir aguestes contribucions laguens deth tèrme de sies mesi a compdar dera data de baisha, enes tèrmes qu'acorde era assemblada generau.
5. Es estatuts pòden includir exprèssaments, per çò qu'ei des sòcis trabalhadors o des sòcis de trabalh, era exclusion o era limitacion dera suspension e era baisha obligatòria des sòcis enes casi establidi pes apartats 1, 2 e 3.
6. Se, per resolucion definitiva dictada en vertut deth corresponent dorsièr administratiu de reconeishença dera situacion legau de caumatge, non se declare aguesta situacion, per que non se constaten es causes que ne justificauen era suspension o era baisha obligatòria, eth sòci o sòcis afectadi deishen d'èster en situacion de reduccion o suspension o se reintegren ena cooperativa, segons sigue eth cas. Era anullacion dera mesura o era readmission s'an de hèr efectius un còp eth sòci comunique ara cooperativa aguesta resolucion. Aguesta comunicacion s'a de hèr efectiva en tèrme d'un mes a compdar dera notificacion dera resolucion administrativa.
[bookmark: _Toc438199992][bookmark: _Toc438200218]Article 135. Continuitat des sòcis trabalhadors en cas de cessament d'activitats
S'ua cooperativa de trabalh associat cesse, per d'arrasons que non li son imputables, en un contracte de servicis o concession administrativa e ua naua empresa se'n hè cargue, es sòcis trabalhadors afectadi pr'amor que i desvolòpen era sua activitat an es madeishi drets e déuers que les aurien corresponut s'auessen estat trabalhadors per compde d'autrú, cossent damb era legislacion estatau aplicabla.
[bookmark: _Toc438199993][bookmark: _Toc438200219]SECCION ONZAU. COOPERATIVES INTEGRAUS
[bookmark: _Toc438199994][bookmark: _Toc438200220]Article 136. Cooperativa integrau
1. Ua cooperativa integrau ei era cooperativa de prumèr grad qu'a per objècte activitats economiques o sociaus pròpries de diferentes classes de cooperatives o es der article 109.2. S'era cooperativa integrau a produccion agricòla, e era rèsta d'activitats economiques, servicis o activitats empresariaus son adreçades ara promocion e melhora deth miei rurau, era cooperativa pòt adoptar era denominacion de cooperativa rurau.
2. Es diuèrses activitats amiades a tèrme per ua cooperativa integrau o rurau an d’auer es caracteristiques e complir es obligacions essenciaus e es requisits fixadi entàs cooperatives des classes corresponentes.
3. Es estatuts des cooperatives integraus o ruraus an de determinar-ne:
a) Entà cada ua des activitats economiques o sociaus, es drets e es obligacions, tant politics coma economics, entàs diferenti tipes de sòcis.
b) Es critèris de relacion proporcionau entre es sòcis de cada ua des activitats economiques o sociaus per çò qu'ei des drets e es obligacions sociaus, tant politics coma economics.
c) Potestativaments, era atribucion d'un vòt plurau o fraccionat, ena mesura qu'açò sigue de besonh entà mantier es proporcions que, per çò qu'ei deth dret de vòt ara assemblada generau, agen establit entàs sòcis de cada activitat economica.
4. Enes organs sociaus des cooperatives integraus i a d’auer tostemp ua representacion des diferentes activitats amiades a tèrme pera cooperativa.
[bookmark: _Toc438199995][bookmark: _Toc438200221]CAPÍTOL IX. COOPERATIVES DE DUSAU GRAD
[bookmark: _Toc438199996][bookmark: _Toc438200222]Article 137. Objècte
1. Es cooperatives de dusau grad an per objècte era intercooperacion, era integracion economica o era integracion empresariau des entitats que ne son membres, damb era extension o er abast qu'establisquen es estatuts respectius.
2. S'era cooperativa de dusau grad se constituís damb era finalitat d'integrar empreses, pòt includir era expression grop cooperatiu ena sua denominacion.
3. Es estatuts sociaus des cooperatives de dusau grad an de determinar:
a) Es encastres d'activitat empresariau integrades, es bases entar exercici dera direccion unitària deth grop e es caracteristiques d'aguesti encastres.
b) Es matèries per arrepòrt as quaus es proposicions des entitats sòcies son de caractèr indicatiu e non constrenhent entara cooperativa de dusau grad. En aguest sens, se comprenen transferides ara cooperativa de dusau grad totes es facultats dirèctaments en relacion damb eth sòn objècte sociau, que non agen estat estatutàriaments excludides, e an prioritat es acòrds e es instruccions d'aguesta deuant es decisions des entitats agropades.
[bookmark: _Toc438199997][bookmark: _Toc438200223]Article 138. Sòcis
Pòden èster sòcis d'ua cooperativa de dusau grad es cooperatives de prumèr grad, es sòcis de trabalh o tota entitat o persona juridica, publica o privada, es sòcis collaboradors, que s'i incorpòren enes madeishes condicions que ena rèsta de cooperatives, e es empresaris individuaus a condicion qu'existis convergéncia d'interèssi o besonhs e qu'es estatuts non ac proïbisquen. En tot cas, es cooperatives que ne son sòcies an en tot moment e en toti es organs, aumens, mès dera mitat des vòts sociaus.
[bookmark: _Toc438199998][bookmark: _Toc438200224]Article 139. Caracteristiques
1. Es cooperatives de dusau grad pòden devier cooperatives de prumèr grad mejançant eth procediment qu'establís aguesta lei entàs modificacions des estatuts.
2. Es cooperatives que concentren es sues empreses per fusion o per constitucion de cooperatives de dusau grad profiten de toti es beneficis autrejadi pera legislacion sus agropacion e concentracion d'empreses.
3. Es retorns cooperatius que perceben es cooperatives sòcies des de dusau grad, e tanben es interèssi que meriten es sues contribucions en capitau sociau e es derivadi deth finançament volontari qu'establissen es articles 76 e 77 an era consideracion d'excedent cooperatiu.
4. En cas de dissolucion d'ua cooperativa de dusau grad era distribucion deth capitau liquid s’a de hèr cossent damb çò qu'establís er article 106.1.e.
[bookmark: _Toc438199999][bookmark: _Toc438200225]Article 140. Norma aplicabla
En tot çò que non establís aguest capítol, s’an d’aplicar as cooperatives de dusau grad es disposicions de caractèr generau qu'establís aguesta lei o es disposicions sectoriaus que les siguen aplicables.
[bookmark: _Toc438200000][bookmark: _Toc438200226]CAPÍTOL X. CONVENIS INTERCOOPERATIUS E D'AUTES FORMES DE COLLABORACION ECONOMICA DES COOPERATIVES
[bookmark: _Toc438200001][bookmark: _Toc438200227]Article 141. Convènis intercooperatives
1. Es cooperatives pòden soscríuer damb autes cooperatives convènis o acòrds intercooperatius entar acompliment des sòns objèctes sociaus. En vertut d'aguests convènis o acòrds, era cooperativa e es sòns sòcis pòden hèr operacions de provediment, liurament de productes o servicis enes autes cooperatives signantes der acòrd o convencion, sense cap mès restriccion qu'aqueres que se poguen derivar dera singularitat o era complexitat des operacions cooperativizades aufrides, des estatuts sociaus o des disposicions legaus. Aguestes operacions an era madeisha consideracion qu'es operacions cooperativizades damb es sòcis, exceptat des operacions damb es seccions de credit.
2. Es cooperatives que dispòsen de web corporatiu, enes tèrmes qu'establís aguesta lei, i an de hèr publics es  convènis e es acòrds intercooperatius que soscriuen damb autes cooperatives. Aqueri que non dispòsen de web corporatiu an de hèr publics es convènis en tablèu d'anoncis deth son domicili sociau, sense perjudici que poguen arbitrar d'autes formules de publicitat que considèren apropriades entà informar es sòcis.
[bookmark: _Toc438200002][bookmark: _Toc438200228]Article 142. Autes formes de collaboracion economica
En acompliment dera sua activitat, es cooperatives se pòden restacar a tresaus persones mejançant es acòrds, es convènis, es pactes o es contractes que considèren apropriadi.
[bookmark: _Toc438200003][bookmark: _Toc438200229]CAPÍTOL XI. CONDICIONS DES COOPERATIVES
[bookmark: _Toc438200004][bookmark: _Toc438200230]Article 143. Consideracion d'ua cooperativa coma d'iniciativa sociau
1. Son arreconeishudes coma d'iniciativa sociau es cooperatives qu'an per tòca era integracion laborau, era plea insercion o era defensa de persones o collectius damb dificultats especiaus d'integracion o afectadi per quin tipe que sigue d'exclusion sociau o limitacion des sòns drets sociaus, o ben era satisfaccion de besonhs sociaus non atengudi, o atengudi insuficientaments, peth mercat, mejançant es activitats que determinen es estatuts sociaus respectius. Aguestes cooperatives, independentaments dera classa que siguen, an de complir, en tot cas, es requisits establidi per article 144. Per arténher era sua finalitat, er objècte sociau d'aguestes cooperatives pòt èster eth rendement de servicis assistenciaus, mejançant activitats terapeutiques, sanitàries, residenciaus, d'atencion domiciliària, educatives, culturaus, recreatives e d'autes de natura sociau, o ben quina sòrta que sigue d'activitat economica.
2. S'er objècte d'ua cooperativa ei era insercion plea de persones damb discapacitat fisica, psiquica o sensoriau, pòt èster compausat, amassa o indistintaments, per aguestes persones, es sòns tutors e eth personau d'atencion.
3. Es sòcis damb discapacitat qu'agen deishat de complir bèra ua des activitats dera cooperativa an dret preferent de reintegracion ena activitat abans que tota auta persona que non i age estat ligada damb anterioritat. Ath delà, eth sòci damb discapacitat qu'age estat dat de baisha tanben a dret preferent de reintegracion.
4. Es cooperatives d'iniciativa sociau pòden establir enes estatuts respectius era participacion de volontaris ena realizacion der objècte sociau. S’a d’establir estatutàriaments eth regim des volontaris, en tot respectar-ne era norma regulatritz. Es volontaris an dret a assistir as assemblades generaus, damb votz e sense vòt, e pòden designar ua persona que les represente enes reünions deth conselh rector, damb votz e sense vòt. Es cooperatives an d’arrespóner des damatges e perjudicis que poguen causar es volontaris coma conseqüéncia dera sua activitat ena cooperativa enes tèrmes establidi pera legislacion especifica.
[bookmark: _Toc438200005][bookmark: _Toc438200231]Article 144. Condicion de cooperativa coma entitat sense ànim de lucre
As efèctes de concorsi publics, de contractacion damb entitats publiques, de beneficis fiscaus, de subvencions e, en generau, de tota auta mesura de sosten que i sigue aplicable, an era madeisha condicion qu'era rèsta d'entitats sense ànim de lucre es cooperatives que laguens des sòns estatuts sociaus s'especifique exprèssaments que:
a) Es excedents de liura disposicion, un còp atengudes es dotacions as hons obligatòris, non se distribuïssen entre es sòcis, senon que se destinen, mejançant ua resèrva estatutària irrepartible, as activitats pròpries d'aguesta sòrta de cooperativa, ara quau se poden imputar totes es pèrtes, de conformitat damb aquerò qu'establís aguesta lei.
b) Es cargues de membre deth conselh rector e es dera intervencion de compdes non son remuneradi, sense perjudici qu'es persones que les ocupen poguen èster resquitades des despenes originades en exercici deth cargue. S'i a persones que non son sòcies que hèsquen part deth conselh rector, aguestes òc que pòden èster remunerades, sense qu'aguesta circonstància altère era condicion d'entitat sense ànim de lucre.
c) Es contribucions des sòcis en capitau sociau, tant es obligatòries coma es volontàries, non pòden meritar un interès superior  ar interès legau dera moneda, sense perjudici des actualizacions corresponentes.
d) Es retribucions des sòcis trabalhadors o, se cau, des sòcis de trabalh e deth personau que trabalhe per compde d'autrú non pòden despassar eth 150% des retribucions que, en foncion dera activitat e categoria professionau, establisque eth convèni collectiu d'aplicacion ath personau salariat deth sector e dera zòna corresponenta.
[bookmark: _Toc438200006][bookmark: _Toc438200232]TÍTOL II. DES FEDERACIONS E ERA CONFEDERACION DE COOPERATIVES DE CATALONHA
[bookmark: _Toc438200007][bookmark: _Toc438200233]Article 145. Disposicions generaus
1. Damb era finalitat de representar, deféner e promòir es sòns interèssi, es societats cooperatives regulades per aguesta lei pòden constituïr federacions de cooperatives. 
2. Es federacions de cooperatives pòden constituïr confederacions.
[bookmark: _Toc438200008][bookmark: _Toc438200234]Article 146. Natura e legislacion aplicabla
1. Es federacions e confederacions an personalitat juridica e plea capacitat d'obrar e s’an de regir pes disposicions d'aguesta lei en tot aquerò que les sigue aplicable.
2. Era constitucion e eth foncionament des federacions e es confederacions son subjèctes ath regim establit entàs cooperatives de dusau grad, sense perjudici des excepcions qu'establís aguesta lei.
[bookmark: _Toc438200009][bookmark: _Toc438200235]Article 147. Federacions de cooperatives
1. Pòden èster membres des federacions de cooperatives es cooperatives que, independentaments dera legislacion que les sigue aplicabla, amien a tèrme era activitat en territòri de Catalonha. Es societats agricòles de transformacion, es entitats qu'assòcien agropacions de productors agraris e es fondacions en relacion damb era activitat agricòla, ramadèra o forestau se pòden integrar, encara que non agen era condicion de societats cooperatives, as federacions de cooperatives.
2. Son foncions des federacions de cooperatives:
a) Era representacion publica e era defensa des interèssi generaus des cooperatives federades deuant dera Administracion publica e quina auta persona que sigue fisica o juridica. Especiauments, son legitimades entà deféner es interèssi deth mon cooperatiu e eth respècte ara legislacion cooperativa deuant quinsevolhe instància jurisdiccionau.
b) Era promocion e era organizacion de cooperatives e associacions, e tanben era orientacion e era formacion tant d'aguestes com de sòcis e, se cau, dera ciutadania en generau.
c) Era promocion e era realizacion d'estudis, publicacions, concorsi, exposicions e autes activitats que hèsquen referéncia ath movement cooperatiu.
d) Era promocion e era organizacion de servicis de conselh, audit e assisténcia tecnica e juridica, e tanben de quinsevolhe aute servici que sigue convenent entàs interèssi des cooperatives associades e des sòcis que les intègren.
e) Era collaboracion damb empreses, institucions e organismes entath sosten dera educacion e era formacion cooperativa e era promocion deth movement cooperatiu.
f) Er arbitratge e era mediacion enes conflictes de contengut cooperatiu que i pogue auer entre es cooperatives associades o entre aguestes e es sòns sòcis, quan es parts afectades ac sollicitaràn o ac agen establit enes estatuts sociaus mejançant ua clausula d'arbitratge.
g) Tota auta activitat de natura analòga qu'exprimissen es estatuts sociaus.
3. Entà qu'ua federacion se considère generau e era sua denominacion se pogue referir a un encastre geografic determinat, a d’acreditar era afiliacion d'aumens eth 35% des cooperatives inscrites qu'agen activitat en encastre o eth sector qu'indiquen es estatuts sociaus. En cas contrari, era denominacion non pòt includir patronimics ne qualificacions que se referisquen a un airau geografic o que l'identifiquen.
4. Es federacions generaus son representades dirèctaments en Conselh Superior dera Cooperacion.
[bookmark: _Toc438200010][bookmark: _Toc438200236]Article 148. Confederacion de Cooperatives de Catalonha
1. Era Confederacion de Cooperatives de Catalonha ei er organ maximau de representacion des cooperatives e des federacions, e tanben eth maxim interlocutor damb era Administracion.
2. Correspon ara Confederacion de Cooperatives de Catalonha:
a) Era representacion publica e era defensa deth cooperativisme, de manèra que pòt exercir es accions legaus apertientes.
b) Era participacion ena difusion des principis e es valors cooperatius e era promocion dera educacion e era formacion cooperatives.
c) Era coordinacion o era organizacion de servicis d'interès comun entàs cooperatives que se realizen mejançant es federacions de cooperatives.
d) Tota auta activitat de natura analòga que s'exprimís enes estatuts sociaus e que sigue de profèit entath cooperativisme e es sues entitats.
3. Era Confederacion de Cooperatives de Catalonha a d’èster compausada per federacions generaus de cooperatives.
4. Es estatuts sociaus dera Confederacion de Cooperatives de Catalonha an d’establir-ne era organizacion, es organs de direccion, d'execucion e de contraròtle e es normes entà escuélher-les e, se cau, es critèris concrèts de representacion de cada sector que la intègre.
[bookmark: _Toc438200011][bookmark: _Toc438200237]TÍTOL III. DERA ADMINISTRACION PUBLICA E ETH COOPERATIVISME
[bookmark: _Toc438200012][bookmark: _Toc438200238]CAPÍTOL I. INSPECCION, REGIM DE SANCION E DESQUALIFICACION
[bookmark: _Toc438200013][bookmark: _Toc438200239]Article 149. Inspeccion de cooperatives
1. Correspon ath departament competent en matèria de cooperatives conéisher es infraccions e era imposicion de sancions qu'establís aguesta lei, en vertut dera acta emetuda pera Inspeccion de Trabalh, qu’a d’includir, se cau, era infraccion corresponenta, era prepausa de sancion, era graduacion e era quantificacion, cossent damb es articles 150 e 151, sense perjudici des competéncies que per arrepòrt as cooperatives damb seccion de credit a eth departament damb competéncies ena matèria.
2. Es societats cooperatives son subjèctes responsables des accions e omissions contràries ad aguesta lei e as normes que la despleguen e as estatuts sociaus, sense perjudici des responsabilitats personaus exigibles ath conselh rector, direccion o geréncia, persones damb poders generaus, interventors o liquidators.
3. Es dades de caractèr personau que cònsten en Registre de Cooperatives de Catalonha pòden èster comunicades ara Inspeccion de Trabalh o ath departament damb competéncies en matèria de seccions de credit des cooperatives, entar exercici des foncions pròpries d'aguesti organs en matèria de cooperatives.
[bookmark: _Toc438200014][bookmark: _Toc438200240]Article 150. Infraccions
1. Son infraccions leugères:
a) Non complir era obligacion de facilitar as sòcis es títols o es bulletins de participacion que n'acrediten es contribucions sociaus per quinsevolhe mejan provatòri en dret. 
b) Non complir es obligacions establides per aguesta lei que non siguen definides coma infraccions grèus o fòrça grèus.
2. Son infraccions grèus:
a) Non auer o non téner ath dia es libes sociaus o es libes de comptabilitat obligatòris per un tèrme superior a sies mesi, a compdar deth darrèr enregistrament hèt.
b) Non complir era obligacion d'inscríuer en Registre de Cooperatives toti es actes qu'i calgue inscríuer, cossent damb aguesta lei.
c) Pagar as sòcis en actiu qu'amien a tèrme era activitat cooperativizada retorns cooperatius en foncion dera sua aportacion en capitau e non en proporcion as operacions, servicis o activitats cooperativizades qu'agen amiat a tèrme.
d) Violar es disposicions legaus e estatutàries o es acòrds dera assemblada generau sus era aplicacion des resultats der exercici economic.
e) Destinar es recorsi corresponenti ath hons de resèrva obligatòri e ath hons d'educacion e promocion cooperativa de manèra diferenta ara establida per lei, pes estatuts o per un acòrd dera assemblada generau.
f) Non respectar es drets que, en matèria d'informacion, establissen es articles 39 e 40, enes casi establidi per lei, pes estatuts o per un acòrd dera assemblada generau.
g) Non auer presentat ara assemblada generau ordinària es compdes annaus entà aprovar-les laguens des sies mesi següenti ath barrament der exercici economic, cossent damb çò que dispòse er article 43.5.
h) Non depausar es compdes annaus e es audits, cossent damb çò que dispòse er article 88.
i) Despassar es limits entara contractacion de tresaus persones per compde d'autrú.
3. Son infraccions fòrça grèus:
a) Non destinar es recorsi corresponenti ath hons de resèrva obligatòri e ath hons d'educacion e promocion cooperativa, enes casi e per impòrt establidi per lei, pes estatuts o per un acòrd dera assemblada generau.
b) Non complir era obligacion de sométer es compdes der exercici a verificacion mejançant un audit extèrn, s'ac establissen aguesta lei o es estatuts sociaus, ac acòrde era assemblada generau o eth conselh rector o ac sollicite, aumens, un 10% des sòcis o ben cinquanta sòcis dera cooperativa.
c) Non complir es normes legaus e estatutàries que regulen era actualizacion des contribucions sociaus e era destinacion deth resultat de regularizar eth balanç dera cooperativa.
d) Non destinar es hons irrepartibles, o eth capitau liquid resultant dera liquidacion, cossent damb çò que dispòse aguesta lei enes casi de liquidacion, transformacion, fusion e scission dera cooperativa.
e) Non complir es normes legaus e estatutàries que hèn referéncia ar objècte, era sòrta, era natura e era finalitat dera cooperativa.
[bookmark: _Toc438200015][bookmark: _Toc438200241]Article 151. Sancions
1. Es infraccions considerades per aguesta lei son sancionades mejançant era aplicacion des sancions següentes:
a) Es infraccions leugères se sancionen damb ua multa de 150 a 600 èuros. Es infraccions leugères de grad minim se sancionen damb ua multa de 150 a 300 èuros; es leugères de grad mejan damb ua multa de 301 a 450 èuros, e es leugères de grad maximau damb ua multa de 451 a 600 èuros.
b) Es infraccions grèus se sancionen damb ua multa de 601 a 3.000 èuros. Es infraccions grèus de grad minim se sancionen damb ua multa de 601 a 1.600 èuros; es grèus de grad mejan damb ua multa de 1.601 a 2.400 èuros, e es grèus de grad maximau damb ua multa de 2.401 a 3.000 èuros.
c) Es infraccions fòrça grèus se sancionen damb ua multa de 3.001 a 60.000 èuros, o ben, cossent damb çò qu'establís er article 153, damb era desqualificacion dera cooperativa. Es infraccions fòrça grèus de grad minim se sancionen damb ua multa de 3.001 a 22.000 èuros; es fòrça grèus de grad mejan damb ua multa de 22.001 a 41.000 èuros, e es fòrça grèus de grad maximau damb ua multa de 41.001 a 60.000 èuros.
2. Era graduacion dera infraccion e dera sancion corresponenta s'aplique en foncion des conseqüéncies economiques e sociaus que produsissen, deth nombre de sòcis dera cooperativa, dera mala fe dera persona contravenenta, dera dimension economica des hèts, deth volum d'operacions dera cooperativa, dera recediva e der inacompliment d'avertiments, requeréncies e requeréncies prealables.
3. I a recidiva quan se comet ua infraccion deth madeish tipe e qualificacion qu'era que motivèc ua sancion anteriora laguens deth tèrme d'un an dempús dera comission d'aguesta. En aguest cas, era resolucion de sancion ei definitiva e era infraccion se qualifique en grad maximau.
4. S'es circonstàncies descrites per apartat 2 non se consideren d'importància ar efècte dera graduacion dera sancion, era sancion s'impòse en grad mejan.
5. Era imposicion d'ua sancion peth hèt d'auer cometut ua infraccion fòrça grèu pòt comportar, ath delà, era sancion accessòria d'exclusion, per un temps non inferior a un an ne superior a tres ans, dera possibilitat d'obtier tota sòrta d'ajudes, bonificacions o subvencions de caractèr public, quinsevolhe que ne sigue era finalitat.
6. En cas dera infraccion grèu establida pes letres b e h der article 150.2, era persona encargada deth Registre de Cooperatives non a d’inscríuer cap mès assentament nau ena huèlha d'inscripcion dera cooperativa enquiara depausicion des compdes annaus des tres darrèri exercicis o enquiara inscripcion des actes d'inscripcion obligatòria, sense perjudici dera sancion economica que s'impòse pera infraccion cometuda.
7. Son excludidi dera proïbicion a qué hè referéncia er apartat 6 d'inscríuer naui enregistraments en Registre de Cooperatives per infraccion grèu d'ua cooperativa es títols respècte a:
a) Eth cessament o era dimission de persones dera administracion, era geréncia, era direccion o liquidators.
b) Era revocacion o era renóncia de delegacions de facultats e era revocacion o era renóncia de poders.
c) Era dissolucion dera societat e eth nomentament de liquidators.
d) Es enregistraments ordenadi pera autoritat judiciària o administrativa.
8. Correspon as delegats territoriaus deth departament competent en matèria de cooperatives impausar es sancions d'enquia 600 èuros; ath director generau competent en matèria de cooperatives, es sancions d'enquia 3.000 èuros, e ath conselhèr competent ena matèria, es sancions d'enquia 60.000 èuros.
9. Er encaminament des dorsièrs de sancion iniciadi en vertut d'ua acta emetuda pera inspeccion financèra a de respectar era norma deth procediment administratiu e, especificaments, era norma deth procediment de sancion aplicable as encastres de competéncia dera Administracion dera Generalitat. Er encaminament des dorsièrs de sancion iniciadi en vertut d'ua acta emetuda pera Inspeccion de Trabalh a de respectar era norma especiau d'imposicion de sancions per infraccions der orde sociau, damb es especificitats establides per aguesta lei. En tot cas, era coneishença des recorsi en via jurisdiccionau que se poguen suscitar contra es resolucions administratives dictades enes citadi dorsièrs de sancion correspon ara jurisdiccion contenciosa-administrativa.
10. En cas de pluralitat d'infraccions exprimides en un unic dorsièr de sancion, a era competéncia entà impausar era sancion per totes es infraccions qui l'age entà impausar era de mès quantitat.
[bookmark: _Toc438200016][bookmark: _Toc438200242]Article 152. Prescripcion
1. Es infraccions leugères ara norma en matèria de cooperatives prescriuen ath cap d'un an; es grèus, ath cap de dus ans, e es fòrça grèus, ath cap de tres ans, a compdar dera data en qué an estat cometudes.
2. Totes es sancions prescriuen laguens deth tèrme de tres ans, a compdar dera sua fermetat.
[bookmark: _Toc438200017][bookmark: _Toc438200243]Article 153. Desqualificacion des cooperatives
1. Pòt èster causa de desqualificacion d'ua cooperativa:
a) Era comission d'ua infraccion fòrça grèu de normes imperatives o proïbitives d'aguesta lei, s'ei de grad maximau.
b) Era inactivitat des organs sociaus pendent dus ans consecutius.
c) Era non-realizacion der objècte sociau pendent dus ans consecutius.
d) Era reduccion deth nombre de sòcis per dejós deth minim legau per un periòde superior a un an.
e) Era non-incorporacion d'un tresau sòci, enes cooperatives constituïdes damb dus sòcis, laguens deth tèrme e era forma qu'establís er article 12.1.
2. Es letres b, c e d der apartat 1 s’an de compréner aplicables en cas qu'era cooperativa non age acordat era dissolucion que regule er article 102.
3. Eth departament competent en matèria de cooperatives pòt iniciar un procediment de desqualificacion as cooperatives que incorren en quinsevolhe des casi der apartat 1.
4. Eth procediment de desqualificacion d'ua cooperativa s’a de téner ara norma de procediment administratiu, damb es particularitats següentes:
a) Un còp iniciat er procediment de desqualificacion enes casi a qué hèn referéncia es letres b, c, d e e der apartat 1, eth departament competent en matèria de cooperatives a de notificar er inici deth procediment e dar un tèrme minim de dus mesi ara cooperativa, a compdar dera data dera notificacion, entà qu'esmende era causa dera desqualificacion o entà que, laguens d'aguest tèrme, presente es allegacions, es documents e es justificacions que considère apertientes. En cas qu'establís era letra a der apartat 1, s’a de dar audiéncia ara cooperativa, que pòt presentar, en un tèrme non inferior a quinze dies ne superior a un mes, es allegacions, es documents e es justificacions que considère apertientes. Se non ei possible hèr efectives es notificacions, era formalitat s'acomplís damb era publicacion der avís que pertòque en Diari Oficial de la Generalitat de Catalunya; en aguest cas, es tèrmes anterioraments indicadi se computen a compdar dera data dera publicacion. En quinsevolhe cas, eth procediment de desqualificacion s’a de resòlver laguens deth tèrme de dotze mesi a compdar deth sòn inici.
b) Se pòt presentar un recors contenciós administratiu contra era resolucion administrativa de desqualificacion, que, en aguest cas, non ei executiva enquia que non se n'a dictat era senténcia definitiva.
5. Era resolucion de desqualificacion, dictada peth conselhèr competent en matèria de cooperatives, a d’èster publicada en Diari Oficial de la Generalitat de Catalunya. Damb aguesta publicacion se compren notificada era resolucion ara cooperativa desqualificada, sense besonh de hèr cap notificacion individualizada, quan ena instruccion deth procediment age estat acreditat qu'era notificacion a qué hè referéncia er apartat 4.a non s'a pogut hèr efectiva, ena forma qu'establís era norma de procediment administratiu, pr'amor qu'era cooperativa ei desconeishuda en domicili sociau que figure en Registre de Cooperatives.
6. Un còp era resolucion de desqualificacion ven definitiva, era cooperativa s’a de dissòlver o transformar-se laguens deth tèrme de sies mesi dempús de que sigue executiva era resolucion administrativa de desqualificacion. A compdar deth moment en qué s'acòrde era resolucion de desqualificacion e enquia que non age transcorrut eth dit tèrme de sies mesi, s’a d’anotar preventivaments era desqualificacion en Registre de Cooperatives de Catalonha. Transcorrut aguest tèrme de sies mesi dempús de que sigue executiva era resolucion administrativa, era desqualificacion a efèctes registraus d'ofici e implique era dissolucion forçosa dera cooperativa e er inici deth procediment de liquidacion.
7. Era liquidacion dera cooperativa desqualificada s’a de hèr laguens deth tèrme de tres ans a compdar deth moment en qu'era resolucion de desqualificacion ven definitiva, cossent damb çò qu'establissen es articles 104, 105 e 106. Un còp transcorrut aguest tèrme, s’a d’obrar cossent damb açò qu'establís er article 107.
[bookmark: _Toc438200018][bookmark: _Toc438200244]CAPÍTOL II. PROMOCION COOPERATIVA
[bookmark: _Toc438200019][bookmark: _Toc438200245]Article 154. Era administracion e eth sosten cooperatiu
1. Era Generalitat arreconeish era importància dera economia sociau e, en concrèt, des cooperatives e deth movement cooperatiu entath desvolopament economic e sociau de Catalonha. Per açò, en acompliment de çò que dispòsen es articles 124 e 45.5 der Estatut d'autonomia de Catalonha, a d’estimular es iniciatiues dera economia sociau en tot adoptar mesures que favorisquen es formes de participacion ara empresa, er accès des trabalhadors as mejans de produccion e era coesion sociau e territoriau.
2. Era Generalitat, mejançant eth departament competent en matèria de cooperatives, a de promòir era activitat qu'amien a tèrme es cooperatives damb mesures que favorisquen era creacion d'ocupacion, era collaboracion empresariau e era internacionalizacion des cooperatives e que refortisquen es vies de finançament d'aguestes societats.
3. Era Generalitat, en encastre des sues competéncies, pòt promòir era aplicacion d'avantatges fiscaus favorables as cooperatives e era elaboracion de normes que faciliten era constitucion e eth foncionament des societats cooperatives, especiauments quan es activitats agen ua foncion sociau e d'interès generau.
4. Es departaments dera Generalitat, en encastre des sues competéncies, an d’adoptar es mesures adequades entà promòir eth cooperativisme e era economia sociau, especiauments en toti es nivèus der ensenhament, en tot introdusir era matèria enes plans educatius e tanben enes mejans de comunicacion de titolaritat publica o qu'arreceben bèth tipe de sosten public.
5. Era Generalitat a d’impulsar es mecanismes de besonh e adoptar es disposicions normatiues que calgue entà promòir, en projèctes viables, era continuitat dera activitat empresariau mejançant era formula cooperativa o autes formules dera economia sociau, enes casi de retirada o de cessament dera activitat per part der empresari e enes casi d'empreses en dificultats entà contunhar era activitat.
6. Es administracions publiques an de promòir era cooperacion publico-privada damb entitats dera economia sociau en diuèrsi encastres, entre es quaus es dera innovacion, era gestion d'equipaments e servicis publics, es accions comunitàries, era promocion economica, era participacion ciutadana, er abitatge sociau, es assegurances, eth finançament personau e empresariau, era educacion, era sanitat, es servicis sociaus e era salut publica.
[bookmark: _Toc438200020][bookmark: _Toc438200246]Article 155. Mesures especiaus de sosten cooperatiu
1. Es societats cooperatives an, ena distribucion o ena venda, era condicion de grossistes, mès pòden véner ath detalh coma detalhistes. Es liuraments de bens e es rendements de servicis procuradi pes cooperatives as sòns sòcis, produsidi per aguesti sòcis o aqueridi de tresaus persones entà complir es sues finalitats sociaus, non an consideracion de vendes.
2. Se considèren activitats cooperatives intèrnes, e an eth caractèr d'operacions de transformacion primària, es qu'amien a tèrme es cooperatives agricòles, e d'autes de analògues, damb productes o materiaus, enquia se se tracte de provedir-se de çò de besonh per mejan de tresaus persones, a condicion que siguen destinades exclusivaments as explotacions des sòcis. En encastre tributari, aguesta disposicion solaments afècte es tributs impausadi pera Generalitat, sense perjudici des disposicions que dicte er Estat enes matèries en qué a competéncia.
3. Eth movement cooperatiu a de participar, en grad que se determine en cada cas, enes institucions, es organs o es conselhs creadi, o que creen es diuèrsi departaments dera Generalitat, entath melhor acompliment dera sua foncion enes encastres economics, sociaus e politics.
4. Es cooperatives an dret de preferéncia en casi de partatge egau enes ofèrtes economiques corresponentes a procediments adjudicataris entara execucion d'òbres o forniment de servicis convocadi pes administracions publiques.
[bookmark: _Toc438200021][bookmark: _Toc438200247]TÍTOL IV. DETH CONSELH SUPERIOR DERA COOPERACION
[bookmark: _Toc438200022][bookmark: _Toc438200248]CAPÍTOL I. CONSELH SUPERIOR DERA COOPERACION
[bookmark: _Toc438200023][bookmark: _Toc438200249]Article 156. Natura juridica
1. Eth Conselh Superior dera Cooperacion ei un organ consultatiu, de participacion e de resolucion extrajudiciària de conflictes dera Administracion dera Generalitat en tot er encastre des competéncies que li pertòquen per arrepòrt as cooperatives. 
2. Era reglamentacion dera composicion, era organizacion e eth foncionament deth Conselh Superior dera Cooperacion s’a de hèr per reglament.
[bookmark: _Toc438200024][bookmark: _Toc438200250]Article 157. Competéncies
Corresponen ath Conselh Superior dera Cooperacion es competéncies següentes:
a) Informar preceptivaments en çò que hè as normes e es disposicions legaus qu'afècten es cooperatives, difóner aguestes normes e disposicions e impulsar totes es accions adreçades a facilitar era intercooperacion e era accion conjunta des departaments dera Generalitat representadi en Conselh entà promòir era cooperacion.
b) Complir es foncions de conciliacion, mediacion e arbitratge enes tèrmes qu'establís aguesta lei.
c) Debàter e discutir, en generau, es ahèrs qu'afècten eth sector cooperatiu.
d) Elaborar proposicions d'accion en camp des politiques publiques de sosten dera creacion, consolidacion e creishement de cooperatives, especiauments per çò qu'ei des mesures de sosten cooperatiu des articles 154 e 155.
e) Hèr un debat monografic annau sus eth progrès deth cooperativisme en Catalonha.
[bookmark: _Toc438200025][bookmark: _Toc438200251]CAPÍTOL II. CONCILIACION, MEDIACION E ARBITRATGE
[bookmark: _Toc438200026][bookmark: _Toc438200252]Article 158. Conciliacion, mediacion e arbitratge
1. Es qüestions que son objècte d'aguesta lei e des normes cooperatives que la despleguen que se pausen entre cooperatives, entre bèth sòci e era cooperativa ara quau aperten, entre sòcis de bèra cooperativa o entre ua cooperativa e era federacion en qué s'agrope, entre federacions de cooperatives o entre aguestes e era Confederacion de Cooperatives de Catalonha pòden èster sometudes entara conciliacion e era mediacion ath Conselh Superior dera Cooperacion o ben dirèctaments ara jurisdiccion ordinària, cossent damb çò qu'establís er article 159.
2. Es qüestions a qué hè referéncia er apartat 1 pòden èster sometudes, s'ac solliciten es parts o ac dispòsen es estatuts sociaus, ar arbitratge dera persona o es persones que designe eth director generau competent ena matèria, qu'ei eth vicepresident prumèr deth Conselh Superior dera Cooperacion, cossent damb era legislacion en vigor. Eth procediment de formalizacion e tractament d'aguesti arbitratges s'establís per reglament. Era competéncia en matèria d'arbitratge deth Conselh Superior dera Cooperacion non excludís era facultat des parts de sométer es sues diferéncies a autes formes d'arbitratge, cossent damb aquerò que dispòse era legislacion aplicabla.
3. Era presentacion dera sollicitacion de conciliacion, mediacion o arbitratge interromp era prescripcion e suspen eth compde deth tèrme entar exercici des accions regulades per aguesta lei.
[bookmark: _Toc438200027][bookmark: _Toc438200253]TÍTOL V. DERA JURISDICCION E ERA COMPETÉNCIA
[bookmark: _Toc438200028][bookmark: _Toc438200254]Article 159. Jurisdiccion e competéncia
1. Entara coneishença e era resolucion des litigis que se poguen suscitar ara empara d'aguesta lei, cau sométer-se ara jurisdiccion competenta. Es conflictes entre sòcis trabalhadors o sòcis de trabalh e es sues cooperatives en çò que hè as matèries regulades per article 132 s’an d’expausar deuant dera jurisdiccion sociau.
2. Es qüestions de hèt que se pausen entre sòcis d'ua cooperativa, entre sòcis d'ua cooperativa e era cooperativa ara quau apertien, entre ua cooperativa e era federacion a on se tròbe afiliada, entre cooperatives o entre federacions de cooperatives o entre aguestes e era Confederacion de Cooperatives de Catalonha pòden èster expausades entara conciliacion, era mediacion o er arbitratge ath Conselh Superior dera Cooperacion.
3. En atencion ath caractèr societari deth contracte cooperatiu, es organs jurisdiccionaus, entara solucion des conflictes entre es cooperatives e es sòns sòcis, an d’aplicar, preferentaments a quin aute tipe que sigue de norma, eth dret cooperatiu en un sens estricte, integrat per aguesta lei, es disposicions normatiues que la despleguen, es estatuts sociaus dera cooperativa, es reglaments de regim intèrne, es auti acòrds des organs sociaus dera cooperativa, es principis cooperatius catalans, es costums cooperatius, era tradicion juridica catalana e, subsidiàriaments, eth dret cooperatiu generau.
[bookmark: _Toc438200029][bookmark: _Toc438200255]DISPOSICIONS ADDICIONAUS
[bookmark: _Toc438200030][bookmark: _Toc438200256]Prumèra. Aplicacion materiau dera Lei
Aguesta lei ei aplicabla a totes es cooperatives que i son subjèctes cossent damb es disposicions der article 3, independentaments dera classa a qué apertien e dera data de constitucion.
[bookmark: _Toc438200031][bookmark: _Toc438200257]Dusau. Sosten deth cooperativisme e dera economia sociau
Eth Govèrn a d’elaborar e amiar a tèrme programes annaus que presenten aspèctes formatius, economics e financèrs que permeten impulsar e promòir es societats cooperatives e dera economia sociau.
[bookmark: _Toc438200032][bookmark: _Toc438200258]Tresau. Cooperatives de sosten empresariau
1. Es cooperatives de sosten empresariau son es qu'an per objècte sociau prioritari eth sosten ara creacion e ath creishement d'activitats economiques e sociaus desvolopades per naui enterpreneires.
2. Es cooperatives de sosten empresariau an de fixar coma prioritat, laguens deth quadre dera activitat cooperativizada, era iniciativa d'empresa des sòcis e promòir-la per mejan d'activitats coma era orientacion professionau, era facilitacion d'abiletats empresariaus precises entath desvolopament de cada ua des sues activitats, era tutorizacion d'aguestes activitats enes prumèrs ans d'exercici o eth rendement de determinadi servicis comuns as sòcis que les proporcione un encastre a on desvolopar era sua activitat professionau.
3. Era classa de cooperativa de sosten empresariau s’a de regular per reglament.
[bookmark: _Toc438200033][bookmark: _Toc438200259]Quatau. Centre de trabalh subordinat o accessòri
As efèctes d'aguesta lei, especiauments per çò qu'ei der article 131.c, se considèren centres de trabalh subordinat o accessòri es de titolaritat publica se servissen entà rénder servicis dirèctaments as administracions publiques o as entitats que contribuïssen ar interès generau, e tanben es centres d'ua auta entitat en qué s'amien a tèrme activitats preparatòries, complementàries o subordinades as dera cooperativa, jos eth contraròtle efectiu d'aguesta, que justifiquen era sua contribucion ath melhor acompliment des finalitats sociaus cooperatives, en tot respectar es principis fonamentaus d'accion dera cooperativa.
[bookmark: _Toc438200034][bookmark: _Toc438200260]Cincau. Despenes notariaus
Per çò qu'ei des despenes notariaus enes casi en qué era escritura publica o quinsevolhe aute instrument public notarial ei impausat pera legislacion de cooperatives, s’a de tier en compde çò qu'establisque era legislacion estatau.
[bookmark: _Toc438200035][bookmark: _Toc438200261]Siesau. Impuls, refortiment e consolidacion dera utilizacion des naues tecnologies dera informacion e era comunicacion en foncionament deth Registre de Cooperatives de Catalonha
Era Generalitat a d’impulsar era metuda en plaça progressiva de sistèmes electronics en Registre de Cooperatives de Catalonha que hèsquen possible era publicitat telematica deth contengut, er accès e era comunicacion des persones interessades en registre per quin mejan que sigue, sigue fisic o telematic, e era responsa as demandes de certificacion o verificacion de dades d'auti organs e organismes dera madeisha Generalitat e d'autes administracions publiques o institucions, mejançant er establiment des acòrds e convènis corresponenti entar escambi d'informacion.
[bookmark: _Toc438200036][bookmark: _Toc438200262]Setau. Modificacion deth Decrèt 203/2003
Se modifique era seccion prumèra deth capítol IV deth Decrèt 203/2003, d'1 d'agost, sus era estructura e eth foncionament deth Registre Generau de Cooperatives de Catalonha, qu’ei redigida dera manèra següenta:
«Capítol 4. Autes foncions deth Registre Generau de Cooperatives de Catalonha
»Seccion prumèra. Legalizacion des libes obligatòris
»Article 65. Obligacion de legalizacion
»Es libes que obligatòriaments an de téner es societats cooperatives, es sues federacions e es confederacions de cooperatives de Catalonha, cossent damb er article 86 dera Lei de cooperatives, an d’èster legalizadi peth registre competent de cooperatives de Catalonha.
»Article 66. Organ competent
»66.1 Ei competent entà legalizar es libes eth registre qu'ac sigue entà inscríuer era constitucion dera societat cooperativa.
»66.2 Sense perjudici de çò qu'establís er apartat 66.1, en cas de cooperatives damb seccion de credit, era legalizacion pòt èster hèta peth registre a on se tròbe inscrita era seccion de credit corresponenta.
»Article 67. Sollicitacion de legalizacion
»67.1 Era sollicitacion de legalizacion des libes, qu’a d’amassar es requisits qu'establís er article 49 dera Lei 26/2010, de 3 d'agost, de regim juridic e de procediment des administracions publiques de Catalonha, e qu’a de portar restacadi aqueri libes des quaus se sollicite era legalizacion, s’a d’adreçar a bèth un des organs indicadi en article e a de consignar es dades següentes:
»a) Denominacion dera societat o entitat e CIF.
»b) Identificacion dera persona mandatària o que represente era societat qu’a de signar era sollicitacion.
»c) Relacion des tipes de libes a legalizar e nombre de tòms, se cau, de cada tipe de libe deth quau se solliciteera dilligéncia.
»d) Enes libes comptables, data der exercici sociau des libes a legalizar.
»e) Data dera sollicitacion.
»f) Signatura dera persona sollicitaire.
»g) Organ ath quau s'adrece.
»67.2 Es societats cooperatives e es autes entitats subjèctes a inscripcion obligatòria en Registre Generau de Cooperatives de Catalonha solaments pòden sollicitar era legalizacion des libes un còp presentada a inscripcion era escritura de constitucion. Es libes non son legalizadi enquia qu'era inscripcion de constitucion non s'a formalizat.
»67.3 Se pòden presentar en un libe conjunt, mès damb separacion interiora, es actes des diferenti organs sociaus dera cooperativa.
»Article 68. Formalizacion dera sollicitacion de legalizacion
»Un còp presentadi era sollicitacion e es libes tà legalizar, s’a de deishar constància en Registre Generau de Cooperatives dera data de presentacion dera sollicitacion, era identificacion dera entitat sollicitaire e eth nombre e es tipes de libes tà legalizar.
»Article 69. Presentacion de libes en blanc
»69.1 S’an de presentar entà legalizar libes religadi en blanc o huelhes mobils en blanc en cas des libes següenti:
»a) Eth libe de sòcis e es sues contribucions sociaus, es quaus pòden èster formadi per huelhes moiguents numerotades correlativaments o libes religadi damb es huelhes numerotades correlativaments e en tot deishar era prumèra huelha coma tampa.
»b) Eth libe d'actes dera assemblada generau, eth libe deth conselh rector e, se cau, es libes des assemblades preparatòries o de seccion o dera rèsta d'organs sociaus pòden èster formadi per huelhes mobils numerotades correlativaments o libes religadi damb es huelhes numerotades correlativaments e en tot deishar era prumèra huelha coma tampa.
»69.2 Abans d'utilizar-les, es libes der apartat 69.1, sigue religadi sigue formadi per huelhes mobiles, an d’èster legalizadi entièraments en blanc e damb es huelhes numerotades correlativaments.
»69.3 Era legalizacion des libes s’a de sollicitar laguens deth tèrme des tres mesi següenti ara inscripcion dera constitucion dera cooperativa. En cas qu'era legalizacion se sollicite dehòra deth tèrme legau, era persona encargada deth registre ac a de consignar ena dilligéncia deth libe.
»69.4 Non se pòt legalizar un nau libe de sòcis e es sues contribucions sociaus, ne un nau libe d'actes d'un organ sociau dera cooperativa enquia que non s'acredite era utilizacion integrau der anterior, exceptat se se n'a denonciat era sostraccion o se n'a consignat en acta notariau era pèrta o destruccion o se produsís eth barrament anticipat der apartat 69.5. S'admet coma forma d'acreditacion dera utilizacion integrau deth libe anterior era declaracion responsabla hèta de manèra conjunta peth president e eth secretari dera societat cooperativa.
»69.5 Eth libe se pòt barrar per mejan de dilligéncia adreçada peth secretari deth conselh rector en cas qu'eth conselh rector age acordat, motivadaments, cambiar de sistèma, coma, per exemple, passar deth sistèma de libe religat en blanc a huelhes mobiles. Aguest motiu de barrament s’a d’acreditar deuant eth registre mejançant era corresponenta declaracion responsabla emetuda enes tèrmes indicadi per apartat 69.4.
»Article 70. Presentacion de huelhes religades
»70.1 Eth libe d'inventaris, eth libe de balanci e eth libe diari, es anotacions e enregistraments des quaus se pòden realizar per procediments informatics o mejançant auti procediments adequadi, s’an de presentar entara legalizacion religadi de sòrta que non sigue possible escambiar-ne o substituïr-ne es huelhes que les compausen.
»70.2 Es libes obligatòris comptables indicadi en apartat 70.1 an d’èster formadi per huelhes religades damb posterioritat ara realizacion d'enregistraments e anotacions per procediments informatics o per auti procediments adequadi, an d’auer era prumèra huelha en blanc e es autes numerotades correlativaments e per orde cronologic que correspongue as enregistraments e anotacions hèts. Es espacis en blanc an d’èster convenientaments anulladi.
»70.3 Es libes obligatòris comptables indicadi en apartat 70.1 an d’èster legalizadi laguens deth tèrme de sies mesi a compdar dera data de barrament der exercici.
»70.4 En cas qu'era legalizacion se sollicite dehòra deth tèrme legau, era persona encargada deth registre ac a de consignar ena dilligéncia deth libe.
»Article 71. Procediment de legalizacion des libes obligatòris
»71.1 Era legalizacion des libes se hè mejançant ua dilligéncia, signada pera persona encargada deth registre de cooperatives competentes, e eth sagerat de totes es huelhes deth libe. Eth sagerat des huelhes se pòt substituïr per un sistèma mecanic de taraiat des huelhes o auti sistèmes que permeten es naues tecnologies e que garantisquen eth madeish objectiu e era autenticitat dera legalizacion.
»71.2 Era dilligéncia s’a de hèr ena prumèra huelha, que a d’èster en blanc, a on s’an de consignar es dades següentes:
»a) Identificacion dera societat o entitat, includit eth numèro d'inscripcion.
»b) Sòrta de libe e, se cau, nombre de tòms presentadi tara sua dilligéncia.
»c) Nombre de huelhes qu'age eth libe.
»d) Especificacion sus se se tracte de dilligéncia de libe en blanc o ben de libe religat posterioraments ara realizacion des enregistraments e anotacions.
»71.3 Un còp transcorrudi tres mesi dempús dera presentacion des libes sense qu'aguesti siguen arrecuelhudi pera cooperativa o entitat, eth registre pòt remeter-les, damb cargue ara societat, ath domicili sociau dera cooperativa.
»Article 72. Arrefús dera legalizacion
»S'era legalizacion se denègue per resolucion, s’a de notificar ara entitat interessada era resolucion der organ competent ath quau s'a sollicitat era legalizacion. Aguesta resolucion a d’exprimir es causes d'arrefús.»
[bookmark: _Toc438200037][bookmark: _Toc438200263]Ueitau. Entrada deth cooperativisme enes plans d'ensenhament
Eth Govèrn a de presentar en Parlament un plan entà promòir era matèria e era practica deth cooperativisme enes plans d'ensenhament public.
[bookmark: _Toc438200038][bookmark: _Toc438200264]DISPOSICIONS TRANSITÒRIES
[bookmark: _Toc438200039][bookmark: _Toc438200265]Prumèra. Dorsièrs en matèria de cooperatives iniciadi abans dera entrada en vigor dera Lei
1. Es dorsièrs en matèria de cooperatives iniciadi abans dera entrada en vigor d'aguesta lei s’an de formalizar e s’an de resòlver cossent damb es disposicions en vigor abans dera entrada en vigor dera Lei. 
2. Eth contengut des escritures e des estatuts des societats cooperatives constituïdes abans dera entrada en vigor d'aguesta lei non pòt èster aplicat se s'i opause, e es precèptes estatutaris contraris ad aguesta norma son nulli de plen dret.
[bookmark: _Toc438200040][bookmark: _Toc438200266]Dusau. Aplicacion des disposicions deth capítol VII deth títol I
Es disposicions deth capítol VII deth títol I s'apliquen, a compdar dera entrada en vigor d'aguesta lei, a tot procès de liquidacion de cooperatives, independentaments dera data d'adopcion der acòrd de dissolucion o dera desqualificacion administrativa.
[bookmark: _Toc438200041][bookmark: _Toc438200267]Tresau. Grops cooperatius
Es grops cooperatius constituïdi abans dera entrada en vigor d'aguesta lei an eth tèrme d'un an a compdar d'aguesta data entà constituïr-se, se cau, coma cooperatives de dusau grad enes tèrmes establidi per article 137.2. Transcorrut aguest tèrme sense que se produsisque aguesta adaptacion, damb era formalitat prealable d'audiéncia ara entitat cap de grop, eth grop cooperatiu ei dat de baisha d'ofici deth Registre Generau de cooperatives de Catalonha.
[bookmark: _Toc438200042][bookmark: _Toc438200268]Quatau. Representant dera persona juridica en conselh rector
Es cooperatives que, en moment dera entrada en vigor d'aguesta lei, agen nomentadi e inscriti mès d'un representant d'ua persona juridica en conselh rector pòden mantier aguesta composicion enquiar agotament deth tèrme peth quau se nomentèc eth membre ath quau representen. Transcorrut aguest tèrme an de regularizar era sua composicion cossent damb çò qu'establís er article 49.4 e inscriuer-la en Registre Generau de Cooperatives.
[bookmark: _Toc438200043][bookmark: _Toc438200269]Cincau. Composicion, organizacion e foncions deth Conselh Superior dera Cooperacion
Ei d'aplicacion transitòria, enquia que non s'adòpte eth reglament der article 156 d'aguesta lei, çò qu'establís er article 154 dera Lei 18/2002, de 5 de junhsèga, de cooperatives, que se referís ara composicion deth Conselh Superior dera Cooperacion, e çò que dispòse er article 155 dera Lei 18/2002, que hè referéncia ath foncionament d'aguest organ consultatiu, de participacion e de mediacion en matèria de cooperatives.
[bookmark: _Toc438200044][bookmark: _Toc438200270]Siesau. Inscripcion de cooperativa
Ei d'aplicacion transitòria er article 15.1 dera Lei 18/2002, que se referís ara inscripcion dera cooperativa, enquia que non s'adòpte eth reglament sus era estructura e eth foncionament deth Registre Generau de Cooperatives de Catalonha a qué hè referéncia era disposicion finau prumèra.
[bookmark: _Toc438200045][bookmark: _Toc438200271]DISPOSICION DEROGATÒRIA
Ei abolida era Lei 18/2002, de 5 de junhsèga, de cooperatives.
[bookmark: _Toc438200046][bookmark: _Toc438200272]DISPOSICIONS FINAUS
[bookmark: _Toc438200047][bookmark: _Toc438200273]Prumèra. Modificacion deth Reglament sus era estructura e eth foncionament deth Registre Generau de Cooperatives de Catalonha
Eth Govèrn a d’aprovar, laguens deth tèrme de dètz e ueit mesi a compdar dera publicacion d'aguesta lei, era modificacion deth Decrèt 203/2003, d'1 d'agost, sus era estructura e eth foncionament deth Registre Generau de Cooperatives de Catalonha.
[bookmark: _Toc438200048][bookmark: _Toc438200274]Dusau. Reglament deth Conselh Superior dera Cooperacion
Eth Govèrn a d’aprovar, laguens deth tèrme de dètz e ueit mesi a compdar dera publicacion d'aguesta lei, eth reglament qu'establique era composicion, era organizacion e eth foncionament deth Conselh Superior dera Cooperacion.
[bookmark: _Toc438200049][bookmark: _Toc438200275]Tresau. Estatuts sociaus entà cooperatives inscrites peth procediment exprés
Es modèls d'estatuts sociaus qu'establís er article 20 entà inscríuer es cooperatives peth procediment exprés s’an d’aprovar per orde deth conselhèr deth departament competent en matèria de cooperatives laguens deth tèrme de sies mesi a compdar dera entrada en vigor d'aguesta lei.
[bookmark: _Toc438200050][bookmark: _Toc438200276]Quatau. Modificacion dera Lei 6/1998
Se modifique er article 1 dera Lei 6/1998, de 13 de mai, de reglamentacion deth foncionament des seccions de credit des cooperatives, qu’ei redigit dera manèra següenta:
«Article 1. Concèpte e foncions
»1. Se considèren seccions de credit es unitats economiques e comptables intèrnes des cooperatives de classa agricòla de prumèr grad que se subjecten as requisits establidi per aguesta lei e pera Lei de cooperatives.
»2. Pòden auer seccion de credit es cooperatives ruraus de prumèr grad qu'agen coma objècte, entre autes, era produccion agricòla. Es sòcis que, as efèctes d'aguesta lei e dera norma que la desplegue, non acomplissen es requisits entà èster sòcis en ua cooperativa de classa agricòla son assimiladi coma sòcis collaboradors.
»3. Er objècte des seccions de credit ei er acompliment de bèra ua des finalitats següentes:
»a) Contribuïr ath finançament des operacions dera cooperativa.
»b) Contribuïr ath finançament d'activitats des sòcis restacades ara activitat dera cooperativa o as besonhs domestics des sòcis e des collaboradors.
»c) Gerir de manèra conjunta es disponibilitats liquides des sòcis e des sòcis collaboradors.
»4. Es seccions de credit des cooperatives non an personalitat juridica independenta d'aguestes e an de limitar era gestion d'operacions actives e passives ath sen dera madeisha cooperativa as sòcis comuns e as sòcis collaboradors.
»5. As efèctes des prescripcions d'aguesta lei e dera norma que la desplegue, s'assimilen coma sòcis comuns es persones següentes, a condicion que non agen era condicion de sòci comun o sòci collaborador:
»a) Es membres dera comunautat familiar qu'agen ua relacion d'afinitat o de consanguinitat en prumèr grad damb es sòcis qu’acomplissen es requisits legaus entà auer era condicion de sòci comun en ua cooperativa agricòla e qu'amien a tèrme ua activitat economica que ne depene o sigue afècta ara activitat economica d'aguesti sòcis.
»b) Es trabalhadors dera cooperativa.
»c) Es retiradi qu'auien agut era condicion de sòci comun en ua cooperativa agricòla enes tres darrèri ans de vida professionau activa.»
[bookmark: _Toc438200051][bookmark: _Toc438200277]Cincau. Adaptacion dera norma de seccions de credit
Eth Govèrn a de hèr totes es accions de besonh entà adaptar era norma legau que regule eth foncionament des seccions de credit des cooperatives laguens deth tèrme d'un an a compdar dera publicacion d'aguesta lei.
[bookmark: _Toc438200052][bookmark: _Toc438200278]Siesau. Desplegament 
S'autorize eth Govèrn, per mejan deth conselhèr deth departament competent en matèria de cooperatives, entà que dicte es disposicions de besonh entà desplegar e executar aguesta lei.
[bookmark: _Toc438200053][bookmark: _Toc438200279]Setau. Entrada en vigor
Aguesta lei entre en vigor ath cap de vint dies d'auer estat publicada en Diari Oficial de la Generalitat de Catalunya.»

Palau del Parlament, 28 de desembre de 2015

La secretària primera	La presidenta



Anna Simó i Castelló	Carme Forcadell i Lluís


